СТЕНОГРАФСКИ БЕЛЕШКИ
од Сто и четиринаесеттата седница  на Собранието на Република Македонија, одржана на 10 април 2008 година

Седницата се одржа во Собранинето на Република Македонија, сала 1, со почеток во 13,10 часот. 

Седницата ја отвори и на неа претседаваше господинот Љубиша Георгиевски, претседател на Собранието на Република Македонија. 

Љубиша Георгиевски:  Прво, ги повикувам пратениците кои не се влезени во салата да повелат да влезат во салата.

Ги повикувам пратениците што се во Собранието, а се уште не влегле во салата, да повелат да влезат во салата.

Ги повикувам пратениците да влзат во салата.

Ги молам службите да го утврдат точниот број на присутни пратеници во салата.

Ги молам пратениците кои се уште не влегле во салата, да влезат во салата и да ги завземат своите места.

Дами и господа пратеници, ја отворам 114-та седница на Собранието на Република Македонија. 

Пратениците: Арбен Џафери, Мендух Тачи, Агим Рамадани, Али Ахмети, Теута Арифи, Андреј Жерновски, Никола Рилкоски, Борис Кондарко, Цветанка Иванова, Лазар Китановски и Љубчо Георгиевски ме известија дека се спречени да присуствуваат на седницата. 

На седницата присуствуваат 65 пратеника.

На седницата се поканети претседателот на Република Македонија, претседателот и членовите на Владата на Република Македонија.

Оваа седница ја свикав заради разгледување на Предлогот на одлуката за распуштање на Собранието на Република Македонија.

Предлагам предлогот на дневниот ред за оваа седница да не се дополнува со други точки.

Предлогот го ставам на гласање.

Ве повикувам да гласаме.

Гласале 61 пратеник, 46 гласале за, воздржани нема, против гласале 15.

Според тоа, констатирам дека предлогот е усвоен.

За денешната седница го предлагам следниот дневен ред.

1. Предлог на одлука за распуштање на Собранието на Република Македонија.

Предложениот дневен ред го ставам на гласање.

Ве повикувам да гласаме.

Вкупно гласале 43 пратеници, сите 43 пратеници гласале за, воздржани нема, против нема.

Повелете со процедуралните интервенции.

Процедурална интервенција има господинот Јани Макрадули.

Јани Макрадули: Почитуван претседателе, 

Прво, во име на пратеничката група на СДСМ да му посакам на верификуваниот пратеник со 59 гласа, да му честитаме и да му посакаме успешен и плоден мандат. 

Согласно Деловникот, а согласно и вашата изјава дека сите пратеници се еднакви, би сакал да ве замолам и согласно Деловникот да ни  објасните, врз основа на кои аргументи ја засновате вашата одлука за прифаќање на иницијативата на само 15 пратеници и закажувате во 23 часот седница. Да ни ги кажете вашите аргументи зошто оценивте дека таа седница треба во 23 часот да биде закажана и кои аргументи ги најдовте во случај кога само 15 пратеници бараат седница. А да ве потсетам во овој момент има едно барање потпишано од 41 пратеник за итна седница на Собранието. Го користам овој момент во оваа процедурална интервенција да побарам тоа да ми го одговорите. 

Ќе го замолам колегата Анастасовски да ми дозволи уште една процедурална интервенција кога ќе ми дадете одговор.

Љубиша Георгиевски: Мислам дека сосема е јасно запишано врз кои законски основи и уставни основи е поднесеното барање и врз кои законски основи и уставни основи е закажана оваа седница. Уставно и деловнички стои дека секој пратеник може да покрене иницијатива за закажување на седница. Што се однесува до брзината на објавување, после три дена ја објавив таа седница, затоа што се потпрев на крунскиот аргумент, крунскиот аргумент е темата на оваа седница, господине Макрадули. 

Повелете господине Јани Макрадули, по втор пат.

Јани Макрадули:  Согласно Деловникот претседателе, во секој момент кога ќе побара процедурално некој пратеник, мора да му дадете збор. Бидејќи прашувате колку пати?

Љубиша Георгиевски: Во Деловникот не пишува дека може повеќе пати. Но, постојат релации на пристојност. Пет, шест часа можете. Бидејќи сте шеф на пратеничка група, еве да речеме пет процедурални интервенции. 

Јани Макрадули: Тоа го нема во Деловникот. Претседателе, не се секирајте нема многу да одолговлекуваме, бидејќи ја споделуваме радоста со сите граѓани на Република Македонија дека денес ВМРО-ДПМНЕ ќе си оди од политичката сцена и вие како дел од тоа. 

Љубиша Георгиевски: Ако мислите тоа во процедура, таква процедура нема. Ако не мислите по процедура, правите митинг.

Јани Макрадули: Затоа, викам јас претседателе, да ми дозволите не пет пати, туку онолку колку што има потреба и не се секирајте нема пет часа, затоа што сите сакаме побрзо да си отидете и вие и ВМРО-ДПМНЕ. 

Согласно Деловникот, бидејќи резултатот од гласањето беше 43, барам поддршка од 10 пратеници за поединечно гласање, бидејќи се сомневам во резултатот од гласањето.

Љубиша Георгиевски: Гласањето е завршено.

Јани Макрадули: Не може, 43 имаше. Согласно Деловникот плус минус пет.

Љубиша Георгиевски: Согласно Деловникот сте во право.

Тука имаме објекции од службите, бидејќи гласањето е завршено, не може да се гласа повторно. Во таа смисла по кој член? Кажете по кој член? Ако има член, немам ништо против.

Јани Макрадули: Член 94 став 2. 

Јас знам дека и секретарот утре ќе го остави автомобилот, ќе се врати на своето работно место во рок од седум дена. Тоа ми е се јасно. Ама барем денес истерајте ја седницата согласно Деловникот.

Љубиша Георгиевски: Добро, не се нервирајте. 

Јани Макрадули: Не се нервирам, радосен сум, си одите.
Љубиша Георгиевски: Членот 94 гласи: гласањето може да се врши и со поединечно изјаснување на пратениците. Поединечно изјаснување може да се врши заради точно утврдување на резултатот од гласањето по барање на претседателот на Собранието, или на еден пратеник чие барање го подржуваат најмалку десет пратеници. Само ако предлогот за кој се гласа добил до пет гласови повеќе, или помалку од потребниот број гласови на него. 

Според тоа Макрадули е во право и ќе спроведеме поединечно гласање. Нема ништо нечисто.

Ве молам пристапете на прозивка.

Значи, го повторуваме гласањето, сега, овој пат  поединечно по однос на предложениот дневен ред.

Го ставам на гласање.

Ве повикувам да гласаме.

Гласаме по тоа прашање, за дневниот ред што е предложен.

Можете господине скретаре да процедуирате со гласањето.

Ве молам тишина , да можеме да се слушнеме. 

 Жарко Денковски: 

 Авировиќ Владанка 

за
  Адеми Џеват       

за

  Ајдини Насер  

за

  Алити Рафис


за

  Анастасовски Иван

против

  Андов Стојан


за

  Андоновска Марија

за

  Арифи Теута


отсутна
  Ахмети Али


отсутен
  Бендевска Весна

против

  Беџети Блерим

за
  Бонева Силвана

за
  Божиновска Валентина
за

  Бучковски Владо

отсутен

  Буџаку Агрон


за

  Вејсели Абдулади

за

  Велиу Фазли
                         за 

  Вељаноски Трајко

за

  Витанов Зоран

за
  Георгиевски Љубиша

за
  Георгиевски Љубчо

отсутен

  Кире Гештаковски

против

  Ѓелова Стојанова Соња
за

  Герамитчиоски Тале

против

  Гинев Јован


за

  Грковска Славица

против

  Грозданов Цветко

за

  Дамески Панче

за

  Даневски Томе

за

  Деркоски Оливер

за

  Димеска Катерина

за
  Димитриевски Дарко

за
  Димитровски Ратко

за

  Димовски Илија

за

  Догани Бесим


за

  Додовски Марјан

против

  Дончев Данаил

отсутен

  Дулиќ Благородна 

за

  Дураки Садула

за
  Ѓорѓеска Ружа

за

  Ѓорѓиевски Веле

за

  Ѓорчев Владимир 

за 

  Жерновски Андреј

отсутен

  Зашов Благој


против

  Ибиши Хазбије

за

  Иванов Љубисав-Ѕинго
за

  Иванова Цветанка

отсутна

  Ивановска Јаготка

за

  Ивановски Игор

против

  Јакимовска Светлана
за

  Јакупи Зумрете

за

  Јаневска Весна

за

  Јашари Аднан

за

  Каба Гарип


за
  Кадри Фљора


за
  Киров Ацо


против

  Кипаризовска Крстеска Анита   за

  Китаноски Илија

за

  Китаноски Лазар

отсутен

  Кондарко Борис

отсутен

  Коцев Ванчо


за

  Крстевски Стојче

за

  Куновска Јагнула

отсатна

  Лалчевска Ристанка

за

  Макрадули Јани

против

  Манасијевски Јован

отсутен

  Матоши Ружди

за

  Мисовски Горан

против
  Митаноски Веле

против
  Митрева Илинка

против

  Мери Младеновска Георгиевска      против
  Мустафа Неждет

возджан

  Најдовски Слободан

против

  Настески Драган                     за

  Незири Хади


отсутен

  Незири Сафет

за

  Николов Марјанчо

против

  Николоски Александар
за

  Оровчанец Ѓорѓи

против

  Пачемски Миле

за

  Пенов Ристо


отсутен

  Петковски Тито

отсутен
  Петрески Зоран

за
  Петров Горан


за

  Положани Азиз

за

  Поп Арсов Петар

за

  Поповска Лилјана

за

  Поповски Никола

против
  Рамадани Агим

за
  Рахиќ Есад


против

  Реџепи Даут


отсутен

  Рилкоски Никола

отсутен

  Салију Селвије

за
  Салиу Шабан


за

  Секуловска Мирјана

за

  Селмани Ајше

за

  Селмани Елмазе

за

  Серафимов Влатко

против

  Спасеновски Александар
за

  Спасовски Оливер

против

  Станчевска Нада

за

  Стефановска Анета

за

  Стоилковиќ Иван

воздржан
  Стојанов Ристо


за

  Сулејмани Фадил

за

  Танчева Тулиева Надица
за
  Тачи Мендух


за

  Ташева Виолета

за
  Топузова-Каревска Роза
против
  Трајанов Павле


за

  Ќуркчиев Никола

против

  Филипова Верица

против

  Хасипи Кенан


отсутен

  Хани Тахир


за

  Цаноски Фијат


за

  Цветковска Благородна
против

  Џафери Арбен


отсутен
  Шамбевски Оливер

за

  Шекеринска Радмила
против

  Шутаров Васко


за

Љубиша Георгиевски: Од присутни 102  пратеници, за гласале 74 , против гласале26, воздржано 2.

Констатирам дека гласањето е завршено,дека е усвоен предложениот дневниот ред.

(пратениците бараат процедурални интервенции)

Процедурално повелете, господин Анастасовски Иван.

Иван Анастасовски:Почитуван претседателе, колеги пратеници,

Како стојат работите можеби ова ќе биде и последно процедурално, барем мое обраќање во овој состав. Очигледно климата, во овој состав говорам...

(реакција од пратеници)

Љубиша Георгиевски: Крајно е време. 

Иван Анастасовски: Полека, полека не се брзајте, полека. Имам три минути, полека.

Пред два дена заминав за Брисел, почитуван претседателе ви се обраќам вам, како најодговорен меѓу нас.

Јас, иако гласав против дневниот ред, во мојата пратеничка група сум за идејата за предвремени избори. Од кои причини јас знам.

Два дена бевме во Брисел бидејќи други не отидоа на веќе изгубена битка, претседателе. Разговаравме со голем број наши пријатели од европскиот парламент и оние кои се на грчката страна. Затоа и дојдов  еден ден порано во Македоноја, овде да ја искористам можноста да ја пратам во овие три пораката. 

Разговарајќи со нашиот голем пријател вчера сабајле, господинот Јелко Кацин, кого ќе имате можност и вечерва да го слушнетена Евро-зум. Разговорот одеше коректно, бидејќи е голем пријател, ќе повторам, на Република Македонија. 

Во оној момент кога внатре во неговата канцеларија проструи веста дека во Република Македонија ќе се организираат предвремени парламентарни избори ни рече, дури не и во дипломатски речник, - вие овде веќе нема Што да барате , нема што да разговараме. Да бидам отворен до крај, буквално рече-напуштете ја просторијата, а е голем пријател на Република Македонија. Губите прво време, влагате во неизвесен период, влагате во магловит период, почитувани пријатели.

Претседателе, сакам на крајот од ова, вие како најодговорен да излеземе како победници од тој магловит период, иако јас, слушајќи ги пријателите во европскоит парламент не сум убеден, но тоа е мое размислување, не сум убеден.

Затоа , оваа порака ви ја праќеам вам почитуван претседателе како разумен човек. Ви благодарам.

Љубиша Георгиевски: Одсекогаш сум ги почитувал вашите ставови, и овој го почитувам.

Господине Игор Ивановски, повелете.

Игор Ивановски: Благодарам претседателе.

Ќе дозволите, бидејќи сме уште на почетокот да разговааме за формалната страна суште на оваа седница, бидејќи ако се дозволувате да прекршувате Деловник и да фалсификувате одлуки, тогаш најавувате како оранизирате избори.

Господине претседателе, член 63, омилените ваши членови пишува дека претседател на Собранието може да свика седница и по барање на Претсеадетелот на Република Македонија , Владата и најмалку 20 пратеници.

Господине претседател вие добивте Иницијатива потпишана од 15 пратеници и од несфатливи причини, прекршувајќи го Деловникот закажувате седница 2 дена од добивањето на таа Иницијатива.

Господине Љубиша Георгиевски, во изминативе скоро 2 години ова собрание доби барања за голем број на итни седници покрепени со повеќе од 20 пратеници. Такви беа седниците со барање за итна расправа за криминалот на ОКТА, ама веројатно тогаш со грчките пријатели, како и  сега си останавте блиски. Баравме итни седници и за расправа за голем број безбедносни инциденти во кои нашите полицајци го загубија животот и во континуитет го прекршувавте Деловнокот и одбивавте истите да ги закажете.

Бидејќи оваа седница ја закажавте спротивно на Деловникот, бидејќи немате 20 потписи, сметаме или се сомневаме дека веројатно, вие лично сте донеле одлука да ја закажете оваа седница.

Ако е така господине претседателе, објаснете ни дали чекавте да ви се јави Мартин Протуѓер или некој од Владата и да ви даде дозвола да закажете седница спротивно на Деловникот. Дали и на крајот, можеби  и на последната седница се одлучувате да го кршите Делобникот што е за вас Устав во оваа сала и праќате порака дека за вас не важи ни закон, ни Даловник и одбирате седница, покрепена со повеќе од 40 потписи за итна расправа за ситуацијата после Букурешт да ја држите во вашата фиока, а да закажете седница со 15 потписи.

Според тоа, господине претседателе знаеме дека сте познати по прекршување и на спроведување на Деловникот, но одговорете вие ли сте иницијаторот на оваа седница, бидејќи ако не сте вие, оваа седница, кажано со вашиот речник е невалидна, како што би рекле вие.

Оваа седница не можете да ја закажете, бидејќи го прекршувате основниот член за закажување на седници. Го прекршуватеи нормалниот здраворазумски мотив и покажувате дека всушност вие сте, нормално како кукла, диригирана и организирана од пониските структури во Владата, дури ни од високите.

Пред да продолжиме бараме да добиеме одговор како е закажана оваа седница, бидејќи е очигледно, прекршен е  членот 63 и вие ова не сте можеле воопшто да го закажете. Благодарам.

Љубиша Георгиевски: Како прво, во предлогот на ДУИ стои “ почлен 189, во врска со член 133” во кои што се објаснува дека одлуките од ваков тип се носат по теркот на носењето на закон.

Оттука, во член 71 од Уставот, кој е белки ќе признаете е погоре од Деловникот, вели: :Право да предлага донесување на закон има секој пратеник во Собранието, Владата на Република Македонија и најмалку 10 илјади избирачи”. Или: “Право да предлага донесување на закон има секој пратеник во Собранието”, па после иде “Владата”, по  потоа доаѓаат  другите. Чпен 64 од Деловникот јас овој член го цитирам “во итни случаи претседателот на Собранието може да свика седница и во пократок рок од 10 дена, а дневниот ред може да го предложи и на самата седница”.

Повелете господине Рахиќ.

Есад Рахиќ: Почитуван претседателе.

Ќе оставам на Уставниот суд да ја цени оваа иницијатива дали е уставна или не е, затоа што дециден е членот 63, меѓутоа јас не реагирав за тоа. Јас, гледајќи ве како брзате да ја утврдиме седницата со дневниот ред не стигнав да кажам дека ќе гласам за распуштање на Парламентот, да гласа против дневниот ред, затоа што сметам дека пред ова треба да се стават неколку точки на дневен ред пред да го распуштиме Парламентот, каде што ќе се решат одредени технички прашања што ќе придонесат да се одвијат изборите онака како што ние сакаме. Бидејки тоа е еден од условите нашата историска голгота кон НАТО и кон Европската унија. Јас сакав да предложам, а и сега ќе предложам да се прошири дневниот ред со една точка на дневниот ред и таа да биде рпва, иако ќе речете дека не може, затоа што не ми дадовте можност пред тоа да реагирам, Избор на претседател и членови на Државна изборна комисија. Сметам дека тука требаше да разговараме со сиот почит и респект, јас ви реков мојот глас за предвремени избори го имате, тоа што сум рекол го држам зборот, бидејки сметам и понатаму дека ова Собрание можеби е блокирано. Во делот на дискусијата кога ќе отворите расправа ќе кажам зошто, како ќе гласам. Затоа, би ве замолил да размислите и да го ставите на гласање мојот предлог ккао прва точка на дневниот ред, бидејки не дозволивте да се прошири. Јас се извинувам, меѓутоа морав да реагирам, да имаме избор на претседател и членови на Државна изборна комисија. Овде за тоа имате и барање од неколку пратеници за замена на некои членови од Државната изборна комисија. Сметам дека тој дел технички мора да го завршиме пред да одиме на избори. Благодарам.

Љубиша Георгиевски: Јас сожалувам но по материја по која е веќе гласано секакво друго размислување мое или нечие е депласирано и тоа е веќе изгласано.

Повелете господине Најдовски.

Слободан Најдовски: Благодарам господине претседателе.

Јас сакам процедурално да реагирам и да побарам согласно член 76 од Деловникот за работа на Собранието за следново. Ако сакаме да почитуваме Устав и Закон, а очигледно е вие тоа не го сакате, но јас сакам да ви укажам дека неоспорно е дека Собранието ќе се распушти, меѓутоа останува отворено прашањето кој ќе ги распише изборите кои што треба да се одржат, вонредните.

Господине претседателе, според Закон и Устав тоа сте вие, но со распуштањето на Собранието како на сите нас и вас ви престанува мандатот. И, вие повеќе немате право да потпишете распишување на избори. Ќе го прекршите Уставот, ќе ги прекршите законите.

Затоа, сакам на оние не знам дечиња што не разбираат овде во првиот ред пратеници кои седат и кои даваат изјави дека пратениците поради материјални услови нешто предлагале во меѓувреме, за да се премости одредена работа по однос на пратениците. Такви какви што си беа, такви ќе си останат. Но, Закон и Устав мора да се почитува, претседателе. За да може вие да распишете избори, вие треба да имате мандат на пратеник. Штом се распушти Собранието вие претседателе од утре да си ја оставите колата, да го оставите обезбедувањето и да не сте потпишале ни еден документ, бидјеки ќе бидете прекршители на Уставот. За да тоа се премости, ве молам, не се закани, а ако така свативте ја Собрание се извинувам, воопшто не мислам да се заканувам, но сакам да ви кажам дека ќе го прекршите Уставот.

Љубиша Георгиевски: Не, јас не го сметам тоа за закана.

Повелете господине Најдовски.

Слободан Најдовски: Господине претседателе, затоа предлагам и барам подршка од 10 пратеници да се прекине работата сега, Законодавно-правната комисија да заседава и точно законски процедурално уставно да ја дотераме работата како што е до крај. Ако ние опозицијата сакавме да ве опструираме за да не се распишат изборите, имаме многу едноставен начин. Како ДУИ што направи ќе ви поднесеме  две илјади амандмани, но сега се договорија Груевски и Ахмети тоа не е така и ние можеме да ве опструираме, нема избори до в година. Ние не сакаме тоа, туку сакаме да биде се согласно Устав и Закон. Затоа, ве замолувам барам подршка од 10 пратеници. Ве замолувам вас од парламентарното мнозинство да ја прекинеме работата, да заседава Законодавно-правната комисија и да ни достави овде мислење и да работиме според тоа. Како сакате, дали вечерва или утре Парламентот ќе се распушти и тоа немаме намера да должиме. Но, до крај, до последната секунда во овој Парламент ќе се залагам за спроведување на Устав и на Закон.

Молам, поддршка од 10 пратеници и молам парламентарното мнозинство да го прифати предлогот. Благодарам.

Љубиша Георгиевски: Мислам дека предлогот на господинот Најдовски е јасен.

Дали има подршка од 10 пратеници? (Има).

Предлогот го ставам на гласање.

Ве повикувам да гласаме.

Гласале 96 пратеници, за гласале 36, воздржани нема, против 60 пратеници.

Според тоа, предлогот на господинот Најдовски не помина.

Повелете господине Никола Поповски, вашата процедурална интервенција.

Никола Поповски: Благодарам претседателе,

Прво, сакам да соопштам дека до колку владеачката партија и двете албански политички партии решиле да има предвремени избори тие ќе се одржат и тоа е неминовно, затоа што имаат заедно 75 гласа овие два блока,  албанскиот и ВМРО-ДПМНЕ. Меѓутоа, сакам на некој начин да го повторам, се мислев дали да зборувам после Најдовски. Јас за разлика од дебатата која се одвиваше кулуарски или на пратенички групи и координациии овие 24 часа во кои Собранието реши да се распушти, што мислам дека е пребрза процедура и политички избрзана, иако распуштањето сега или за два, три дена мислам дека ќе донесе нов квалитет. Жал ми е што Собранието утврди дневен ред во кој не може да се врати назад, каде што утврди една точка на дневен ред. Правен вакум во државата за ваква ситуација нема, таа е уредена со Уставот и со Деловникот и законите. Меѓутоа, тоа значи дека има претходни дејности кои треба да се направат пред да се донесе одлуката. Вашето инсистирање да не се дополни дневниот ред и да се фиксира само одлуката за распуштање создава правен вакум и тоа го создава Собранието без потреба, треба да се донесат неколку одлуки, кои се со законите и Уставот потребни за да се одржат предвремени избори. Тоа не е ништо страшно, тие одлуки се подготвуваат и се гласаат во рок од 10 минути. Не знам зошто се отфрла. Ние како опозиција сме загрижени и ние сакаме изборите, кои несомнено ќе се одржат, тука нема никаков политички спор, сега или вечер во 12 или утре во 10 ќе се заврши таа работа, меѓутоа да бидеме заштитени.

Од, прво, нашата положба во Државната изборна комисија која со Закон е гарантирана, а која не можеме да ја реализираме заради тоа што одбивте точка за остварување на изборните дејствија да избереме нов претседател на предлог на опозицијата, медиумското претставување, кое ние од опозицијата го бараме да се заврши со одлука која сега ја нема, затоа што таа нас ќе ни гарантира на равноправноста, а не на вас. Вие имате инструменти, државни телевизии и т.н., што значи дека со оглед дека е сторена грешка, со оглед дека се оди прилично брзо, не гледам што ќе смени тоа две или три точки да се уфрлат, јас немам друго освен да побарам оваа седница која несреќно се затвори со една точка на дневен ред, времено да се прекине, да се почне нова седница со две точки кои треба да се усвојат за да се заштитат изборните дејствија со Закон гарантирани на опозицијата, медиумското претставување, претседателот на Државна изборна комисија и т.н. и после да се вратиме на оваа точка и таа ќе се изгласа, тука нема ништо спорно. Затоа, сметам дека треба ако нешто правиме да го почитуваме тоа што постои во нашите закони, затоа што вака малку брзото одење ми се чини дека создава сомнеж дека нешто се сака да се прескокне.

Љубиша Георгиевски: Благодарам господине Поповски.

Со оглед за тоа дека е гласано еднаш за прекин на седницата, мислам дека е ирелевантно повторно да гласаме.

Никола Поповски: Моето барање го прифаќате или не?

Љубиша Георгиевски: Не.

Никола Поповски: Ама да се изјасните.

Љубиша Георгиевски: Се изјаснувам, еве не го прифаќам.

Никола Поповски: Го отфрлате.

Љубиша Георгиевски: Да.

Никола Поповски: Тогаш носите вина за изборните дејствија.

Љубиша Георгиевски: Господин Владо Бучковски, повелете.

Владо Бучковски: Благодарам.

Се обидував да бидам рационален, претседателе, затоа што вие сте крајно ирационален. Прифаќате спротивно на Уставот и Законот да потпишете една одлука и јас тука не можам да ве спречам. Консеквенците ќе ги сносите вие. Јасно е дека за ова ќе треба да се одговара и ќе се одговара по 15-ти јули по промената на власта. 

Но, она што сакав да го порачам сега, бидјеки премиерот нема храброст да дојде овде да се соочи со нас, а тврди дека ние сме најголемиот проблем во оваа држава, би сакал да го потсетам на една епизода од март 2006 година кога буквално како мало дете одеше околу и викаше јас не одам на избори ако не ми го дадете првиот човек на Државната изборна комисија. Плашејки се дека ние имаме некои невидливи мастила како во 2002-та и да направиме таков фалсификат. Бидејки, сега се сменија улогите и многу брзо дојде време каде што треба да видиме дали тој, условно речено, плачко има барем дел од него да има џентлменство треба да му се јави на претседателот на Државната изборна комисија и за време на паузата тој да поднесе оставка и по тој основ да мора Парламентот во продолжението да го избере првиот човек. Се друго, претседателе, ќе биде фарса и се друго ќе биде удирање во гради, плашењето на премиерот да дојде овде каде што знае дека нема мнозинство, дека нема доверба и барањето по секоја цена да се распушти Парламентот е вовед во еден голем изборен фалсификат кој ние имаме намера да го спречиме  со волјата на граѓаните. Благодарам.

Љубиша Георгиевски: Обајвувам прекин за ручек до 15 часот и 2 минути.

(По паузата седницата продолжи во 15,21 часот)

Бесим Догани: Почитувани дами и господа пратеници, 

Продолжуваме со седницата. 

Господинот Оливер Спасовски е пријавен за процедурална интервенција, повелете. 

Оливер Спасовски:  Благодарам почитуван потпретседател. 

Почитувани колеги пратеници, 

Јас и колешката Славица Гркоска доставивме Предлог одлука за изменување на Одлуката за избор на претседател, заменик и членови на Државната изборна комисија, која треба Собранието да ја донесе како претходна точка пред точката која е предложена за распуштање на Собранието на Република Македонија. Токму поради тоа поднесов една ваква одлука со која ќе се испочитува членот 27 став 4 од Изборниот законик, во кој јасно стои дека претседателот на Државната изборна комисија  треба да биде предложен од партиите во опозиција, додека заменикот претседател да биде од партиите кои се на власт во Собранието на Република Македонија. 

Меѓутоа, очигледно е дека исто како и Груевски што настапуваше тврдоглаво овие две години, и на овој ден кога е јасно и повеќе од јасно дека ќе се распушти Парламентот и ќе има нови избори, настапивте толку тврдоглаво самите да не ги испочитувате ниту Уставот ниту законите и не знам на кого тоа му е потребно. Тоа најмалку и е потребно на Република Македонија, најмалку е потребно за демократијата во Република Македонија и мислам дека сеуште имате време да најдеме механизми, она што и колегата Поповски го предложи, да закажете нова седница, а оваа да се прекине, на која ќе се донесат одлуки кои треба да бидат донесени врз основа на Изборниот законик. Нема причина тоа да не се направи, заради тоа што ако Никола Груевски како опозиционер прв трчаше низ Македонија по институциите и кажуваше дека без претседател на Државната изборна комисија  никако не се нафаќа да оди на избори, јас сега после воопшто не третирање на една ваква одлука сум уверен дека Груевски подготвува  невиден фалсификат на овие избори, кои ќе придонесат уште повеќе да се руши демократијата во Република Македонија. 

Иако тој се откажа од НАТО и Европската унија и од тие процеси кои што значат приближување, сепак верувајте има мала шанса и тие, во Европската унија и НАТО не се откажаа од нас, има кој да ве следи, нема да ви допушти да направите избори какви што  мислите вие дека треба да ги направите. Со каубојски избори нема да продолжите мандат. 

Токму од тие причини дајте на овој последен ден да покажете дека не сте тврдоглави како вашиот лидер, направете се во рамките на Уставот и Деловникот и повелете на заедничка борба, ќе се видиме на теренот. 

Бесим Догани:  Ви благодарам госпоодине Спасовски. 

За овој предлог веќе еднаш гласавме и Собранието негативно се изјасни. 

(Реакција) 

Да, да. Имавме таков предлог, гласалвме за него. 

Господине Спасовски, во претпладневниот дел на седницата гласавме за прекинување на седницата и Собранието негативно се изјасни за тоа барање. Имаше барање за избор на членови на Државната изборна комисија. 

Ве молам господине Спасовски дефинирајте го вашето барање, само ќе ве молам концизно и прецизно дефинирајте го вашето барање. 

Оливер Спасовски:  Апсолутно господин потпретседател. 

Вие треба да ме слушате кога говорам за да можете да ги слушнете предлозите врз основа на кои треба да предложите на Собранието да гласа. 

Ви кажав дека согласно законските прописи не е само оваа единствена одлука која не ја почитувате во даден момент. Има и уште одлуки кои треба Собранието да ги донесе за да има фер и демократски изборен процес. 

Заради тоа предложив ништо друго, освен она што Гуревски го бараше до 2006 година и критикуваше и закануваше дека ќе ги напушти изборите, ќе го напушти Парламентот, заради тоа да го има Јован Јосифовски како претседател на Државната изборна комисија. 

Сега ние бараме да не е Јован Јосифовски, заради тоа што е десна рака на Груевски во овој момент, дајте да имаме друг претседател кој што ќе гарантира и во очите на македонската јавност и во очите на меѓународната јавност дека ќе имаме фер и демократски избори. 

Предлагам овде да ја прекинете оваа седница, да свикате нова седница на која ќе го ставите како точка на дневен ред овој предлог на одлука и другите одлуки кои гарантираат изборен процес врз основа на Устав и Закон и по донесувањето на таквите одлуки да продолжиме со оваа седница на која ќе биде распуштено Собранието. Инаку вака не знам зошто ви е ризикот да влегувате во избори тотално спротивно од она што го нуди правниот систем во Република Македонија. Благодарам. 

Бесим Догани: Во ред господине Спасовски. 

За слично барање но поинаку поставено Собранието  гласаше. 

Друга работа е дека ние изгласавме дневен ред каде што рековме дека дневниот ред нема да го дополнуваме со други точки. Сега вашето барање е контрадикторно. 

(Реакција од повеќе пратеници и од господинот Бучковски) 

Господине Бучковски, ние гласавме за прекин на седницата и се изјаснивме дека не сакаме да ја прекинеме седницата. 

(Повторно рекаиции) 

Како и да е, еве уште еднаш, за да докажеме дека нема ништо таинствено, нема ништо скришно, нема темни идеи зад ова барање кое дојде од пратеничката група на ДУИ, јас ќе го уважам барањето на господинот Спасовски, иако е контрадикторен со тоа што претходно сме го направиле и ќе повикам дали има поддршка од 10 пратеници, бидејќи јас немам намера да ја прекинам седницата. Бидејќи имате 10 пратеници за поддршка, предлогот на господинот Спасовски седницата да се прекине и да се најави нова седница со нова точка за изменување на Одлуката за избор на претседател, заменик и членови на Државната изборна комисија  го ставам на гласање. 

Ве повикувам да гласаме. 

Гласале 90 пратеници, од кои 26 гласаа за, воздржани нема, против 64. 

Констатирам дека предлогот на господинот Оливер Спасовски не е прифатен. 

За процедурална интервенција се јави господинот Трајко Вељановски кој не е присутен во моментот, па затоа три минути за процедурална интервенција има госпдинот Игор Ивановски, повелете. 

Игор Ивановски: Господине потпрестседателе, нема дилема дека вечерва ќе донесеме одлука да се оди на избори. За тоа дали тоа е во ред и дали е најдобрата одлука ќе дискутираме кога ќе дојде точката, но една работа во една нормална, а не ваква држава, треба на сите да ни ибиде јасна, а тоа е дека не се оди на избори ако нема комплетна доверба, ако нема комплетна усогласеност и почитување минимум стандарди и правила. 

2006 година пратеничка група со 4 пратеници предводена од Никола Груевски, се доведе во ситуација да уценува со своето учество на изборите ако не се направи состав на Државната изборна комисија  и ако не се измени изборниот законик за да има барање опозицијата да го даде кандидатот за петседател. 

Јас разбирам дека ВМРО ДПМНЕ е составена од политички дилетанти, ама до толку да се оди на варијанта од напред да се прави вовед за фалсификат, за немање на доверба и една нога во нефер и недомократски избори, за кои да потсетам дека ќе доведат до паѓање и на последната шанса за влез во НАТО и Европската унија, не можеме да го разбереме и во овој случај. . .  

Бесим Догани:  Господине Ивановски, ве молам да се навратите на процедурата. 

Игор Ивановски:  Апсолутно сум на процедурата, зборуваме за избори, зборуваме комплетно за избори бидејќи не се оди на избори со Државната изборна комисија  за која што буквално не се почитуваат правилата на изборниот законик. 

Бесим Догани: Ве молам господине Ивановски, вие сте во заблуда. Не зборуваме за предвремени избори. 

Игор Ивановски:  Јас ќе дадам предлог, дозволете да дадам предлог. 

Бесим Догани:  Ние зборуваме за дневен ред. 

Игор Ивановски:  Дозволете да дадам предлог. 

Бесим Догани:  Дајте ве молам. 

Игор Ивановски:  Ако ме оставите да зборувам, ќе дадам. 

Од таа причина, не може да разговараме за одлуката пред претходно да ги поставиме елементите за да одиме од утре на избори и тука нема ништо ново. СДСМ не бара да се измени Државната изборна комисија , СДСМ бара како што тоа во 2006 година се востанови претседателот на Државната изборна комисија  од тие членови да биде предложен, не од некои  трети, тоа ова Собрание да го верифицира пред да отидеме на избори. Бидејќи со овој претседател кој што има син во ВМРО ДПМНЕ и кој што директно работи по инструкциите на претставниците на ВМРО ДПМНЕ нема фер и демократски избори. 

Затоа, мојот конкретен предлог е, бидејќи го одбивте овој претходниот, во овој момент да се прекине тука седницата, да го повикате претседателот на Комисијата за избори и именување Трајко Вељановски, да свика седница на Комисијата за избори и именувања и да се даде предлог на одлука со кој што Одлуката предложена од Оливер Спасовски ќе биде и предлог на Комисијата за избор и именување, како што и е редот, и врз база на тој предлог да се даде предлог за нов претседател на Државната изборна комисија . Тогаш да ја ставиме таа точка на дневен ред, да го измениме тоа и ќе продолжиме за точката за изгласување на одлука за распуштање на Парламентот. 

Барам официјално да го ставите тој предлог на гласање. 

Бесим Догани:  Ви благодарам. 

Имаме уште еден предлог од страна на господинот Игор Ивановски видоизменет кој го слушнавте. 

Предлогот го ставам на гласање. 

Ве повикувам да гласаме. 

(Реакции) 

Гласале 83 пратеници, за гласале 19, воздржано нема, против 64. 

Констатирам дека предлогот на господинот Игор Ивановски не е прифатен. 

Процедурална интервенција има госпоѓа Роза Топузова Каревска, повелете. 

Роза Топузова Каревска: Благодарам почитуван потпретседател. 

Почитувани колеги пратеници, не може нешто да се измени во последниот ден ако сите денови сме работеле вака, па сега нема на крајот да се менува и претседателот на Собранието, начинот на кој работеше. Едно се договаравме на координација, друго излезе на самата седница. Тоа што беше наговестено на координација како една пречка за премостување се претвори во популистичките настани на Влатко Ѓорчев, кој што патем да кажам, го разбирам господинот Ѓорчев, него не го интересира ништо друго, тој ги отвора тендерите, има доволно средства, така што тоа му е главниот дел, а од друга страна е страшно загрижен за 100 илјади луѓе што не земаат плата. Грижата ја делиме сите, а со оглед на тоа кој сакаше да гласа и да го донесеме законот, се виде впрочем, така се покажува грижа, а не со големи зборови, туку со големи дела се покажува грижата. 

Почитуван потпретседателе, насоката да се направи невиден фалсификат на изборите е евидентна. Ќе го цитирам Никола Груевски во времето кога беше во опозиција: Изборите се ставаат во летни месеци или пред годишните одмори, со една единствена цел, тогаш коалицијата да направи фалсификат. Истиот термин го избравте и вие. Тогаш ние не направивме фалсификат. Вашата умисла беше дека во тој период се прави фалсификат и најверојатно за тоа и сега ги ставате изборите. Колку се значајни, незначајни, местото на Македонија и сето тоа, нема сега да зборувам затоа што немам време во овие три минути, а на крајот на краиштата видовме колку многу е важна Македонија на Груевски, колку многу му е важен напредокот на оваа земја, а колку многу му е важен неговиот личен рејтинг. Две години работеше медиумски на неговиот личен рејтинг, ги трошеше парите на граѓаните, а сега сето она што го собра во Буџетот ќе го потроши и на леглен и на нелегален начин на избори. Но, нека го направи тоа, иако 55% од граѓаните сега во овој момент сметаат дека не е време за избори Никола Груевски смета дека е време за избори. 

Медиумското претставување почитуван потпретседателе е многу суштинско и важно. Членот 75 од Изборниот законик кој говори за медиумското претставување е многу јасен и прецизен. Вели, одлуката за правилата за рамноправен пристап до медиумското пристапување ја донесува Собранието по предлог на Советот за радиодифузија. 

Предлагам ваква одлука да побараме од Советот за радиодифузија и да ја донесе ова Собрание итно, а утре да расправаме за одлуката која ја имаме доставено од ДУИ за барање за распуштање на Парламентот. Благодарам. 

Бесим Догани:  Госпоѓо Топузова дали имате поддршка од 10 пратеници за поддршка на ваков предлог. 

Роза Топузова Каревска:  Замолувам 10 пратеници да ми дадат поддршка. 

Бесим Догани:  Бидејќи имате поддршка од 10 пратеници, предлогот го ставам на гласање. 

Ве повикувам да гласаме. 

За предлогот на госпоѓа Топузова гласале 82 пратеника, од нив 20 гласаа за, воздржани нема, против 62. 

Констатирам дека предлогот на госпоѓа Топузова не е прифатен. 

Три минути за процедурална интервенција има госпоѓа Мери Младеновска Ѓорѓиевска, повелете. 

Мери Младеновска Ѓорѓиевска: Благодарам потпретседателе. 

Почитувани колеги пратеници, оваа седница за жал уште еднаш ме уверува во она што и до сега повеќе пати сум го спомнувала од оваа говорница, секако со загриженост, за тоа што граѓаните на Република Македонија кога ќе го почувствуваат тоа што ние го чувствуваме овде во Парламентот, мислам дека ќе биде навистина доцна. Тука мислам пред се на интересите на нашата држава, на интересите на Република Македонија. 

Ние се соочуваме со власт која мисли само на својот рејтинг, на своите партиски интереси и затоа денес наместо да зборуваме за тоа што треба да напавиме Македонија да ја вратиме на колосекот кој не води кон НАТО и Европската унија, владеачките партии овде се натпреватуваат со самите себе, манифестирајќи ја власта на начин што значи рушење на се што до сега градевме макотрпно во изминативе 17 години како парламентарна демократија, како политички консензус, ако сакате и како фер однос. 

Ако досега успеавме минативе години да се избориме пред секои избори да се осигура доверба од страна на сите учесници во избирачкиот процес во организацијата на самите избори, денес сметам дека сме сите уверени дека таквата доверба во изборниот процес навистина сериозно се нарушува со сето она што имаме можност да го гледаме како манифестација на власт од ваша страна. И наместо кога веќе сте се определиле за избори како формален чин да се обидете со сите учесници во тој процес да се договорите барем за формалните работи кои треба тој процес да го направат успешен, вие бегате притоа рушејќи го и сето она што значи концепт на доверба и фер однос, меѓутоа кршејќи ги и законите кои што се позитивно право во Република Македонија. И токму затоа навистина не знам од кои причини, а верувам од она што досега го кажаа како образложение и моите претходни колеги, а и јас, дека бегате само со цел да го започнете тој процес кој што ќе значи целосно кршење и на законите и доведувајќи не во ситуација да се даде негативна оценка за Република Македонија за изборите. Затоа јас уште еднаш ќе споменам дека елементарно нешто што треба да направите е да се избере претседател на Државната изборна комисија, како што налага Изборниот законик на предлог на партиите во опозиција, како што тоа беше направено 2006 година. Токму затоа потпретседателе ве замолувам овој мој предлог да го ставите на гласање.

Бесим Догани: Ви благодарам.

Бидејќи овој предлог беше даден и гласан од страна на Собранието и Собранието негативно се изјасни.

Процедурална интервенција има господинот Кире Гештаковски. Повелете.

Кире Гештаковски: Ви благодарам господине потпретседателе, почитувани пратеници.

Навистина не можам да се начудам на инаетот, суетата што го прават претставниците од парламентарното мнозинство. Да не се земе во предвид самиот факт уште пред распишувањето на предвремените избори кои во секој случај ќе ги има, не може никој да ги спречи. Така одлучи парламентарното мнозинство и ќе ги има. Но, да не е тоа се направено по процедура регуларно, не можам да сватам. Се работи за часови, или евентуално еден ден. Зошто да доведеме во прашање одлуката за распишување на предвремените избори да падне на Уставен суд, да направиме нова глупост и нова брука во Европа и во светот.

Претседателот тука надвор во кулуарите ме убедуваше дека и другите претседатели ги распишувале тие, иако му бил поминат мандатот. Мандатот на никој претседател досега што има распишано не му беше поминат. Единствено само на овој претседател денеска ќе му се прекине мандатот и нема да биде пратеник. А сите знаеме дека претседател на Собрание не може да биде, ако не е пратеник. Значи, ќе биде навистина спорна одлуката за распишување на предвремени избори.

Од друга страна сите викате дека нема да се попречи патот на Република Македонија кон евроатлантските интеграции. Буквата а од азбуката на Европската унија и на НАТО е фер и демократски избори. Па ви се случува денеска од ваков инает што правите пред распишување тие да се прогласат за фалсификувани избори. Не смее Република Македонија да има послаби оценки за спроведените избори од 2002 и 2006 година во 2008 година. Нема Европска унија и НАТО. Не се случило досега држава да влезе во тие семејства со вакви распишани избори. Никаде да нема консензус меѓу опозиција и позиција, не се има случено тоа. Оценките на ОДИХР, на ОБСЕ, на Брисел, на Вашингтон почнуваат од денеска, од денот на донесувањето на Изборниот закон, од денот за формирањето на Државната изборна комисија, од денот на распишувањето на изборите и продолжуваат кампањите и признавањето на резултатите. Не можеме да зборуваме дека сите сме за евроатлантски интеграции, а да се однесуваме вака. Значи, јас немам конкретно барање, не сакам да се стави мојот предлог на дневен ред. Само укажувам на свеста на пратениците од парламентарното мнозинство да не направиме нова глупост во Република Македонија.

Бесим Догани: Ви благодарам господине Гештаковски.

Три минути процедурално, госпоѓа Силвана Бонева, повелете.

Силвана Бонева: Благодарам почитуван потпретседателе. 

Навистина не можам да ја сватам недовербата на СДСМ кон Државната изборна комисија и зборувањето дека ВМРО-ДПМНЕ подготвува фалсификат, па затоа не сака да ја стави  таа точка на дневен ред. Ги молам колегите да се ислушаме и јас мирно ги слушнав цело време како зборуваа. Морам да ги потсетам колегите дека кандидат за претседател на Државната изборна комисија од страна на тогашната опозиција согласно со членот 27 став 4 каде што се вели: од кандидатите на предлогот на листа политичките партии во опозиција предлагаат претседател на Државната изборна комисија, а партиите на власт предлагаат негов заменик.

Сега, повторно ќе ве потсетам, предлог на ВМРО-ДПМНЕ беше професор Најчевска не беше изгласан од страна на тогашното парламентарно мнозинство и не беше прифатен од вас.

(Бурна реакција од страна на пратениците од СДСМ)

Јани Макрадули: (Зборува од место)

Не се гласаше, не лажи.

Бесим Догани: Госпоѓо Бонева ќе ги добиете вашите три минути веднаш по пауза од 15 минути.

(Пауза од 15 минути)

(Пауза од 15,49 часот)

(По паузата седницата продолжи во 16.21 часот)

Бесим Догани: Продолжуваме со работа.

Госпоѓа Силвана Бонева не е присутна, затоа три минути процедурално има збор госпоѓа Радмила Шекеринска, повелете.

Радмила Шекеринска: Благодарам господине потпретседателе.

Да бидам искрена очекував дека госпоѓата Бонева ќе најде сила да признае и да се извини за тоа што грубо, грубо ја фалсификуваше историјата и избра да говори лаги и покрај тоа што била сведок на настани во ова Собрание и во претходниот мандат. Меѓутоа не мислам дека тоа е тонот кој треба да доминира на денешната седница и жалам што можам да констатирам дека истите пратеници кои сериозните прашања во Македонија две години ги потценуваат и ги третираат несериозно и денеска се однесуваат на ист начин и нема никаква промена во тоа однесување.

Денеска носиме една крупна одлука, ама  таа крупна одлука уште не сме стигнале да ја дискутираме. Не се секирајте, денеска, вечер, рано сабајле, утре Собранието ќе ја донесе одлуката за предвремени парламентарни избори. И не знам зошто драма вие правите од тоа. Правите драма заради тоа што за прв пат во 18 години учење демократија во Македонија Владата на ВМРО-ДПМНЕ се одлучува да оди на избори без минимум консензус за фер плеј. Тоа не ни се случило на првите парламентарни избори, не ни се случило пазете, 1998 да бидам искрена ни 2002 година, ни 2002, после една таква власт која владееше со страв и насилие нам тоа не ни се случи. Денеска македонското Собрание може да избере или да обезбеди минимум  услови за фер и демократски избори или да и објави на македонската јавност дека Владата на ВМРО-ДПМНЕ подготвува изборен фалсификат. Вчера веста голема во Македонија беше дали ќе има или нема да има избори. Вчера веста беше во Македонија дека ќе има предвремени избор. Денеска  тоа веќе не е вест. Денеска вест е дека  оваа Влада на ВМРО-ДПМНЕ сака со ваква седница на Собранието да подготви и да организира изборен фалсификат. И сега ќе ви објаснам зошто бидејќи гледам дека неискусните колеги се чудат. Нема ниту една причина зошто Собранието денеска да не го почитува законот. Ќе се договориме сакате во 12 вечер да завршиме. Сакате во 10 навечер да завршиме или утре сабајле да ја завршиме дебатата, ама дајте да ги исполниме обврските со законот. Ако ДИК бил претставник од опозицијата тоа и сега треба да биде така. Затоа се чудам ВМРО-ДПМНЕ кој денеска тврди или вчера дека со многу оптимизам тргнува во избори зошто му е потребно да не ги почитува законите. Зошто му е потребно да го манипулира ДИК? Зошто му е потребно да имаме незаконски избори? Зошто му е потребна манипулација со гласачкото тело? Се додека тој одговор не го дадете оваа денеска  нема да биде седница туку ќе биде седница за подготвување на изборен фалсификат од страна на Владата. Благодарам.

Бесим Догани: Следен за процедурална интервенција е господинот Александар Николовски, повелете.

Александар Николовски: Ви благодарам потпретседателе,

Би сакал имајки ги предвид досегашните забелешки и ја с да реагирам и да повикам и да апелирам на смиреност.

Мислам дека нема потреба од една ваква тензија која што денеска се создава во Парламентот. Ние имаме многу нормална седница на која што има иницијатива за распуштање на Парламентот. Дали тоа ќе се случи или не ќе одлучи мнозинството во Парламентот.

Но, она што е факт е дека ова е една демократска процедура која што прв пат се случува во демократска Македонија. Мене ми е јасно дека немаме претходно искуство и дека многу работи ни се нови, но ќе поминеме и уште едно искуство за Република Македонија после кое што се надевам дека ќе одиме на избори, на кои што избори ќе можеме да ги размениме аргументите за кои што зборуваме денеска.

Нема потреба од паника, нема потреба да сееме страв и паника кај граѓаните заради тоа што ВМРО-ДПМНЕ ниту сака, ниту има намера било што да направи на изборите што ќе биде спротивно на Уставот и на законот. Впрочем, ВМРО-ДПМНЕ во минатото било жртва на такви сценарија и нема да си дозволи тие сценарија да ги прави.

Уште повеќе треба сите граѓани на Република Македонија да знаат дека не се случуваат никакви чудни, страшни и лоши работи. Се случува наједноставна процедура после која ќе треба да излеземе на избори и да провериме чии аргументи држат.

Тие избори ќе ги спроведе ДИК во која што опозицијата има мнозинство предводено од СДСМ така што опозицијата целосно ќе го контролира процесот. Процесот ќе биде контролиран и од меѓународниот фактор, ќе биде контролиран и од домашните невладини организации, така што апсолутно мислам дека нема потреба од сеење страв и паника која што се прави овде денеска.

Мислам дека стравот и паниката која што се обидува опозиционата партија да ја наметне денеска после една многу, многу, многу едноставна причина, а тоа е нивниот страв од соочување со граѓаните. Но, нормално тоа не можат да го кажат директно и затоа велат дека ние сме спремни дајте да се договориме.

На крајот, за да ги постигнеме ефектите кои што сакаме да ги постигнеме, за да оваа седница добие логичен след, имајќи предвид дека изгубивме многу часови договарајќи се во процедурални интервенции би предложил да работиме по 18,00 часот до завршувањето на расправата по оваа точка односно до завршувањето на точката.

Молам подршка од 10 пратеници за овој предлог и молам да работиме по 18,00 часот, до завршување на расправата, заклучно со гласањето.

Бесим Догани: Дали имате подршка од 10 пратеници за вашиот предлог.

(Повеќе од 10 пратеници креваат рака)

Во ред.

Предлогот на господинот Александар Николовски да се работи после 18,00 часот до завршување на точката на дневниот ред го ставам на гласање.

Ве повикувам да гласаме.

Се извинувам колеги, дали може една минута за да ги соопштам резултатите од резултатите.

Господине Вељановски, господине Макрадули, молам една минута за да ги соопштам резултатите.

Од вкупно 111 регистрирани пратеници од кои гласале 83, сите 83 гласала за.

Констатирам дека Собранието ќе работи до завршување на точката на дневен ред.

(Јана Макрадули - во 18,00 часот нема ли да има прекин)

Ве молам, иако од место прашувате, прашањето умесно, ќе направиме една пауза во 18,00 часот потоа ќе работиме до завршување на точката.

(Јани Макрадули - покасно нема ли пак да имаме прекин)

Потоа ќе се договориме за полноќна пауза зависи до колку ќе работиме.

Три минути за процедурална интервенција има господинот Владо Бучковски, повелете.

Владо Бучковски: Почитуван потпретседателе, очекував дека претседателот Георгиевски сериозно ќе ја сфати опозицијата и ќе поразговара со претседателот на ДИК и не очекував дека колешката Бонева така безобзирно ќе лаже. Тоа е страмота во пресрет на изборите да лаже, па после мене по судски спорови ќе ми барате за вашата чест и углед 100 илјади евра, срамота.

(Силвана Бонева - ќе барам)

Срамота, срамота. Ајде и за ова излезете на говорницата за 100 илјади евра повторете го ова. Повторете го ова. Ајде ако не ви е срам. Како не ви е срам. Па, го доведовте во заблуда и младиот колега Николвски, кој верувам кога ќе порасне нема да биде како вас. Ќе говори чесно, ќе говори чесно затоа што без доверба не можеме да одиме на избори.

Бесим Догани: Ве молам...

Владо Бучковски: Потпретседателе, ве молам, говорам заради вас. Еве, заради вас, заради доброто на Македонија.

Бесим Догани: Сакам да ви се обратам да не им се обраќате директно на пратениците.

Владо Бучковски: Па на кога да му се обраќам? На новинарите? Ајде на Груевски ќе му се обраќам, (Никола Груевски не е во салата)

Значи, почитуван претседателе на Владата срамота е да одите на Сител телевизија, а да не дојдете во Парламентот и да потврдите дека ние се договоривме дека независно кој е на власт, кој е опозиција, опозицијата ќе го има претседателот на Државната изборна комисија. 

Уште повеќе што не е за смеење...

(Некои пратеници во салата се смеат)

Почитувани статисти на средината. Од десната страна еден господин кој го велевте дека е вашиот војвода вчера рече дека изборите кои следат ќе бидат касапана за овие наши колеги кои безобзирно сега гласаат, како вас, заблудени од тоа дека по секоја цена мора да имаме денеска распуштање на Парламентот. Еве, ветивме, ќе го распуштиме Парламентот, но ајде да одиме на фер и демократски избори.

Со Сашо Мијалков, со Гордана Јанкуловска, со Михајло Маневски, што ги имате, кој е трио фантастико, значи синоним за нечесно, за недоверба, сакате уште претседателот на ДИК да биде ваш. Па, реално не давате да одиме на фер и демократски избори.

Бесим Догани: Благодарам господине Бучковски.

Процедурално три минути за збор има господинот Никола Ќуркчиев.

Никола Ќуркчиев: Почитувани колеги и јас сакам во оваа прилика да апелирам на малку повеќе достоинство до сите нас овде присутни во оваа сала.

Почитувани колеги сакам да реагирам особено за некои работи кои што ги сметам или ги сметав за завршена работа во Република Македонија. Секогаш кога се среќаваме со нашите колеги зборуваме за парламентарните демократии и како таму изгледаат изборните прописи. Меѓутоа, секогаш кога сте во опозиција вие сте многу гласни и зборувате за тоа како треба да изгледа еден изборен процес. 

Почитувани колеги, сметам дека е многу важно сите политички субјекти во државата да ги имаат основните информации за тоа што се подготвува во Република Македонија. Не може било кој политички субјект да очекува преку ноќ, само со притискање на едно копче да се оди на изборо. Знаете ли колку време течеа подготовките за избори. Колку време се среќававме со странците во Република Македонија? Па, може ли да се оди на избори без доверба? Таа доверба е во консултациите кои што мора да течат. Зборувавте 6 месеци, 6 недели, зборувавте за изборниот список. Готов ли ви е? Спакуван ли ви е? Објавете го резултатот тогаш. Така ли мислите? Не може така почитувани колеги. Не до утре сабајле, до утре поручек ако вие денес денот Д може да се подбивате колку сакате. Меѓутоа, нема семејство во Република Македонија кое што не ја следи оваа седница загрижено. Внимавајте добро, од што се плашиме? Од изборниот резултат? Зошто ви е потребен изорен фалсификат? Па, добро, вака ли ќе одиме на изобри? Чувте дека ние сме спремни да расправаме за тоа во која ситуација е Република Македонија и не смееме тоа да го направиме ни денеска кога толку многу работи се заборавени од ваша страна. Конструктивно сакавме да укажеме на некои нешта дека мора да бидат донесени одлуки и внимавајте што на сето тоа доаѓа од ваша страна. Ве молам не е само претседателот на ДИК проблем. Тоа е еден од гоелмите проблеми. Дозволете да укажеме на некои нешта. Дозволете да ги поправиме нештата заедно и да одиме на избори. 

Бесим Догани: Благодарам...

Никола Ќуркчиев: Ќе благодарите почитуван потпретседателе, меѓутоа после изборниот резултат. Граѓаните ќе знаат да ја ценат оваа ситуација.

Бесим Догани: Господине Ќуркчиев, ви благодарам многу.

Господинот Игор Ивановски има збор следните три минути, повелете.

Игор Ивановски: Господине потпретседателе, ќе бараме да се исправи неправдата и воведот во изборен фалсификат до крај и ве молам вие да повикате најмалку двајца личности да дојдат во оваа сала. Прво е Љубиша Георгиевски, кој што по негови зборови е официјалниот предлагач на оваа точка, а не ДУИ, бидејќи тоа го слушнавме од неговите зборови. Ние водиме расправа сепак процедурално без предлагачот од ВМРО-ДПМНЕ. 

Вториот, најбитниот, не само што е многу способен, туку што има амбиција ексофицио, а тоа е Никола Груевски и да дојде тука да не се крие, да се бута во студиото на Сител каде што му е најсигурно со договорени прашања да седне овде, или на страна од оваа сала да седнеме да се договориме како што се договаравме во 2006 година.

Навистина не можам да разберам вие сакате да идете на избори со страв од некого? Одлично, одлично, да сте живи и здрави. Поголем став од владеачка партија која што иде на избори во овој момент не сме виделе. Инаку, како да го протолкуваме тоа што се плашите да има претседател на ДИК согласно Устав и закон, освен, бидејќи не сакате за тоа да разговарате и сакате да спакувате изборен резултат кој што нема да биде релевантен и легитимен, ама ќе треба да биде на крај со некакви бројки што ги ратификува вашиот омилен претседател на ДИК.

Таа работа не бива. Таа работа не бива затоа што ова држава во вакво критично време да си дозволи афрички или авганистански избори нема да пројде. Вие со самата одлука веќе со една нога не воведувате во тоа, но оваа расправа нема да заврши се додека не се почитува еден основен закон, а тоа е Изборниот. Па, вие 25 пати предлагавте изборни законици, и измени заради популистички методи, а овој кој што е во моментот присутен не сакате да го почитувате. Не ве разбирам зошто покажувате толкав страв. Седнете со нас, ќе се договориме како што во 2006 година пратеничка група и коалиција од 60 пратеника се договараше со 4-ца меѓу кои што еден во моментот е Силвана Бонева и Илија Китановски. Како не ви е срам тогаш да зборите една работа, сега ја правите истата, да бидете поинакви. Или сега ви се сменија некои работи.

(Силвана Бонева - ќе одговорам)

Ќе ми одговориш. Ќе одговориме на терен, не тука. Ама кога ќе излеземе госпоѓо Силвана Бонева како што се среќававме во изборната единица 4 на последните избор, сега госпоѓо Силвана Бонева нема да победите со фалсификат, бидејќи имате обврска како што тогаш од 11 барања на Никола Груевски прифативме 9 како Влада...

Господине потпретседателе ве молам официјлано тоа е третото барање, веднаш да ги повикате претставниците на ОБСЕ да бидат присутни во Собранието на Република Македонија како официјални гости, како што впрочем тоа може да го направите за да ја следат оваа расправа, бидејќи ако не се расчисти оваа дилема изборите ќе бидат нелегитимни и не фер. Благодарам.

Бесим Догани: Благодарам.

Дами и господа пратеници пред да продолжиме би сакал уште еднаш да напоменам дека се уште сме во тек на изготвување на дневен ред, промени на дневниот ред и затоа...

(Реакција на пратениците од место)

Што сакам да ви кажам господине Вељановски. Не сме почнале со расправа по точката и затоа ќе ве молам за да не дојде до недоразбирање и да на му одзема на некого збор да се придржувате кон процедуралните реакции.

Следен за процедурална расправа е госпоѓа Илинка Митрева, повелете.

Илинка Митрева: Благодарам господине потпретсдеател. 

Дозволете ми и јас да го дадам својот коментар на квалитетот на подготовките врзани за предвремените избори за кои што денес ќе стане збор во ова Собрание. 

Значи, сметам дека Република Македонија е единствената парламентарна демократија која што под владеењето на Груевски и ВМРО  сака да ги добие изборите пред тие да почнат. Значи, искрено кажано и тоа сакам да го разберат граѓаните на Република Македонија сакате ќар со дубара, инаку до сега ќе се прекинеа во неколку наврати седниците и во неколку наврати ќе заседаваа соодветните тела кои што ќе придонесеа кој Парламент достоинствано да ја заврши дебатата околу подготовките и да ги спроведе односно да ги систенматизира сите инструменти кои ни се потребни во ваквата ситуација. 

Сакам во оваа прилика да ги потсетам колегите парламентарци и македонската јавност дека Македонија не се пробиваше лесно кон оценките на меѓународната заедница, Европската Унија и ОБСЕ за квалитетот на изборните процеси. Но, сакам исто така да ве потсетам дека во 2006 година сите овие меѓунарадни фактори и во прв ред ОБСЕ оцени дека во Република Македонија се сроведени фер и демократски избори. 

Јас посакувам ваквата оценка да стигне и сега макар и за Владата на ВМРО-ДПМНЕ, затоа што поважно од Владата и од владите ни е оценката за Република Македонија. 

Ако е тоа така господине  попретседателе ве молам да го искористите својот авторитет на значаен коалиционен партнер и да ги убедите поголемите браќа или посилните браќа,  дека на Македонија и треба регуларен изборен процес. 

Не е многу значајно дали ОБСЕ ќе дојде или нема да дојде на оваа седница, ама е значајно дека ќе ги даде оценките по спроведените избори. Нема потреба да тргнеме во еден важен демократски чин, со убеденост и со атмосфера во Република Македонија дека владеачката партија подготвува изборен фалсификат.

Бесим Догани: Ви благодарам госпоѓа Митрева. 

Јас уште еднаш ве замолам,  сите пријавени пратеници дека би требало сите да зборат по процедура, ако сте веќе желни да зборувате по точката на дневниот ред, тогаш би предложил сите процедурални да се повлечат па да дискутираме за точката по дневниот ред.

Ве молам јас не сакам никому да одземам збор, не сакам никого да прекинам и затоа ве молам...

( Дофрлања од место)

Јас уште еднаш ве молам, најчовечки да ја почитуваме процедурата.

Господине Димовски, повелете.

Три минути процедурално 

Илија Димовски:  Благодарам, господине потпретседател.

Во рамките на овие дискусии за  процедурата би сакал и јас неколку работи да потенцирам.

Прво,би сакал да изразам неразбирање на атмосферата која што се обидува СДСМ да ја наметне  во текот на оваа процедурална дискусија и општо во целокупната јавност во Република Македонија, веројатно и сигурно сакам да предочам дека ова е дел од смислена политичка кампања поради тоа што СДСМ веројатно е свесен дека ќе има избори набрзо и ова се што го гледате е изборен театар и ништо повеќе. 

Зошто е тоа така ?  Значи СДСМ преку своите пратеници денеска извршува грубо потценување на државата  Република Македонија, извршува грубо потценување на институциите на системот на Република Македонија и извршува грубо потценување на интелектуалните капацитети на граѓаните на Република Македонија. 

Јас би сакал да потенцирам дека граѓаните на Република Македонија своето политичко чувство го имаат развиено на многу високо ниво. Со еден ден театар политички, изборен, кафански, немој да мислите дека можете да сеете страв и нервоза кај граѓаните.

Зошто го велам ова. Значи во државната изборна комисија мнозинството членови се предложени од сегашната опозицијата.

( Дофрлање од место а потпреседателот ги смирува пратениците со ѕвончето)

Значи да бидеме јасни ве молам. 

Во изборниот Законик вели: мандатот на државната изборна комисија трае 5 години. Значи јас не држам тука говори, туку ви кажувам факти, ако ве нервираат фактите вие имате проблем. 

Друго би сакал да потенцирам уште една работа..

(Дофрлање од место а претседавачот предуредува на ред со звончето)

Ве молам, ве молам да се слушаме, нема потреба од нервоза.

Значи ниту Уставниот суд ниту толкувањата на Уставниот суд ниту Законите во Република Македонија немаат поголема правна сила од Уставот  на Република Македонија. Ве молам извадете го Уставот и прочитајте.

(потпреседателот со ѕвончето ги смирува пратениците)

И трета работа, за да се преземат претходни дејства при организирање на избори треба да знаеме дали ќе има избори. Ние можеме да се убедуваме меѓу нас дали ќе има избори или не, меѓутоа формално правно во овој момент никој не може да каже дека ќе има избори. Тука ви паѓаат вашите тези и тука ви паѓаат обидите да сеете страв и нервоза кај граѓаните поради тоа што тоа е единствано нешто за кое што сте научиле во изминатите 17 години, почитувани колеги, благодарам.

Бесим Догани: Ви благодарам господине Димовски.

Госпоѓица Славица Грковска, три минути за вашата процедурална интервенција, повелете.

Славица Грковска: За да ги демантирам сите шпекулации, ќе го прочитам членот од Изборниот законик во кој се вели “Претседателот и членовите на Државната изборна комисија функцијата ја вршат професионално со мандат од пет години, со право на повторен избор”. Значи “ претседателот и членовите”.

Тоа што ние го бараме, е актуелниот претседател на Државната изборна комисија повторно да си остане член. Меѓутоа, на негово место да дојде друг претседател кој ќе биде предложен од опозицијата и на тој начин да го запазиме барањето на Изборниот законик што го донесовме заеднички со консезус во претходниот мандат. За овој Изборен законик преговара 2 месеци СДСМ и неговата коалиција во претходниот мандат, како партија од власт и ВМРО-ДПМНЕ како партија во опозиција.

Затоа апелирам до вас, најмалку што можете да направите е да го почитувате законот што со консезус е донесен во претходноит мандат. Инаку, во спротивно, вие сте тие што се обидувате да сеете страв и паника и вие сте тие што покажувате дека се плашите од соочување со граѓаните. Заради тоа што, во спротивно ако не се плашите од соочување со граѓаните ќе гледате да направите фер и демократски избори по целиот терк, исполнувајќи ги сите законски и уставни критериуми и нема да се криете за да коалицијата со ДУИ и сугурнота мнозинство што го имате денеска  за недополонување на точки на дневниот ред.

Повелете, па покажете дека навистина не ви е страв да се соочите со граѓаните зарадисите катастрофални резултати што ги прикажавте во изминатиот период и дозволете седница со точки на дневен ред што ќе значат исполнување на сите критриуми за организирање на фер и демократски избори во Република Македонија.

Бесим Догани: Благодарам госпоѓице Грковска.

Госпоѓа Весна Бендевска, повелете.

Весан Бендевска: Благодарам потпретседателе.

Почитувани колеги,

Токму вие од владеачкото мнозинство, инспиративниот говор на вашиот млад колега е чист пример не само на политичка демагогија, туку и за огромно политичко незнаење.

Денеска имаме една точка на дневен ред,не по ваша волја, по налог на Никола Груевски. Неизјаснувањето околу бараните точки на дневен ред, кои само ќе значат процедура вовед во предвремени парламентарни избори,значи само едено, ВМРО-ДПМНЕ  одлучи да оди во нефер и недемократски избори, само за да го прикрие и тоа многу невешто, бегањето од одговорност на Никола Груевски.

Никола Груевски одби да реферира што се случи со НАТО поканата. И не одалечи од НАТО поканата. Но, со нефер инедемократски избори не одалечува од ЕУ. Основен критериумза добивање датум на преговори е одржување на фер и на демократски избори.

Господине потпретседаетл барам од вас како претседавач со оваа седница да ми објасните што ќе се случи кога очигледно имате мнозинство да изгласате распуштање на овој Парламент. Одговорете ми на три прашања:

Кој ќе биде тој кој ќе ги распише предвремените избори? Со оглед на тоа што мандатот на претседателот ќе му помине.

Кој ќе биде тој што ќе днесе одлука за правила за рамноправен пристап во медиумско претсавување? Со оглед на тоа што само собранието може тоа да го направи. И е прдвидено со Изборниот закон и со Законот  за радиодифузна дејност. 

Одбивањето да, согласно закон, претседател на Државна изборна комисија не биде од опозицијата значи едно, вие господа ја враќате на голема врата 2001 година. Вие господа со вашето гласање денес ќе го потсетите Македонскиот народ и сите заедници што живеат дека секогаш кога ВМРО-ДПМНЕ е на власт, настанува тешка дестабилизација на оваа земја.

И, повеќе никој нема да размислува за НАТО покана, претпоставувам или за добивање датум за преговори. Сите ќе мислиме како да се извлечеме од кризата.

И јас знам дека се е во рацете на Македонскиот народ бидејќи тој знае дека единствено СДС има капацитет и волја за стабилизација на оваа земја и за реализација на евроатланските аспирации. Благодарам.

Бесим Догани: Ви благодарам.

Да ви одговорам на вашето прашање:

Согласно членот 67 став 4 од Уставот, претседателот на Собранието распишува избори за пратеници и избор на Претседател на Републиката.

Кога сме кај Уставот да потсетам дека во Македонија живеат Македонскиот народ и народи, делови од народи, како што е Албанскоит. Јасно е тоа.

(дофрлање од место)

Е претседател.

(дофрлање од место)

Ве молам за тоа ќе барате мослење од уставните експерти и ќе ви објаснат. Јас не сакам полемизирам.

Борис Кондарко, три минути за процедурално, повелете.

Борис Кондарко: Благодарам почитуван потпретседателе, 

Почитувани пратеници, 

Денес, кога  стојат многу предизвици за иднината на нашата држава Република Македонија на сите граѓани и на сите  гласачи во Република Македонија и на СДСМ и на ВМРО-ДПМНЕ и на сите останати партии се подеднакво загрижени за судбината односно за иднината на нашата држава. 

Сега кога треба да го градиме единствота и довербата за да ја изведеме државата и да ја стабилизираме на чистина, ние, по желба на Никола Груевски, ќе се занимаваме со меѓусебни кавги, поделби и со изборен фалсификат односно со нови предвремени избори. 

Кои се приоритетите на државата? Дали тоа се изборите или датумот за преговори за ЕУ? 

Во една ваква ситуација кога и е тешко на државата, народот го избрал Никола Груевски да ја води државата и да донесува  храбри одлуки. Во оваа ситуација на државата и е тешко и неизвесно затоа што ја води токму Никола Груевски. Тоа е поразително за Република Македонија . 

Почитувани, 

И кога во 2001 година имавме конфликт, вооружен конфликт, во Република Македонија никој не говореше за предвремени избори и тогашната опозиција се нафати да ја стабилизира оваа држава, па потоа да размислува за избори. Никој во 2001 година не ни помислуваше на избори. Ќе ви кажам и еден пример од 2005, кога СДСМ работеше на кандидатскиот статус,  тогашната опозиција и Никола Груевски работеа спроти ветрот, спротивно на интересите на државата организираа референдум. Така се однесува ВМРО-ДПМНЕ и тогаш и сега, нема никаква разлика, против интересите на Република Македонија.

Во Брисел вчера, угледни европарламентарци ни го рекоа следново, се извинувам на директниот речник без превод цитирам “ Српска посла” да, српска посла. Тоа значи кога сме веќе кај Србија… 

Бесим Догани: Господине Кондарко,

Тука има пратеници и од Српската етничка група, ве молам..

Борис Кондарко:...крајно време е веќе и во Република Македонија да се направи диферанцијација помеѓу демократски и прогресивни сили и помеѓу ретроградни сили недемократски и радикални сили кои не им мислат добро на државата. 

Груевски треба да знае дека можеби, можеби се надева дека ќе ги добие изборите, не е сугурно затоа што стапот има два краја, вели народот. Меѓутоа сигурно ќе ја изгуби Европската унија, за жал не сакам ни да помислам  можеби и државата. Нека му е со среќа. 

Бесим Догани: Благодарам господине Кондарко.

Господинот Владимир Ѓорчев. Три минути процедурално, повелете.

Владимир Ѓорчев: Благодарам потпретседателе.

Она што во моментов го гледаме со процедуралната опструкција, со процедуралните блокади и со опструирањето на овој Парламент е сликата што ја гледавме изминативе две  години. 

Токму ова во моментот што се случува е најголемиот аргумент дека час поскоро, веднаш, денеска треба да донесеме одлука ова Собрание да се распушти и да отидеме на нови избори. На нови избори затоа што имаме нефикасен парламент, на нови избори затоа што имаме перманентна политичка блокада, кочење на институциите, недозволување на Владата да работи. 

(дофрлување од место, а претседавачот предупредува наред со ѕвончето)

Дами и господа,

Погледнете ги хартиите околу нас, погледнете ги овие кубици и кубици хартии, погледнете ги..

(претседателот ги опоменува пратениците со ѕвончето)

Ако може и времето да го стопирате.

Бесим Догани: Да, да ќе ви додадеме и време. Владимир Ѓорчев:  Значи, почитувани колеги, погледнете ги овие купови хартија, овие кубици хартија, овие бесконечни дискусии, оваа постојана блокада и опструкција. 

Изборите никако не значат бегање од одговорноста. Напротив, изборите значат доверба кон народот, изборите значат барање на легимитетот на народот, изборите значат соочување со народот. Изборите се демократска форма. Изборите  треба да бидат празник на демократијата, избрите не треба да го плашат народот како што некој тука сака. 

Треба да имаме смирување на состојбите, не треба да се плаши народот, туку напротив оваа вознемиреност што се процудира тука е вознемиреност од соочување со луѓето, вознемиреност од конгреси, вознемиреност од внатре политички и внатре партиски констелации. 

Нашите граѓани, уште еднаш ќе речат очекуваат одговорност од овој Парламент и изгласувањето на предвремени избори ќе значи Македонија да може побрза да ги води процесите што се неоходни. Нема да значат губење време, затоа  што најголемо губење време се овие бесконечни дискусии, овие бескрајно процедурални забелешки овие илјадници и илјадници и десетици илјади амандмани и стотици кубици хартија кои што ги имаме од поведението на опозицијата. 

Затоа, на крајот ве повикувам, особено пратениците од СДСМ кои се најуплашени од овие избори, да прекинеме со дискусиите,со овие процедурални забелешки да изгласаме предвремени избори и да одиме да видиме што е тоа што имаат граѓаните да го кажат за сечија работа, тие да бидат врвниот арбитер затоа што од нив излегува или се укинува довербата. Благодарам .

Бесим Догани: Ви благодарам.

Господинот Трајко Вељановски. Три минути за процедурална забелешка, повелете. 

Трајко Вељаноски: Благодарам почитуван потпретседателе.

Како што кажа и колегата истото ќе го повторам.

Прво, една од причините зошто ние како парламентарен состав треба да се самораспуштиме е денешнава седница. И претходните три дена кога господата од опозицијата три дена не дозволуваа да се верификува мандатот  на еден пратеник. Овој парламентарен состав е неефикасен. Знаеме господа, блокирана е работата на Собранието од страна на опозиционите партии, кои што сакаат да ја диктираат работата и на носењето на законите. Сакаат исто така стравот кој што владее кај нив, страв кој што владее кај опозиционите пратеници да се соочат со граѓаните и го пренесуваат тој страв на самите граѓани. Едно, господа пратеници колеги, едно од најдемократските правила, правила на самораспуштање на парламентарен состав, кој најголема доблест ќе направи овој парламентарен состав, ние сакаме односно вие сакате да воведете паника кај граѓаните затоа што владее кај вас паника, господа. 

(Реакција од страна на опозицијата)

Паниката е, а тоа може да се види и од говорот односно изјавата на претседателот на СДСМ, кој кажа дека одговорност, одговорност ние сакаме да ја побараме кај граѓаните да кажат дали сме одговорни ние како власт, ќе не казнат или нема да не казнат, или вие со своите постапки како опозиција заслужувате доверба од граѓаните. Тоа е доблеста на секој од пратениците кои размислуваат дека треба да се прифати оваа одлука и да дозволите вие да се изгласа оваа одлука за самораспуштање.

Потпретседателе со оглед на тоа дека од страна на пратениците од опозицијата, тој страв кој што претходно го кажав, сакаат и во сала еден да го пренесат, јас од име на пратеничката група на ВМРО-ДПМНЕ барам половина час пауза.

(Реакција од страна на опозицијата).

Бесим Догани: Половина час пауза.

Ви благодарам.

(По паузата)

Бесим Догани: Продолжуваме со работа.

Госпоѓа Роза Топузова Каровска, повелете.

Роза Топузова Каровска: Благодарам почитуван претседателе.

Бев изненадена што позиционата партија ВМРО-ДПМНЕ која што бара побрзо да заврши седницата побара пауза, ама после сватив дека господинот Трајко Вежановски не го вратил часовникот по новото време, па мислеше дека е 18 часот и треба да го гледа премиерот на Сител телевизија, а не само тој, туку и целата пратеничк група. Сега ми стана јасно зошто беше паузата.

Второ, не е тука Влатко Ѓорчев, сакав да му се извинам, мислев дека Протуѓер му го диктирал образложението на ДУИ по оваа одлука што ја имаме, ама по неговите зборови заклучив дека тој бил тој што го издиктирал ова образложение. Значи, тоа беа две од овие процедурални забелешки. Тој заборава дека нивниот нов коалиционен партнер ДУИ ги има поднесено овие амандмани и ја блокираше работата на Собранието со шест месеци кога беШе надвор од Парламентот.

Почитуван потпретседателе, почитувани пратеници се слушна дека граѓаните се изненадени и не само што се изненадени граѓаните морам да ви кажам се загрижени, вознемирени и исплашени што се случува во Република Македонија, до толку повеќе што ВМРО-ДПМНЕ сака да оди на избори без неопходно потребните одлуки кои што треба, легитимно право е да ги донесе ова Собрание. Очигледно е дека ова претставува вовед во невиден фалсификат кој што ВМРО-ДПМНЕ сака да го направи на изборите.

Претседателот на Изборната комисија не смее да остане од парламентарното мнозинство, затоа што вие почитувани колеги тоа го баравте во минатиот парламентарен состав. Не можеме да отидеме на избори без да имаме одлука за медиумски рамноправен настап. Во спротивно се носи заклучокот не само што се пдоготвува фалсификат од страна на владеачката партија, не само што во секој случај сака да се сруши демократијата во Република Македонија, туку ова може да биде крај и на Република Македонија.

Почитуван потпретседателе, ве сметав за разумен човек и мислам, ако немате веќе поинаква директива, најдобро е да дозволите да ги донесеме овие две одлуки и да одиме на фер и демократски избори. Јас ја знам филозофијата на ВМРО-ДПМНЕ дека не се важни гласачите, важни се бројачите. Но ве молам немојте да ја воведуваме земјата во ваква ситуација. Благодарам.

Бесим Догани: Ви благодарам госпоѓо Топузова Каровска Роза.

Ги молам службите да ги затворат вратите.

Продолжуваме со процедуралните забелешки.

Три минути има госпоѓа Верица Филипова, повелете.

Верица Филипова: Уште една фината без дисплеј прв пат во работата на ова Собрание. 

Почитувани пратеници, пред нас се избори. Денес или ноќеска или утре, како што кажаа многу пред мене, Парламентот ќе се самораспушти и за два месеци ќе биде денот на изборите. Ве прашувам какви избори ќе правите?

 Дали сценариото кое го подготвува ВМРО-ДПМНЕ е Пакистанското сценарио. Дали се подготвувате за избори како во Пакистан. Да ве потсетам, таму лидерката на опозицијата Беназир Буто беше убиена во атентат во еден предизборен, такво беше вашето одбивање за фер плај избори, по се она што до сега се случуваше да не прифатите претседател на Државната изборна комисија од опозицијата, да не прифатите рамномерна медиумска застапеност, да не прифатите забрана за нови инвестиции и вработувања за време на изборниот процес, покажува дека не сте подготвени да работите согласно Уставот и законите. Дека фразата која вашиот премиер Груевски, фразата која министерката за внатрешни работи Јанкуловска постојано ја употребуваат дека се работи согласно Уставот и законите е една голема ноторна лага. Би сакала овде да потсетам на изјавата синоќешна на Тачи дека во Република Македонија се спрема касапана. Дали тоа значи дека ќе се врати 2001 година, дали тоа значи дека ќе течат повторно крв и ќе има нови гробови низ Република Македонија. Со ВМРО-ДПМНЕ само тоа доаѓа во Македонија.

На крај, би сакала да ја цитирам Дора Бакујани која лобирајќи за Македонија да не ја примат во НАТО кажувала дека Грција му направила на НАТО голема услуга со тоа што спречила покана во алијансата за една внатрешно нестабилна земја која наскоро на вонредни избори, а изјавата била давана пред две недели, замислете, ќе го покаже целиот свој политички  идентитет. На крај, уште еднаш да ве запрашам  коа ќе биде македонската Беназир, за тоа ли се спремате. Благодарам.

Бесим Догани: Ви благодарам госпоѓо Филипова.

Господин Влатко Серафимов, повелете.

Госпоѓо Топузова слушајте, ако не можете да гледате.

Господине Серафимов, ќе ми дозволите една минута да ги прочитам пријавените.

Радмила Шекеринска втор пат, Зоран Петревски, Цветанка Иванова, Владо Бучковски, Есад Рахиќ, Цветко Грозданов, Илија Димоски, Слободан Најдовски, Јани Макрадули, Борис Кондарко, Игор Ивановски, Славица Грковска, Ружа Ѓорѓеска, Роза Топузова Каревска четврти пат, Благородна Цветковска, Владимир Ѓорчев втор пат, Спасовски Оливер, ова е листата. Еве ни дојде и проекторот.

Сега, мислам дека е време господинот Влатко Серафимов да изнесе своја процедурална забелешка, повелете.

Влатко Серафимов: Почитуван потпретседателе, почитувани колеги пратеници.

Ви се обраќам како пратеници во највисокиот законодавен дом во Република Македонија. Сметам дека денес ќе донесеме една одлука која што ќе значи просперитет на Република Македонија. Меѓутоа, со ваков однос, со ваков дилетански однос на вас во средината само ќе придонесете Република Македонија да ја уназадите за уште 100 чекори. Уназадувањето на Република Македонија се случува од овој момент ког а не сте спремни за фер и демократски избори.

Прво, не обвинувате дека правиме опструкции. Зошто вашиот  заменик координатор побара половина час пауза. Кој ја врши опструкцијата во овој Парламент. Да се договориме, имавте фер понуда од лидерот на СДСМ да го смениме претседателот на Државната изборна комисија и ќе ја завршиме седницата. Спремни сме денес да ја донесеме одлуката. Меѓутоа, кај вас очигледно дека не постои волја да го смените вашиот стил на работа и насила да добиете избори. Верувајте, народот на Република Македонија знае да цени и знае да донесува вистински одлуки во вистинско време. Вистинската одлука ќе ја донесат на наредните избори. Верувајте ќе бидете опозиција, а вашиот лидер длабоко ќе го нема, длабоко ќе се крие во некои дупки, како што се криеше последната недела. Меѓутоа, вашата несериозност е несериозност и кон раководењето со Република Македонија. Затоа, почитуван потпретседателе на Собранието на Република Македонија, имам конкретен предлог кој да биде претседател на Државната изборна комисија. Имам предлог да биде Субки Јакупи, исто така потпретседател на Државната изборна комисија во овој момент, да ја преземе улогата, бидејќи во овој момент е се исто за Република Македонија дали овие избори ќе ги организира Јован Јосифовски или Субки Јакупи. Важно е дека се спрема невиден фалсифиакт во Република Македонија. Затоа, ве молам мојот предлог да го ставите на гласање. 

Бесим Догани: Ви благодарам господине Серафимов, јас не можам да го ставам вашиот предлог на гласање, бидејки знаете како оди редот за гласање. 

Господинот Зоран Петрески, повелете. 

Зоран Петрески: Прв пат се јавувам. Сакам да апелирам почитувани пратеници дека крајно време е да престанеме со овие таканаречени процедурални забелешки, бидејки цел ден веќе расправаме за нешто кое што сеуште не сме почнале, не можеме да почнеме да работиме со дневниот ред кој што го изгласавме. Мислам дека е време да се одјавиме сите и да почнеме да расправаме конкретно. Мислам дека целата оваа бламажа која што му ја правиме на Собранието не е добра. Ова го правиме месеци, месеци наназад и би било во ред еве со малку повеќе достоинство последниот ден од работата на ова Собрание да направиме да биде малку посвечена, да изгласаме распуштање и да одиме на избори. Не е убаво пред граѓаните на Република Македонија да креваме паника, да пренесуваме и да искажуваме некакви ставови дека кој знае какви сценарија ќе и се случат на Република Македонија, кој знае што на терен ќе се случува и т.н. Едноставно, предвремените избори се нормална демократска процедура која што се случува во секоја една демократска држава и Република Македонија сметам дека сите ние ја сметаме за таква и не би требало да правиме фама од тоа што ќе има предвремени избори, кои што за помалку од 60 дена ќе завршат. Во меѓувреме преговорите со името нашите евроатлански аспирации ќе продолжиме да ги остваруваме секојдневно и Валдата на Република Македонија и сите ние. Така што, овие чудни тези кои што ги слушаме во текот на денешниот ден, а и изминативе неколку дена мислам дека се непотребни.

Уште еднаш апелирам да се откажеме од сите пријавени и да одиме на расправа за предвремени избори и да ги распишеме. Благодарам.

Бесим Догани: Ви благодарам господине Петрески.

Три минути за процедурално има госпоѓа Цветанка Иванова, повелете.

Цветанка Иванова: Ви благодарам господине потпретседателе.

Јас навистина како правник сакам да реагирам процедурално на прво, бидејќи ќе ме прашате на што реагирам, прво на начинот на кој што е ставена оваа точка денес за расправа.

Второ, на кршењето на Уставот и особено Изборниот законик, на одредбите од Изборниот законик со кој што практично е поврзана оваа точка денешна на дневен ред.

Пред да елаборирам зошто реагирам процедурално, сакам да му одговорам на мојот колега Трајко Вељаноски кој што моментално не е тука дека ние сме подготвени за избори и не се плашиме од изборите, затоа што ние можеме со чист образ да излеземе пред граѓаните на Република Македонија, а вие треба да објасните многу работи. Треба да објасните  зошто не исполнивте она што ветите дека ќе ја добиеме веќе одработената покана за членство во НАТО од СДСМ и коалицијата 2002-2006 година. Ќе треба да објасните на граѓаните зошто стандардот е ваков каков што е, ќе треба да објасните на граѓаните зошто живеат поскапо, зошто основните производи десетоструко ги плаќаат поскапо. Ќе треба да објасните на граѓаните зошто не се вработени, а им ветувавте вработување. Ќе треба да им објасните, господине Цветко ќе објасните и ќе имаме кампања 20 дена, ќе објаснувате, не се палете, ќе треба да објасните зошто ја дестабилизиравте државата. Ќе треба да објасните зошто ја излоиравте Република Македонија без ни еден пријател во светот. Денес доаѓам од странство и верувајте јас сум целосно разочарана, затоа што вие вие ќе направите, не моите деца, веќе моите деца живеат онака као што живеат, моите внуци да живеат во небезбедна Македонија, затоа што со секој оној со кој што се сретнав, а знае нешто од политика, ми кажа дека во ова време лудост е во Република Македонија да се зборува за избори. Лудост, затоа што навистина ако не искористивме да добиеме покана за членство во НАТО, треба да искористиме барем да добиеме покана за отпочнување на преговори. И, ние како СДСМ и сега, но тогаш уште повеќе ќе поддржиме предвремени избори, затоа што навистина мислиме за Република Македонија, а вака со вакви постапки вие мислите единствено само на вашите фотелји.

И, сега, процедурално зошто, затоа што пред да се стави ваква точка на дневен ред, потребно  е да се решат претходни прашања. Претходно прашање е, колегата Трајко сакав да биде тука, само момент се извинувам, до колку ги изгуби изборите, а сигурна сум ќе ги изгуби, затоа што нема да даде одговор на овие прашања, како ќе одговори, зошто неподготвено по Изборниот законик без промена на претседател на Изборна комисија става точка на дневен ред распуштање на Парламент без претходно да се разрешат низа претходни прашања, не само ова. Благодарам.

Бесим Догани: Господине Бучковски, повелете имате три минути за процедурално.

Владо Бучковски: Господине потпретседателе, ние ќе бидеме упорни, затоа што немаме дилема околу тоа дали сме во право или не, како што нема дилема дека Македонија на 8 јуни ќе оди на предвремени избори и тука нема дилеми. Ние имаме во овој момент целосна поддршка на иницијативата која ја давате. Не ќе правиме ништо повеќе од она што сметаме дека мора да се направи за да Република Македонија не се врати назад. Значи, јас одговорно тврдам дека ако не бевме ние Социјал демократите, Либерал демократите и ДУИ гаранти за последните избори, немаше да стигнеме до оваа фаза од приближувањето на Македонија кон Европската унија и кон НАТО. Јас ве предупредувам  дека не може во овој момент во оваа наелктризирана атмосфера да го преземете ризикот, затоа што за тоа го немате мандатот, затоа што вие во овој момент бегате од Собранието, имате сеуште мандат, затоа што вашата погрешна опција ја изгуби подршката во Парламентот. И, кога сакте господа вие помлади мои колеги од Правен факултет кои сакате сега да бидете талентирани политичари, треба отворено да кажете, вие пред една недела донесовте одлука на вашиот највисок орган на партијата, каде што ни се заканивте на мнозинството во Парламентот дека ќе ги искористите сите демократски средства за да не дадеме мандат на нашата делегација во последен момент со компромис да ја внесе Република Македонија во НАТО. Несакајќи ние да ја дестабилизираме Македонија не влеговме во такво тестирање, затоа што знаеме колку ви сече умот. Знаеме колку ви сече умот, ама сега малку нека ви сече умот, дајте го тоа на опозицијата што и припаѓа, па да одиме на избори.

Бесим Догани: Објавувам еден час пауза до 19,00 часот. Благодарам.

(По паузата седницата продолжи со работа во 19,32 часот)

Љубиша Георгиевски: Ги повикувам пратениците да влезат во салата за да продолжиме со седницата. 

Продолжуваме со седницата по Прва точка: 
Предлагачи: пратениците Али Ахмети, Рафис Алити, Фазли Велиу, Џеват Адеми, Аднан Јашари, Азис Положани, Агрон Буџаку, Селвие Салиу, Сафет Незири, Ајше Селмани, Садула Дураку,Зумрете Јакупи, Блерим Беџети, Тахир Хани и Тетута Арифи.

Предлог на одлука за распуштање на Собранието на Република Македонија. 

Предлогот на одлуката ви е доставен. 

Ве известувам дека согласно член 63 став 6 од Уставот на Република Македонија Собранието на Република Македонија се распушта ако за тоа се изјасни мнозинството од вкупниот број пратеници. 

Согласно член 83 од Деловникот на Собранието на Република Македонија предлагам пратеник да говори само еднаш во траење од 10 минути, а координаторот на пратеничката група и претставникот на предлагачот на актот или материјалот во траење од 15 минути. 

Прредлогот го ставам на гласање. 

Ве повикувам да гласаме. 

Гласале 74 пратеници, за гласале 60, воздржано нема, против 14. 

Констатирам дека предлогот е усвоен. 

Отворам претрес по текстот на Предлогот на одлуката. 

Ве молам, прикажете го дисплејот. На врвот на овој дисплеј се наоѓа прв за збор господин Есад Рахиќ. Повелете господине Рахиќ. 

Ова се процедурални инервенции. Се извинувам, дали е така господине Рахиќ? Процедурално ли е? Така ве разбрав. 

Есад Рахиќ:  Сакав да кажам нешто, сакав да предложам, бидејќи за она за што расправаме вие не давате да се прошири дневниот ред, бидејќи сеуште сме на таа прва точка. Сега коректно беше да се даде претседател на Државната изборна комисија  од редовите на опозицијата и сакав да го предложам господинот Супхи Јакупи. Меѓутоа, бидејќи нема простор, се извинувам ќе го задржам правото да дискутирам после во расправата. 

Љубиша Георгиевски: Добро, благодарам. 

Дали има други за процедурални интервенции? 

Од овие запишаните е Јани Макрадули.

Господине Илија Димовски, вие сте пред него, дали дозволувате господинот Јани Макрадули да зборува сега? (Да.) 

Господин Јани Макрадули, повелете вашите три минути процедурално. 

Јани Макрадули:  Почитуван претседателе, почитувани колеги и колешки пратеници, 

СДСМ се обиде да укаже дека со неприфаќањето на нашите барања ВМРО ДПМНЕ се подготвува за изборен фалсификат. Покрај тоа, се обидовме на предлог на неколку одлуки, без кои до сега во плурална Македонија не се одоржале парламентарни избори, повторно да ги поставиме на дневен ред пред оваа точка со единствена цел да обезбедиме фер и демократски избори во Република Македонија согласно три закони кои во овој момент, без тие одлуки се прекршени. 

Секако, за тие што ги прекршиле тие три закони во неколку членови ќе следат санкции. Сепак, иако на изборите ќе одиме во услови со прекршени три закони во Република Македонија, СДСМ заедно со граѓаните на Република Македонија како во 2002 година ќе ве спречи во обидот за изборен фалсификат. 

Затоа, ние ги повлекуваме сите преостанати процедурални интервенции и очекуваме, како што во дебатата денес ќе победиме, така ќе победиме и на избори. Благодарам. 

(Реакции) 

Љубиша Георгиевски: Благодарам. 

Ве молам, без коментари, од седишта немојте да коментирате. 

Продолжуваме со претрес по текстот. . . 

Уште не се повлечени имињата од дисплејот.Очекувам тие кои се од групата на Јани Макрадули дека не се веќе на дисплејот, а овие четири пратеника што останаа на дисплејот ќе ги сослушаме, тие се за процедурални интервенции. Или ине се? Господине Најдовски, господине Анастасовски - добро, овие пријавени се за расправа, но сеуште не почнавме. 

Сега за расправа предлагачот има предност. 

Му давам збор на господинот Рафис Алити. 

Пред тоа, пред да започнете господине Рафис, ве молам за трпение половина минута. 

Во согласност со барањето доставено од претседателот на Република Македонија да се обрати на Парламентот, во согласност со точно определениот момент кога тој би сакал, добро е сега да го повикаме, да го слушне објаснувањето на предлагачот и после тоа тој  да добие збор од 15 минути. Тоа е договорот кој е направен, со писма потврден итн., меѓу претседателот на Република Македонија и претседателот на Собранието. Ве молам тоа да се почитува зошто е стриктно деловнички. 

Господине Алити, можеме да го сочекаме, а можете и да говорите тоа е на ваш избор, бидејќи нашата процедура е таква. 

Ете го и претседателот. 

Повелете господине претседателе на тоа столче. 

Повелете господине Алити.

Рафис Алити:  Ви благодарам. 

Господин претседател на Собранието, почитувани пратеници, почитувани присутни, почитуван претседател на држава, 

Парламентарната група на ДУИ депонираше потписи за распуштање на Собранието. Бараме поддршка од сите парламентарни групи во Парламентот. 

ДУИ оваа иницијатива ја презема со една единствена цел во овие многу значајни моменти за иднината и судбината на граѓаните на Република Македонија, имајќи предвид дека се наоѓаме во историска година за добивање многу значајни одлуки, одлуки кои ќе го отворат патот на земјата кон евроатланските интеграции и кон интеграцијата во Европската унија. 

Имајќи предвид дека Собранието на Република Македонија во текот на овие две години е неефикасно и непродуктивно, под знак прашалник се донесоа законите кои директно влијаат врз нормалното функционирање на законодавната, извршната и судската власт во нашата земја, мислиме дека ние треба да им дадеме шанса на граѓаните директно, непосредно да го дадат својот придонес за да има поефикасни институции и многу попродуктивни. Неефикасноста, импрови​за​ци​ите, аферите, деградација на државните институции во овие последни две години не убедија во првичноста на нашата одллука. Мислиме дека во овој момент изборите се единственото решение земјата да излезе од оваа ситуација која е многу тешка и недобра. Мислиме дека без друго треба да се искористи шансата, треба да се искористи втората шанса што ни е дадена или ќе ни ја дадат САД на чело со претседателот Џорџ Буш за добивање покана за членство во НАТО. 

Ве повикувам со нашиот глас за распуштање на Собранието да искажеме висок степен на одговорност и да овозможиме на граѓаните да бидат дел од овој избор. Би рекол во овој историски момент бараме поддршка од сите парламентарни групи во оваа насока, затоа што наша оценка е дека единствен пат земјата да излезе од оваа криза и да изгради една подобра иднина за генерациите што доаѓаат се парламентарни избори. 

Затоа, пред поддршката на нашата иницијатива, ви благодарам многу. 

Љубиша Георгиевски: Ви благодарам и јас господине Рафис Алити. 

Господине претседателе повелете вашите 15 минути. 

Бранко Црвенковски: Почитуван господине претседателе, почитувани пратеници, 

(Во исто време пратениците од пратеничката група на ДПА излегуваат од салата). 

Користејќи го своето, согласно Уставот и Деловникот за работа на Собрание, право, решив да земам учество во расправата по повод Иницијативата за распуштање на парламентот и закажување на предвремени парламентарни избори. 

Веднаш на поичетокот сакам да истакнам дека Одлуката за распишување на предвремени парламентарни избори е сосема легитимен демократски чин, дека Собранието има суверено и неприкосновено право да донесе таква одлука и дека од тој апскет гледано немам намера таквата одлука да ја оспорувам или на било кој начин да се инволвирам во нејзиното донесување или не донесување од страна на ова Собрание. 

Но во исто време, имајќи ги предвид моите уставни надлежности во надворешната и безбедносната сфера не можам и не сакам да се ослободам од одговорноста да го информирам Собранието за сите можни последици и консеквенци за државата, кои според моја оцена би настанале доколку иницијативата би била прифатена. 

Вие почитувани пратеници имате право, а ние претставниците на извршната власт имаме одговорност и должност да ви ги ставиме на располагање сите релевантни информации пред да ја донесете конечната одлука. 

Истовремено го искажувам моето жалење што Собранието на Република Македонија нема, а ако ја донесе Одлуката за самораспуштање никогаш и ќе нема можност ниту да биде информирано, ниту да расправа за се она што му претходеше на Самитот на НАТО во Букурешт, ниту да заземе став што треба да се прави натаму во однос на најбитните, најзначајните прашања кои ја дефинираат иднината на нашата земја и сите наши граѓани, процесите на нашето интегрирање во НАТО и Европската унија и преговорирте со Грција околу спорот за името. 

Од тие причини, дозволете да ја искористам оваа прилика и во кратки црти да направам преглед на случувањата пред самитот на НАТО како и да ве запознаам со моите за она што ни претстои во наредниот период. 

Добивањето на покана за членство во НАТО за нас беше и е прашање од највисок државен приоритет. Постојат бројни причини за ваквите оценки. Во оваа прилика ќе споменам само неколку. 

Членството во НАТО за Република Македонија значи поголема сигурност, стабилност, безбедност. Членството во НАТО значи најсилна можна гаранција за заштита на територијалниот интегритет и неповредливост на нашите граници. Интегрирањето на Република Македонија во алијансата значи и поспешување на процесот на нашето интегрирање во Европската унија. Најголем дел од новопримените членкиј во Унијата го изодеа токму тој пат, прво членство во НАТО, а потоа членство во Европската унија. Ретките исклучоци само го потврдуваат основното правило. 

Членството во НАТО значи многу поголема сигурност за странските инвеститори. Примерите на другите земји како на пример Романија и Бугарија тоа го потврдуваат. Значи ког говориме за НАТО, ние не говориме само за безбедност, туку и за повисоко ниво на инвестиции, за нови работни места, за повисок стандард и поуспешна борба против сиромаштијата. 

Од друга страна, зачувувањето на уставното име на нашата земја со право претставува највисок национален и државен интерес. Името на нашата држава е во директна врска со нашиот национален идентитет. 

Имајќи во предвид дека во последно време во јавноста се појавија одредени обиди за релативизирање на важноста на прашањето на идентитетот, сакам да потсетам на неколку факти. 

Сеуште постојат такви кои го негираат постоењето и засебноста на македонскиот народ. Сеуште има такви кои врз основа на негирањето на постоењето на македонскиот народ го негираат и постоењето на македонското национално малцинство во сопствените држави. Сеуште има такви кои го негираат постоењето и засебноста на македонскиот јазик. Сеуште има такви кои го негираат постоењето и автокефалноста на Македонската православна црква. 

Се наметнува сосема логичен заклучок. Ако тие и таквите се подготвени да трошат енергија, време, ресурси и кредибилитет во негирањето, тогаш ние треба да имаме милион пати повеќе причини од нив да го браниме и чуваме нашиот сопствен национален идентитет на сите можни начини, а пред се и преку одбрана на името на нашата држава. 

За жал, овие два процеси, интегрирањето во НАТО и зачувувањето на нашето уставно име кои во подолг временски период се одвиваат паралелно, не по наша вина и не со наша одлука, во очи на самитот на Алијансата во Букурешт, се вкрстија или поточно речено се судрија. 

Република Грција реши грубо прекршувајќи ја Спогодбата од 1995 година и злоупотребувајќи го своето право на вето да го услови поканувањето на Република Македонија во членството на Алијансата со решавање на билатералниот спор околу името на нашата земја. 

Почитувани пратеници епилогот од Самитот во Букурешт на сите ни е познат. Република Македонија не доби покана за членство во Алијансата и веднаш сакам да ја искажам мојата сумарна оценка.

Се што зависеше од нас, се што можеше да има битно влијание на конечната одлука од наша страна беше направено.

Прво, сите критериуми и стандарди за членство во Алијансата од наша страна беа исполнети. Тоа беше и е оценка на сите членови на Алијансата без исклучок, вклучително и оценка на Грција.

Второ, неопходната флексибилност и подготвеност за разумен компромис од наша страна беше демонстрирана на најдиректен начин.

Последниот предлог на медијаторот Нимиц од наша страна беше прифатен. Тоа што не заседаваше Парламентот за да ја потврди таквата одлука на извршната власт за Нимиц, за НАТО, за САД и останатите членки на Алијансата беше ирелевантно и на тоа се гледаше како на внатрешна процедура за потврда на таа одлука.

Други предлози освен последниот поднесен од Нимиц ниту пред Самитот, ниту за време од Самитот од никого не добивме со што би била ставена на тест нашата подготвеност за компромис.

Единствениот предлог кој на посреден начин дојде од страна на Грција гласеше Република Скопје (Македонија). Тој предлог јас и премиерот Груевски од разбирливи причини, кој сметам дека нема потреба посебно да ги објаснувам го одбивме.

Трето, дали бевме доволно активни да придобиеме поддршка и лобисти за нашиот прием во НАТО. Дефинитивно да. Република Македонија никогаш во својата историја немала толку силна, отворена и недвосмислена поддршка од највлијателните, не само членки на Алијансата, туку и најсилните демократии во светот.

На крајот на краиштата погледнете ги насловите во грчките медиуми. Таму не се велича грчкото не за Македонија, туку грчкото не за САД и нивните сојузници.

За жал се покажа дека сето ова не е доволно за да постигнеме успех во Букурешт. Ни се случи голема неправда и чувството на огромно разочарување е сосема логично. Но, не смееме да дозволиме таквите емоции да не надвладеат и да донесеме избрзани и непромислени одлуки кои можат да имаат долгорочни и тешки последици.

Почитувани пратеници, Република Македонија не смее да се откаже од својата евроатлантска иднина и перспектива. Алтернативен концепт ниту постои, ниту треба да се обидуваме да го дефинираме.

Опасни се тезите кои се заговараат дека во оваа ситуација членството во НАТО и во Европската унија треба да го одложиме на неодреден период, а во меѓувреме да продолжиме самостојно да се развиваме и да чекаме на подобра прилика. Која е таа подобра прилика која ќе ја чекаме и на која ќе се надеваме. Дали тоа значи дека Република Грција ќе го промени својот став и тоа на радикален начин? Дали ќе се промени начинот на одлучување за прием на нови членки во НАТО Алијансата и Европската унија. Постои ли јасно дефинирана стратегија која гарантира дека ако чекаме 5 или 10 години на крајот ќе станеме членка на НАТО и Европската унија и ќе успееме да го сочуваме нашето уставно име.

Или е многу поизвесно дека и после 10 изгубени години повторно ќе се судриме со истиот проблем и со истите уцени.

Мене ми е сосема јасно дека се соочуваме со огромни дилеми и страв да не се донесе погрешна одлука. И јас ги имам истите тие стравувања. Само неодговорни луѓе никогаш не се плашат дека нема да згрешат. Но тој страв не смее да не парализира. Да не натера да заклучиме дека најдобро е да ја избегнеме или одложиме одговорноста за донесување на одлука.

Ова е една од оние ситуации во кои што и да се направи претставува ризик, но најголем ризик е ништо да не се направи. Кои се новите околности со кои треба да се соочиме после Самитот во Букурешт.

Без компромис со Грција нема НАТО. Нема датум за преговори со Европската унија, а тоа со други зборови значи дека евро и евроатлантските перспективи за Република Македонија ќе бидат целосно блокирани.

Почитувани пратеници,

Јас сум убеден дека и покрај сета огорченост токму во името на највисоките национални државни интереси на Република Македонија, токму во името на иднината на нашите граѓани треба да собереме сили и со целосна присебност и рационалност да ги продолжиме преговорите со Република Грција со посредство на Метју Нимиц и на Обединетите нации. И тоа веднаш, искрено и посветено.

Кога го велам ова не мислам дека секој предлог е прифатлив за нас, ниту пак дека треба да прифатиме грчки диктат. Говорам за тоа да се обидеме да дојдеме до фер и разумен компромис кој нема да задира во нашиот национален идентитет, кој нема да го повреди нашето национално достоинство, а во исто време ќе не внесе во НАТО и ќе ни го отвори патот кон членството на Европската унија.

Се разбира никој не може да гарантира дека на крајот ќе успееме. Можеби Грција ќе поставува такви услови што ние едноставно не ќе можеме да ги прифатиме, но наша обврска е да се обидеме и да дадеме се од себе да ја постигнеме таа посакувана цел.

Американската поддршка на Република Македонија е посилна од било кого. Постои целосна подготвеност за нивно посредување да се дојде до фер решение. Ваквата нивна посветеност не е без временски лимит. Во најмала рака треба да имаме во предвид дека оваа есен ќе се случат претседателски избори во САД. Не случајни низ разговорите што ги имавме и со претседателот Буш и со државноит секретар Рајс и со амбасадорката Нулан се говореше за недели, а не за месеци. Уште поточно, или оваа работа ќе се заврши пред почеток на летните месеци, или потоа шансите радикално се намалуваат, барем од аспект од американската ангажираност.

Значи, ова е еден позитивен момент во кој или ќе се обидеме да го искористиме или можеби никогаш повеќе нема да се повтори.

Почитуван претседателе, почитувани пратеници,

Повод за денешната седница на Собранието е поднесената иницијатива за распуштање на Собранието и распишување на предвремени парламентарни избори.

Длабоко сум убеден дека доколку оваа иницијатива се прифати преговори околу изнаоѓање на компромис со Грција нема. Или, доколку се направат обиди тие однапред ќе бидат осудени на неуспех.

Последиците ќе бидат нема покана за НАТО, нема датум за преговори со Европската унија во текот на 2008 година и пропуштен период за целосна поддршка и посветеност да се помогне да се најде фер решение од страна на САД.

Дозволете ова да го аргументирам со неколку факти.

Прво, со распуштањето на Парламентот тој престанува да функционира. Собранието не ќе може да се состанува и да донесува одлуки.

Второ, во истиот момент Владата почнува да функционира како техничка Влада. Таа ќе има легалитет, но не и легитимитет за да донесува крупни и политички одлуки.

Трето, со распуштање на Парламентот неформалната кампања ќе почне, ако веќе не е почната.

Конфронтациите меѓу партиите, меѓусебните обвинувања и дискредитации ќе станат наше секојдневие.

Посебно ме загрижува развојот на настаните во регионот.

По прогласувањето на независноста на Косово таму се прават обиди да се реализира поделба по етнички линии. Тоа е процес кој носи големи ризици.

Една од можните последици е будење и јакнење на радикалните структури кои постојат секаде, вклучително и во Република Македонија. Нас не очекуваат тешки преговори и уште потешки одлуки.

За да имаме било какви шанси за успех нас ни е потребна внатрешна политичка стабилност. Институции, тука пред се мислам на Владата и на Парламентот со целосен кредибилитет и легитимитет и максимално можен меѓупартиски, меѓуетнички и општествен консензус.

Периодот на распишани избори и пред изборна кампања е последниот што овие предуслови може да ги обезбеди.

Предлогот на некаков џентламенски договор меѓу клучните политички партии е апсолутно нереален. Идејата дека лидерите на партиите предпладне ќе градата единство и заедничка стратегија за преговори, а попладне на предизборните митинзи и медиумски соочувања ќе се напаѓаат и меѓусебно ќе се обвинуваат се граничи со научна фантастика. Си ги знаеме политичките партии и нивото на политичка култура и однапред треба да ни биде јасно дека тоа е невозможно.

Истовремено деновиве низ медиумите се пласираа тези дека со распуштен парламент техничка влада, Претседателот на државата може сам да го продолжи процесот на разговори и спорот со Република Грција околу нашето име преземајќи ги на себе ингеренциите и на сите останати институции. Она што посебно зачудува е што ваквата идеја ја промовираат истите оние кои до вчера тврдеа дека ова е прекрупно прашање за да за него може да одлучува било која влада, било кој парламент инсистирајќи на референдумско изјаснување на граѓаните.

Да се разбереме, јас од својата одговорност немам намера да бегам и не се плашам со неа да се соочам. Токму ова мое обраќање пред вас е и потврда за тоа. Но во исто време ниту можам, ниту смеам спротивно на Уставот да ја преземам одговорноста на другите институции.

Почитувани пратеници,

Јас не дојдов во ова Собрание ниту да се расправам, ниту да се конфронтирам со вас. Дојдов да ве информирам и замолам уште еднаш имајќи ги сите овие инфорамации и укажувања во предвид сериозно да размислите пред да ја донесете конечната одлука...

Љубиша Геогриевски: Почитуван претседателе, покрај целата почит за вас три минути веќе имаме пречекорување.

(Реакција на пратениците во салата)

Бранко Црвенковски: Посебен апел упатувам до лидерите на политичките партии.

Огромна е одговорноста која лежи пред вас...

(Реакција на пратениците во салата)

Љубиша Геогриевски: Продолжете господине претседателе.

Бранко Црвенковски: Господине претседателе за една минута.

Посебен апел упатувам до лидерите на политичките партии. Огромна е одговорноста која лежи пред вас. Време за избори секогаш има, но историската можност за клучни одлуки не се повторува. Пропуштените шанси не се враќаат. Најмалку нешто што можеме да направиме е да дадеме ден или два пауза пред изјаснувањето.

Да седнеме уште еднаш сите заедно во една мирна атмосфера, растоварени од личните и тесно партиските интереси да процениме што е најпаметно да се направи за државата.

За ваква одлука каква што е денеска на дневен ред никогаш не е доцна, но откако таа ќе се донесе враќање назад нема.

Почитувани пратеници, ова е тоа што сакав да ви го соопштам. Оттука натаму секој со својот крст и со својата одговорност. Благодарам.

(Аплауз)

Љубиша Геогриевски: И јас ви благодарам господине претседателе.

Продолжуваме со претрес по текстот на Предлогот на одлуката.

Според дисплејот прв на ред е господинот Иван Анастасовски.

Повелете господине Анастасовски вашите десет минути.

Иван Анастасовски: Почитуван претседател на Собранието, почитуван претседател на државата колеги пратеници,

Јас сепак морам после вас да говорам и искрено мислев порано ќе ги пратевте овие пораки. Тоа е мое убедување, но за жал, за жал, почитувани колеги ...

(Реакција на пратениците во салата)

Полека, не треба да има нервози, имам десет минути да се сослушаме.

За жал идејата за предвремени парламентарни избори која се заговара година дена наназад кулминираше после Самитот во Букурешт. Јас од тие, бидејќи бев два дена во Брисел убеден дека ние во Букурешт сме поразени и за тоа мора да има одговорност.

Колеги пратеници, ова го говорам одговорно пред вас. За тоа треба да има одговорност. Иако сите земји членки на НАТО не храбреа, не храбреа во тој момент ние на крајот не ја добивме поканата да бидеме дел од Алијансата.

Оттука на некој начин автоматски се подгреа и атмосферата за предвремени парламентарни избори.

Година дена наназад почитувани колеги јас јавно говорев, од тоа нема бегање дека сум во мојата пратеничка група за предвремени избори, меѓутоа во процедуралното реков од мои лични причини.

(И понатаму во салата има меѓусебно  разговарање на пратениците)

Господине претседателе, ако не им се слуша може да напуштат.

(Претседателот ги опоменува пратениците со ѕвончето)

Во моето процедурално реков, значи тоа се мои лични мотиви зошто година дена наназад ја поддржував идејата за предвремени избори. За жал на два пати променетата делегација за Брисел на крајот испадна да бидам јас дел од таа делегација и моите десет минути ќе бидат сконцентрирани на пораките кои не беа пријатни, но јас лично и колегите кои бевме во Брисел ги слушнавме.

Почитувани колеги, нашите пријатели во Брисел нашите пратеници кои јавно демонстрираат дека се поддржувачи на Република Македонија мораа дури од првиот состанок да ни речат дека веќе не може да се говори во ракавици, веќе мора да ни кажат отворено за состојбите во Република Македонија.

(И понатаму реакција на пратениците во салата)

Љубиша Геогриевски: Ве молам да се сослушаме.

Иван Анастасовски: Ако на некого не му се слуша нека излезе, нема проблем.

Љубиша Геогриевски: Ве молам да се слушаме. Кој не го интересира може да излезе, да не правиме гужва. 

Иван Анастасовски: Јас сакам да кажам зошто јавно од поддржувач на идејата за предвремени избори ја променив мојата одлука. Овде одговорно пред вас ...

(Реакција на пратеникот Есад Рахиќ)

Љубиша Геогриевски: Ве молам господине Анастасовски еден момент.

Почитувани пратеници, јас ве молам најсериозно да бидеме парламентарни. Да се ислушаме едни со други. Ако на некој му е здодевен нечиј говор нека повели да излезе, да запали цигара, да се напие кафе, ама правењето на бука, правењето на гужба за да не се чуе говорникот е под секоја критика, ве молам.

Повелете господине Анастасовски. 

Иван Анастасовски: Јас благодарам на вашата реакција почитуван претседателе, и се надевам дека и времето ќе го надокнадите.

Значи, имавме прилика да слушнеме еден од овластениот предлагач од 15-те на иницијативата за распуштање на Собранието. Слушајќи го него, почитуваниот колега Рафис Алити слушнав дека се ова значајни моменти за Република Македонија и слушнав дека е ова историска одлука која треба да ја донесе Собранието на патот кон Европската унија и НАТО. Можеби јас би рекол историска од аспект затоа што прв пат за овие 17-18 години Собранието има прилика да се самораспушти. Од тој аспект да, но да не заборавиме на една од телевизијата, мислам дека Алсат, и еден од предлагачите после средбите во Брисел рече пораката на сите евро пратеници беше јасна - во Република Македонија во овој момент, во овој момент не се потребни избори. Тоа го кажа еден од 15-те предлагачи на иницијативата, но ние и понатаму продолжуваме укопани на некој начин почитувани колеги во нашите ровови.

Се обидовме за овие два дена слушајќи ги сите пораки од оние кои се, пак ќе повторам, подржувачи на Република Македонија, цврсти подржувачи на патот кон НАТО и Европската унија и оние кои се на другата страна, значи ја подржуваат грчката страна, бидејќи сакавме да дознаеме повеќе за размислувањата после Самитот, бидејќи дефакто сакале, или не нашите граѓани на некој начин после Букурешт ја изгубија довербата во нашите европски пријатели. Ја замоливме Ана Ибрисагич на првата сеанса на Комисијата за надворешни работи да му постави прашање на господинот Хавиер Солана за да испрати порака за патот на Република Македонија и дали Република Македонија сеуште има пријатели во Европската унија. Претпоставувам почитувани колеги, таа порака можевте и вие да ја слушнете овде во Република Македонија. Децидно се кажа дека пријателите остануваат. Но, мора како што слушнавме пред малку да се бара компромис со Грција. Поканата за Република Македонија ви е на шалтер, дојдете земете ја. Искрено некој овде рече дека не бега од одговорност. Ние со тоа што ќе се распуштиме, бегаме од одговорност. Некои од нас ќе останат и понатаму во приказната да го реализираат тоа прашање, да го најдат компромисот, бидејќи нема друг пат. Господинот Брук кој е од другата страна од оние што ги реков, на два пати го прашавме, дали има шанса, иако во извештајот на Меер стои децидно дека Македонија што е можно поскоро треба да добие датум за отпочнување на преговорите. Дали постои и најмалку надеж, шанса да добиеме датум за отпочнување на преговори со Европската унија, иако не добивме покана за членство во НАТО. Некој можеби пак ќе ме обвини овде како утрово кога реков за господинот Кацин кој вечерва ќе го гледате, дека говорам, лаги изнесувам овде. Беше дециден: Немојте на тоа да се надевате. И затоа пак ќе се навратам на нашиот разговор кај господинот Јелко Кацин кој е огромен подржувач и пријател на Република Македонија кога слушна, односно, ако сакате да бидам подиректен, кога ја виде сликата во неговиот кабинет како ние се однесуваме и кога слушна дека во Република Македонија дефакто ќе дојде до предвремени парламентарни избори рече: Овде веќе нема простор за разговор, немаме што веќе да разговараме, вие ќе губите време и вие влегувате во магловит период. И затоа почитуван претседателе во процедуралното ве прашав вас, бидејќи од утре ниту вие ќе бидете претседателот на Собранието, ниту ние ќе бидеме пратеници во Собранието, ќе излеземе ли од тој магловит период. Но, за жал, таа идеа, односно идејата за предвремени парламентарни избори овде се доби подршка. Според она што го гледаме денеска доби подршка и таа да не се лажеме, да не гаиме некои други илузии, ќе се реализира.,

И на крајот бидејќи претпоставувам ќе ми дозволите од времето кое ми го зема минута, две, уште поцврсто го свртеа моето размислување, односно се променив да бидам против изборите денеска во 18,30 часот кога на Сител слушнав аргумент, единствен аргумет од премиерот дека само се пребројува Парламентот и заради тоа треба да биде распуштен и да се оди на предвремени избори. Но, апсолутно почитувани колеги тоа не е аргумент во ваков, почитуван колега од предлагачите историски момент за Република Македонија за да одиме на тие избори. 

Љубиша Георгиевски: Процедурална интервенција има господинот Есад Рахиќ.

Есад Рахиќ: Почитуван претседателе, драги колеги пратеници, 

Ќе се отажам од мојата дискусија во интерес на времето. Меѓутоа, морам да ви укажам со сиот почит и респект како на личност која многу ја почитувам и сметам дека држи до добрите обичаи. По говорот на господинот Бранко Црвенковски, без разлика дали за некого е господин претседател, претседател, или лицето Црвенковски, ќе беше коректно да дадете 10 или 15 минути пауза. Бидејќи тоа не го дадовте, дозволете, јас барам половина час пауза за да го добијам стенограмот, бидејќи беа изнесени некои работи кои што мене некои работи ме разбудија. Ви се обраќам како на потомците на Пелазгите, како потомците на античките Македонци, на словенските Македонци, ви се обраќам на Илирите, на Ликестидите, или Азербејџанците, како сакате. Политичката одговорност се казнува на избори. Меѓутоа, националната одговорност се казнува на малку поинаков начин. Не сакам да бидам издајник за да некој утре мене ми суди. Ви реков дека сум спремен да одам на избори и тоа ќе го докажам. Меѓутоа, барам половина час пауза за да го видам говорот на претседателот за да можам понатаму трезвено да одлучам како ќе гласам. Благодарам.

Љубиша Георгиевски: Господине Рахиќ, јас ги разбирам вашите емоции спрема господинот претседател, но имате право на ваква интервенција, ако имате, ако претставувате пратеничка група. 

Процедурална интервенција има госпоѓа Виолета Ташева.

Виолета Ташева: Почитуван претседателе, почитувани колеги пратеници, јас имам една сериозна забелешка околу однесувањето на претседателот Бранко Црвенковски во однос на Собранието...

(Пратениците од СДСМ бурно реагираат)

Љубиша Георгиевски: Пауза од 15 минути.

(Пауза од 20,19 часот)

(По паузата седницата продолжи со работа во 20,42 часот)

Љубиша Георгиевски: Ги повикувам пратениците да влезат во салата, продолжуваме со седницата.

Ги повикувам пратениците кои сеуште не се влезени во салата да влезат за да продолжиме со седницата.

Продолжуваме со претрес по текстот на Предлогот на одлуката.

Реплика има најавено од госпоѓа Куновска на излагањето на господинот Анстасовски.

Повелете госпоѓа Куновска, вашите три минути.

Јагнула Куновска: Мене ми е многу жал што тука не е колегата Иван Анастасовски да му кажам дека е оправдан неговиот страв. Затоа што во новата изборан кампања ќе го нема атот што ќе оди пред него, а тој зад него да каска и благодарение на кој што ќе дојде во овој Парламент. 

Но , сепак никој никого не треба да плаши со и од распуштањето на Парламентот и новите избори. Врувајте се обраќам на сите почитувани колеги во овој Парламент и сакам да кажам никој од нас парламентарците тоа не го сака. Во овој момент ние не сакаме, ни еден парламентарец да се откаже на среде мандат од некоја чиста волја и да рече одиме на избори.

Многу добро знае опозицијата НСДП, која што, еден дежурен полицаец тука како пратеник седи за да реферира, а цела недела ги нема и благодарение и на нив не можевме три дена да извршиме верификација на еден колега, нов пратеник во Парламентот. Но и благодарение на опозицијата, како што се СДСМ, па и ДУИ кои се предлагачи за распуштање на Парламентот, ова  мнозинство на парламентарци не можеше, велам отворено, конструктивно да работи во ова Собрание, благодарение на тоа што имаше неконструктивна опозиција. А да беше конструктивна опозцијата и навистина да се залагаа за дело, како што зборуваа дека се за државата да оди во НАТО и ЕУ ние денеска ќе бевме понапред од ова.

Но, јас на колегата само ќе му порачам, Иван Анастасов дека во иднина, и самиот да знае и овој Парламент кога ќе формира пратеници, делегации, делегација што испраќа во Европа, да испрати само свесни и изграденени политичари, а не луѓе кои од таму ќе се враќаат да не плашат со прераскажување на муабет што наводно го воделе со европарламентарецот Кацин. Тој е денеска тука. Ние сите можеме да гочуеме преку домашните средства за информирање и можеме да добиеме свој впечаток.

Јас му се заблагодарувам на неговото прераскажување, преку кое ни го пренесува сопствениот став.

Љубиша Георгиевски: Благодарам и јас.

Има ли контра реплика господинот Анастасовски?

Повелете, вашите 60 секунди.

Иван Анастасовски: Не планирав претседателе да реплицирам, посебно на Јагнула Куновска. Бев надвор. Затоа побрзав да и одговорам.

Избирачите од НСДП во втората изборна единица ја пратија во Парламент како пратеник на НСДП. Отиде, се продаде, стана пратеник на ВМРО-ДПМНЕ. 

Со такви неодговорни политичари држава не се прави претседателе. За жал ги изневери тие. За жал. Нека и служи на чест.

Љубиша Георгиевски:   Добро, добро, крај.

Ве молам, сега, ве молам почитувани пратеници, пред да му дадам збор на господин Макрадули, дозволете да ве известам, за да нема после недоразбирање дека, во договор со мене, господин Макрдули ќе говори, наместо 15 минути 10 минути, затоа што и отстапува на госпоѓа Шеќеринска 5 минути.

Повелете господине Макрадули, вашите 10 минути.

Јани Макрадули: Ова беше еден  од најдобрите примери зошто Парламентот треба да се распушти. Од вакви пратеници кои ја промовираа политичката простутиција во Парламентот и кои што добиваат пари за гласање на закони. 

Денеска реков треба да сум среќен зашто паѓа Владата на господинот Груевски и повеќе од вечерва нема мандат, согласно Уставот, но сум загрижен затоа што иднината на Република Македонија е неизвесна, затоа што вечерва паднаа маските. Кога пријателите на Македонија како Даниел Фрит  велат дека нема таканаречени македонци и нема таканаречена Македонија, ние односно господинот Груевски сака да не убеди дека Македонија ќе оди напред со таканаречена Влада без мандат со таканаречени стабилни институции што ќе се распуштат вечерва и она што најмногу ќе сака, ќе сака Македонија без опозиција. 

Која е состојбата во која се наоѓа Република Македонија денес?... 

(Дофрлања од место, а претседателот ги смирува пратениците со ѕвончето)

Времето ми проаѓа.

Љубиша Георгиевски: Стопирајте го времето на господинот Макрадули. 

Ве молам почитувани пратеници по втор пат, стопирано е времето , ќе го вратиме времето не е проблем.

Почитувани пратеници, не заради времето, но заради најпростата ноторна пристојност, по втор пат вечерва ве повикувам да имаме минимум парламентарност и да се слушаме, ако не се слушаме, барем да не си пречиме еден на друг во говорот ве молам. 

Повелете  господине Макрадули, една минута повеќе имате. 

Јани Макрадули: Благодарам.

Која е состојбата во која се наоѓа Република Македонија денес: економски дебакл, двоцифрена инфлација, осиромашени граѓани, намалена куповна моќ, огромна невработеност, корупциски скандали, двојно вето по Букурешт, зашто станува во светот правно да не нарекуваат ФИРОМ, а покана за НАТО нема. Датум за преговори со Европската Унија и укинување на визниот режим за нашите граѓани е сон, но истовремено реалност за голем дел од нашите соседи, Србија на пример. 

Никој нема дилеми дека единствениот виновник за ваквата состојба на Македонија е Никола Груевски и ВМРО-ДПНМЕ. Човакот, заради својата суетност ароганција и самобендисаност не сака да слушне или прифати ниту еден добронамерен совет. 

За излез од оваа ситуација Груевски до вчера имаше можност да избере помеѓу две опции: да ја сфати сериозноста на времето во кое живееме, да ги обедини сите релевантни партии и да изгради стратегија како да излеземе победници од преговорите за името, како да станеме членки на НАТО и ЕУ и како понатаму да излеземе од катастрофалната економска состојба. Да го избере патот на бекство од власта,т.е  одговорноста, предвремени избори и префрлување на целокупната вина на опозицијата, преседан во целиот демократски свет.

Груевски денеска одлучи    да ни предложи нам во Собранието, да му станеме сојузници на патот кон политичкиот амбис и бексвото од реалноста. Со невидена леснотија  националниот македонски интерес сака  од заедничка борба да го сведе на борба помеѓу СДСМ  и ВМРО -ДПМНЕ.

Меѓутоа што ние одлучуваме денеска? Како човекот кој единствено успеа да докажа дека ни две години не знае да владее разумно и чесно, воден од националните интереси, бара од Собранието да му дозволи од граѓаните да побара мандат за дополнителни 4 години. Граѓаните со право не слушаат  тука за да им дадеме одговор на прашањето  кој е интересот на Груевски, по Бугарија и Албанија, Македонија на евроатланскиот пат да ја престигнат и Србија и Косово.

Денеска Собранието, сите ние 120 пратеници избираме помеѓу македонската иднина и власта на Груевски. Денеска овде се одлучува помеѓу иднината на нашите деца и желбата за рејтинг на Никола Груевски. Од овде сите ние имаме одговорност очи во очи на народот да му кажеме какви се нашите намери. Луѓето се загрижени приоѓаат прашуваат, се јавуваат. Збунети се и исплашени не можејќи да си објаснат зошто по втор пат  кога ВМРО-ДПМНЕ е на власт на Македонија не и се пишуваат светли сценарија? На средбите со граѓаните што јас и колегите од СДСМ ги имаме низ цела Македонија се бараат одговори за двојниот неуспех во Букурешт. Граѓаните со право сакаат да знаат зошто ги изгубивме дел од вчерашните држави, сојузнички и подржувачи на Македонските позиции во светот? 

Граѓаните сосема очекувано се прашуваат каква е оваа Влада која не ги слуша ниту домашните а камо ли меѓународните совети за македонските  национални приоритети. Туку упорно, на топ агенда ги става предвремените избори, како најдобар начин на Груевски да избегне одговорност и да ја напушти политичката сцена. Јелко Кацин тоа го кажа цитирам “ но изгледа дека вашиот премиер не си верува себе си, ова е погрешна проценка”. Мулант дојде во Македонија  да седне со нашите лидери и да види како да се реши спорот за името во нредните денови или недели, а не во месеци. 

Значи очигледно е дека пораката која допре до целиот народ не стигнува единствено до Никола Груевски. 

Времето за евроатланската перспектива истекува. Повеќе од јасно е дека предвремените избори се гаранција дека тоа време неповратно ќе истече. 

Затоа, пртив бегањето на Груевски од власта која до вчера беше слатка, се изјаснија сите и академиците, научниците, граѓаните политичките партии. Но, само Груевски и двете најголеми Албански партии се за предвремени избори. И затоа пред нас и пред граѓаните треб да бидеме искрени и да се запрашаме кому му е во интерес ваквото антимакедонско сценарио што го готви Груевски?

Ако земеме предвид дека барањето за предвремени избори единствено го промовира Никола Груевски и грчкиот весник “ Катимерини” тогаш сме на добар пат да се запрашаме дали ова е доказ дека е ова сценарио посакувано од Република Грција? Народот прашува до кога Груевски ќе игра на грчка, српска и бугарска музика? 

Помеѓу колегите  од ВМРО-ДПМНЕ има разумни пратеници. Луѓе кои мислат со своја глава. Ова е шансата што треба да ја прифатат и да покажат дека се за Македонија а не за понатамошно топење во западнобалканската тиња што носи непроценлива штета за Македонија. 

Ова не е битка меѓу десницата и левицата, СДСМ и ВМРО-ДПМНЕ. Ова е прашање за Македонија и против Македонија. Ова не е  и не смее да се претвори во битка  помеѓу нас, од која губитници ќе бидат граѓаните.Со ДПМНЕ на чело на Владата, за жал историјата се повторува и повторно се на сцена дилемите и несигурноста или премрежијата. Или што ќе рече генералниот секретар на  Демократската партија на Албанците - многу ми е жал да заклучам дека оваа неодговорна личност, зборува за Груевски, ја води државата во бездна. Ги води граѓаните кон конфликт, јас не можам да се согласам со ваков начин на работење. 
Граѓаните се изморени од 17-годишната транзиција. Граѓаните се изморени од делбите и поделбите кои секогаш се главна тема кога на власт е ВМРО-ДПМНЕ. Народот е уморен од безперспективности и постојаните кампањи кои оваа Влада ги води во изминатите две години. 

СДСМ е секој ден меѓу народот и во селата и во градовите, насекаде. Граѓаните, колегите од ВМРО-ДПМНЕ бараат граѓани, колеги од ВМРО-ДПМНЕ, бараат единство и сплотеност. Не сакаат повеќе делби и меѓусебни навреди. Кој сака Република Македонија да остане заробена во тунелот на неизвесноста? Со кое право ние да дозволиме со едно стискање на копче Македонија да остане во Балканската тиња? Дали некој не поддржува во таа намера? Кој ќе надвладее, перспективата, иднината, пред се економската за македонскиот народ, или каприцот на поедини еднократни политичари како Никола Груевски? 

Нашата позиција е јасна. Не сме и нема да дозволиме граѓаните да бидат заложници на политиката на еден неуспешен политичар, па макар се викал Никола Груевски. 

СДСМ нема дилема. СДСМ едногласно и обединето вели не за изборна екскурзија во овој момент на штета на граѓаните.  СДСМ заедно со сите граѓани, целокупната експертска јавност, сите прогресивни сили вели да и напред, кон економската иднина на Република Македонија, патот на реформите и полноправно членство во НАТО и ЕУ. 

Во пресудните историски моменти за Македонија нашиот народ докажал дека одлучува исправно. Затоа бидете убедени дека распишувањето  на предвремени избори чиј влог е Македонија и македонскиот народ ќе заврши погубно за вашата партија. По втор пат за крупните одлуки ќе се судрат прогресивните сили и поборниците за ретроградните процеси. Првиот пат победија вистинските. Што ќе се случи овој пат од нас зависи и тоа од сите, без исклучок. Македонија е за ситена од лажните договори на Груевски, на Македонија не и донесе добро Мајскиот договор меѓу Груевски и Ахмети, на Македонија не и донесе ништо подобро ни Мартовскиот договор на Груевски и Тачи. На Македонија и треба вистински договор. На Македонија и треба европски договор, а то ќе го направат на денот на изборите граѓаните на Македонија и СДСМ со неговите коалициони партнери. Граѓаните на Македонија го заслужуваат вистинскиот европски договор. 

Благодарам.

Љубиша Георгиевски: Благодарам и јас.

Реплики?

Митановски, Вељаноски.

Митановски, повелете процедурално.

Вељаноски реплика, така ли е?

Повелете господине Митановски, процедурално три минути.

Вклучете го господинот Митановски.

Само еден момент.

Веле Митановски: Почитуван претседателе, почитувани колеги.

Поради последните неодмерени реакции во кои непотребно и надвор од контекстот се инволвира НСДП, ве молам да одобрите час пауза по барање на Пратеничката група. Имаме потреба од договор за натамошниот текст на седницата.

Благодарам.

Љубиша Георгиевски: Значи, Пратеничката група на НСДП бара час пауза.

Час пауза, во ред, час прекин, не пауза, прекин.

(По паузата)

Ги молам пратениците да влезат во салата зашто времето на прекинот одмина.

Уште еднаш ги повикувам пратениците да влезат во салата, затоа што ќе продолжиме со седницата.

Господинот Трајко Вељаноски пријави реплика на излагањето на господинот Макрадули Јани.

Повелете господине Вељаноски вашите три минути.

Трајко Вељаноски: Благодарам претседателе.

Репликата беше од моја страна побарана пред еден час пред да се побара, можеби се губи смислата, но сепак да се каже. Господине Макрадули во она што вие го прочитавте не кажавте само дека, како што предходно и јас го кажав овој парламентарен состав ќе го направи нај демократското правило кое што е воведено во сите развиени демократски држави самораспуштање и по барање на сопствена одговорност пред граѓаните. Против тоа не треба да бидете ни вие, ни н ие, ни идните пратеници кои што ќе бидат, кои што ќе дојдат во Собранието и во одреден временски период ќе побараат сопствено ревидирање на волјата од граѓаните што им била дадена на изборите. Треба да ни биде и нас и на вас, а тоа е јасно и на јавноста дека овој парламентарен состав е неефикасен. Неефикасен, блокиран, блокирана е работата во Собранието, затоа што како потсетување, Законот за полиција еден месец се расправаше. Деловникот на Собранието, вие поднесовте 2800 амандмани само за да не се донесе за да може да диктирате со темпото на работата и проаѓање на оние закони кои што вие сметате дека треба да поминат во Собранието. Закон за рамномерен регионален развој  9 работни дена, Закон за јавни набавки 9, Буџетот 7 работни дена од кои што имаше 312 амандмани и 242 од опозицијата. Закон за високо образование 16 работни дена и за потсетување дека ова што го кажувам е точно, дека од страна на опозицијата имаше кочење, блокирање на работата на овој парламентарен состав е следното. Откако ќе беше договорено на лидерска средба поминуваа одредени закони за да може да се исполнат одредени услови кои што беа барани од страна за добивање покана за членство за НАТО и ЕУ. Лидерските средби дадоа плод во кој што вие тогаш дадовте амин на поминување на одредени закони. Точно е дека како опозиција вие треба да го кажете својот став, но не да го блокирате работењето во Собранието, а тоа најдобро вие самите го кажавте во едно свое излагање, каде што укажавте дека носењето на нов Деловник за вас претставува живот и смрт и ограничувањето на говорот на пратеникот, што е воведено во сите демократски земји, демократски развиени држави, за вас претставува живот и смрт односно никогаш вие нема да дозволите да се промени Деловникот. 

Љубиша Георгиевски: Благодарам господине Вељаноски.

Господине Макрадули има ли контра реплика?

60 секунди за господинот Макрадули, повелете.

Јани Макрадули: Би сакал да го потсетам господинот Трајко Вељаноски дека ВМРО-ДПМНЕ како пратеничка група во 2006 година го напушто Собранието, бидејќи бараше претседателот на Државната изборна комисија да биде предложен од опозицијата. Како аргумент на денешната претпладневна расправа за нешто што е законски што ВМРО-ДПМНЕ не сака да го направи, само да организира не фер и недемократски избори. 

Што се однесува до бројките, јас знам дека најубаво ВМРО-ДПМНЕ би сакал да нема опозиција во државава и да може сам Груевски да си тера со Мијалков и компанија и фамилијата да си се прават милионери. Ни Парламент не му треба. Колку разбира дека во Република Македонија владее парламентарна демократија.

Ако зборуваме за европски закони специјален податок од Брисел вели дека 44% од законите во договор што се со Европската унија доцнат. Од нив 3/4 се во фијоките на Груевски. Благодарам.

Љубиша Георгиевски: Благодарам и јас.

За збор се јави господин Тале Герамитчиоски, повелете вашите 10 минути.

Тале Герамитчиоски: Благодарам претседателе почитувани колеги пратеници, 

Малку се 10 мнути да се искажат загриженостите на еден човек кој што претпоставува во која насока ќе се движат работите во иднина. Но, јас ќе се обидам во неколку реда заради јавноста без илузии дека јас вас ќе ве разубедам со ова мое обраќање, да појаснам за што станува збор. Можеби и мене до крај не ми беа јасни работите, додека не го видов обраќањето на премиерот Груевски на Сител телевизија. Тој се  обиде да и објасни на јавноста дека главен кочничар за сите овие пробелми водржавата е неефикасноста на Парламентот односно на овој парламентарен состав. По мене тоа е еден параван зад кој што тој безуспешно се обидува и за многу кратко време јавноста ќе види дека безуспешно се крие.

Прво, заради јавноста ВМРО-ДПМНЕ односно Груевски сака да го валоризира својот висок рејтинг кој претходните неколку месеци преку јавни анкети и истражувања и преку невиден популизам јавно беше презентиран со нов четиригодишен  мандат. И, тоа треба јавно и јасно да го соопштите. Не е ништо срамно, тоа е во составен дел на демократијата.

Второ,  рачунаат дека ова е правото време, бидејќи како што одминува времето популизмот кој што ги подгрева надежите на луѓето ќе треба еднаш да биде соочен со реалноста. Се од ден на ден животот на луѓето е се потежок и не мора опозицијата тоа да му го кажува. Кога тогаш за многу кратко време тоа ќе се открие. Верувам дека и вие сте свесни и затоа брзате да се добие нов четиригодишен мандат.

На крајот СДСМ се доволно лоши со рејтингот да се убедат дека се тие главните предавници и оние кои што постојано навиваат и се залагаат да се смени името на Република Македонија и тоа ќе се продава на избори. За тоа сакам да ви соопштам дека ние сме совршено свесни дека ќе се обидете тие тези да ги протнете.

Ајде да зборуваме накратко за Парламентот. Нема да влезам во овие дебати кои што неколку пати сум ги кажал од оваа говорница, кои што Трајко Вељаноски сега се обиде да ги каже. Да ве прашам и самите вие да се преиспитате, како Груевски го третираше овој Парламент. Му го составуваше дневниот ред. Неколку пати ние јавно сме побарале поинаква агенда, каде јасно сме кажале дека ќе ги подржиме евопските закони. Не било прифаќано од ваша страна. Замислете, уставната ингеренција на овој парламент беше одземена. Овој парламент не дискутираше пред Самитот во Букуреш за она што му е по Устав одредено да даде став и мислење на преговарачкиот тим како ќе се настапи во Букурешт. Вас ви е мило зошто тоа не се оствари? Мене не ми е мило. Јас тоа на јавноста и го кажувам. Тоа ни беше ускратено од владеачкото мнозинство или од неговиот претседател. 

Ајде да зборуваме за државотворноста, дали тој покажува манир на државник. Цел свет, Европа, сите наши пријатели добронамерно укажуваат дека во овој момент предвремени избори на Република Македонија не и се потребни. Дали некого слуша? Не. Вие таа намера ќе ја остварите до крај. Тоа е совршено јасно но и одговорноста ќе ја превземете врз ваш грб. Затоа, ние на оваа седница ќе зборуваме за на јавноста  да и стане јасно дека одговорноста од овој момент преминува во рацете на ВМРО-ДПМНЕ за иднината на земјата. Големината на еден човек е да слуша туѓи совети. Ако тоа не успеал да го сослуша од страна на опозицијата и ако не ја почитува опозицијата, тоа е негово  легитимно право. Дали некого послушал од меѓународниот фактор или од внатрешните советници по однос на оние совети кои што се даваат. Сите негови потези укажуваат дека тоа не го направи до сега.

Ајде да зборуваме за неговиот став. Цела јавност очекуваше да даде став по името или по предлогот на Нимиц. Дали Никола Груевски искажа свој став или став на ВМРО-ДПМНЕ , дали го искажа јавно или преку некој индиректен начин, се сложува или не со ставот на Нимиц. Сите го прозиваа, не успеавме да го слушнеме неговиот став. Напротив, се пуштаа преку неговите сателити на медиумите Сител телевизија и другите дека СДСМ заговара промена на името и час поскоро сака да не продаде, за да дознаеме сега дека истиот тој кој што цело време наоѓа предавници во редовите, внатрешни редови на Македонија се согласил со предлогот на Нимиц, а немаше храброст тоа да го каже од оваа парламентарна говорница, да го знаеме сите ние да му дадем поддршка кога ќе излезе пред Букурешт да му дадме мандат. Немаше храброст тоа да гокаже, бидејќи тоа се коси со неговите популистички начела на постојано одржување на рејтингот преку национална гордост, а од друга стран поинаку настапува. И тоа јавноста треба да го знае. Добро, ајде сега дека јас сум во грешка или сите ние кои ќе зборуваме сега овде сме во грешка. Еднаш ќе мора тоа да го каже. Ќе мора тоа да го каже и еднаш ќе мора да се соочи со народот, еднаш ќе ја преземе одговорноста врз свој грб и еднаш ќе се соочи со народот. Нека се остварат неговите предвидувања дека ќе добие уште еднаш четиригодишен мандат, а јас ве уверувам дека тоа нема да се случи. Но,нека му се оствари тоа. Мислите дека тие 4 години ќе ги истерате со уште еден бран на популизам? Се лажете, за два до три месеци, бидејќи тој бара мандат да му бидат одврзани рацете, тоа добро го слушнав на Сител телевизија. Нема да му бидат одврзани рацете, бидејќи тој не може, не покажа дека може меѓунационалните односи добро да ги менаџира. И тоа ќе му се одбие од глава. 

Постојано имате проблеми и ќе имате проблеми со вашиот стратешки партнер, но кокетирање со друг стратешки партнер од албанскиот блок, притоа изневерувајки ги постојаните очекувања на сегашниот партнер, нема да може долго да се оствари. Еднаш ќе треба тоа јавно да се каже. Мислите ако добие четиригодишен мандат дека ќе се затскрие зад тоа. Времето е неумолив противник. Ќе мора кога тогаш да го каже својот став. Тогаш, ќе се разголи пред народот. Народот нема да чека повторно да му се даде временски рок со еден скриен популизам и изневерени очекувања наредните 4 години повторно и повторно да му дава лажна надеж. Тоа да нема илузии. 

Што не очекува во иднината? Кој ќе ја превземе одговорноста за идните случувања. Свесни ли сте дека со овој чин врз себе ја преземате целосната одговорност. Имав еден колега во Србија, можеби примерот не е соодветен, кој беше упорен противник на режимот на Милошевиќ тогаш кога беше табу да се спомне српското општество такво нешто. Кога после 10 до 15 години падна тој режим Милошевиќ беше разголен со тој негов популизам. Сите му честитаа на тој академик, универзитетски професор, а тој беше најтажен во тој момент. Го прашаа новинарите зошто? Затоа што, вели, ми поминаа 15-те најубави години во мојот живот. Јас тие не можам да ги вратам. Џабе е популизмт, џабе е тоа што јас сум бил во право, тие години ќе поминат, ја преземате одговорноста на иднината на Република Македонија врз свој грб. И таа тежина ќе ја носите врз себе и таа тежина ќе треба јавно да ја манифестирате пред народот дека сте свесни дека ја носите врз себе. Благодарам.

Љубиша Георгиевски: Благодарам.

Дали има реплики? (Нема)

Повелете господине Ивановски.

Игор Ивановски: Господине претседателе, во изминатиов тек на седницата вие и владеачкото мнозинство донесе одлука да прекрши неколку закони и на тој начин да се иде на избори. Изборниот законик и составот на Државната изборна комисија и останатите прописи кои што регулираат забрана за рекламирање, трошење на парите. Не донесовме одлука за рамномерна медиумска застапеност и т.н. но, во исто време господине претседателе ние не донесовме една многу сериозна одлука која штоне обврзува со Законот за утврдување на услов за вршење на јавна функција или популарно наречен Закон за лустрација. Во истиот Закон постои обврска секој кандидат за пратеник да поднесе пријава до Комисијата, скратено ќе ја нарекувам за да не ви го трошам времето, вие многу се секирате за секундите, Комисијата лустрација и ако тоа не се направи по сите основи ќе биде прекршен Законот за лустрација, бидејќи сите идни кандидати на следните предвремени парламентарни избори, нема да поднесат таква пријава, не затоа што не сакаат, туку затоа штоне можат од проста причина што немаме Комисија. Оваа Комисија апсолутно требаше да ја донесе ова Собрание и на пример ние ќе имаме основани сомневања дека господинот Павле Трајанов соработувал со грчката тајна служба. 

Ќе имаме сомневања дека добар дел на идни кандидати за пратеници и за тоа можемеда говориме во јавноста, соработувале по налог на странски служби, работеле против правата и слободите на граѓаните на Република Македонија. Секој оној кој што ќе сака да биде кандидат, а кој што нема да го направи тоа не по своја вина, пак ќе повторам, туку по вина на ова Собрание нема да биде легитимен кандидат од проста причина што ние немаме формирано Комисија за лустрација. За тоа никој не му ги врза рацете на господинот премиер, за тоа господине претседателе рацете си ги врзавте самите, бидејќи знаете дека најголем број луѓе кои потпаѓаат под тој закон се во составот на ВМРО ДПМНЕ и за тоа ќе разговараме со име и презиме. 

Но бидејќи сме легалисти и сакаме да имаме чисти избори, официјално предлагам пред да продолжиме понатаму да заседава Законодавно-правната комисија со врвниот антилегалист госпоѓата Дулиќ и да донесе свое мислење за оваа ситуација, бидејќи изборите нема да бидат легални, фер и демократски ако идните кандидати за пратеници не поднесат соодветна изјава и ако за таа изјава не се произнесе Комисијата за лустрација, бидејќи сите без тоа ќе бидеме без основано сомневање. Ве молам, за ова мора да разговараме бидејќи имаше сериозни дебати и од ДПА и од ДУИ и од ВМРО ДПМНЕ и од СДСМ и преку тоа не смееме да преминеме. Благодарам. 

Љубиша Георгиевски: Благодарам. 

Како легалист треба само да ве потсетам господине Ивановски дека презункцијата на невиносте прва, а после основаното сомневање. Така стои. 

(Реакции) 

Повелете, процедурално можете колку сакате да зборувате. 

Игор Ивановски: Господине претседтеле, вие не ми дадовте одговор на прашањето имаме ли Комисија за лустрација. Не. Имаме ли обврска согласно законот за утврдување на услов за вршење на јавна функција, а пратеничката е таква, сите кандидати согласно роковите да поднесат изјава со која ќе кажат дали биле соработници, дали ги прекршувале основните права и слободи на граѓаните. Имаме. Мораме да најдеме излез од оваа ситуација и јас барам изјаснување од Собранието, во моментот да заседава Законодавно-правната комисија или не знам кој орган со кој мора да се најде формално правно решение на овој проблем, со кој што вие во брзањето да спакувате прекутрупа ваква ситуација не доведовте. Бидејќи ова Собрание разговараше за овој закон многу долго и вие верувавте и велевте дека Македонија е последната што го носи овој закон, имате најголема одговорност да го почитувате, а не да го заборавате. Во спротивно, ќе сметаме дека сите кандидати на ВМРО ДПМНЕ се плашеле и заради тоа се одбрал овој начин за закажување на изборите, бидејќи не сакаат да дадат таква изјава. Таквото кандидирање на пратениците ќе биде незаконско и нелегитимно и ова Собрание мора да има одговор. Ве молам, не може да ја завршите мојата процедурална расправа на тој начин што ќе продолжи дискусијата, мораме да имаме одговор на ова прашање веднаш, пред да продолжиме натаму. 

Љубиша Георгиевски: Јас ќе предложам, и покрај она што треба да предложам, кога ќе дојде време за презункција на вина или невиност, кога ќе бидеме готови, тогаш. Немаме време. 

Повелете господине Николовски. 

(Пратеникот Александар Николовски и пратеникот Владимир Ѓорчев на говорницата ставаат многу материјали)

Александар Николовски: Почитувани колеги, знам дека сте нервозни, но мислам дека нема потреба од тоа. Мислам дека ќе имаме една соодветна дискусија на која ќе размениме аргументи. . . 

Љубиша Георгиевски: Говорете господине Николовски, се слуша добро за телевизија. 

Александар Николовски: Навистина мислам дека нема потреба да бидете нервозни, нема потреба на овој начин да го искажувате вашиот гнев. Знам дека и госпоѓа Шеќеринска е нервозна заради тоа што ќе има избори на кои ќе треба да се соочи со граѓаните. 

Да бидам искрен, јас немам подготвен говор како претходните колеги, сакам да зборувам од срце и да го кажам она што е мое чувство за работата на овој Парламентарен состав со сите овие колеги во изминативе скоро две години.Овие листови хартија се само еден процент од она што му се случуваше на Собранието. Овие листови хартија се само еден процент од она што му се случуваше на Собранието во изминативе две години, ова беше начинот на работа и ова беше начинот на борба. Ова беше начинот на кој што се опструираше Владата. Случајно се овие хартии тука, затоа ги вадам нив, а слично имавме и за Деловникот, слични имавме и за изборниот законик, слични имавме и за тоа да гласа дијаспората и за тоа да гласаат заедниците односно деловите од народи кои се помали во Република Македонија, односно да гласаат Турците, Србите, Ромите, Власите и бошњаците за свои пратеници итн. 

Јас би сакал да зборувам за вистината, а вистината е дека овој парламентарен состав имаше стотици изгубени часови, имаше стотици непродуктивни часови во кои опструирајќи, опозицијата не правеше ништо друго туку ја блокираше Македонија, заради тоа што постоеше едно исклучително погрешно одбрана тактика за политичка битка во која опозицијата мислеше дека со тоа што ќе го опструира Парламентот, ќе ја опструира и Владата на Република Македонија, односно Владата на ВМРО ДПМНЕ и така на ВМРО ДПМНЕ ќе му паѓа рејтингот. Но не сфати нешто друго, дека ја опструира Македонија, дека на Македонија и се случуваат помалку добри работи од што треба да и се случат. Не сфати дека со тоа ги опструира сопствените граѓани, но тоа го сфатија граѓаните и за тоа расположението во моментот е такво какво што е. 

Извинете почитувани колеги, но ова е состав кој што има легитимитет, кој што е легално избран на избори но во моментот не ја одразува волјата на граѓаните. Волјата на граѓаните е драстично поразлична од она што го имаме претставено и од она што го имавме како битка политичка, во овој парламент, тоа  граѓаните го препознаа и го препознаваат. 

Што друго се случуваше? Се случуваше една нееднаквост меѓу колегите пратеници, колегите од средниот ред и од горните редови да бидат постојано тука, но колегите од левата страна неколку редови, никогаш да не бидат тука да влегуваат по еден, два, кога ќе видат дека фали еден пратеник да излезат, кога ќе видат дека некој е на пат да ги брани интересите на Република Македонија, на пример по Брисел, кога колегата Александар Спасеноски патува таму како претставник на македонскиот парламент за соработка со европскиот парламент, наместо да влезат и да направат кворум, тие правеа таква ситуација во која што не можеше да има ниту парламентарна демократија. Кога некој ќе се разболеше од пратениците на ВМРО ДПМНЕ не влегуваа за повторно да ја блокираат Македонија. Кога некој ќе имаше семеен проблем, не дај боже му се разболел родител, или некој друг, повторно не влегуваа за да ја опструираат Владата, а со тоа да ја опструираат Македонија. Јас зборувам од срце, тоа и јас лично го доживував со часови и часови седење на ова место на кое седам, со часови и часови седење на ова место на кое седам кога СДСМ ја опструираше Македонија, така што тоа се фактите или тоа е она што и се случуваше. Да не беше така, во Република Македонија ќе имаше многу повеќе закони изгласано од ова што е сега и ќе имаше една многу поинаква реалност. 

(Пратеникот Владимир Ѓорчев и понатаму носи голем куп материјали на говорницата) 

Втора работа, кога одите на избори истапувате со програма и истапувате со ветување до граѓаните за кои граѓаните ви даваат доверба и ветувате дека ќе ги остварите. Јас не можам да разберам како е возможно опозиција, ова го нема дури ни во Србија, да опструира политики на Владата. Може да оди против нив, може да не се согласува, може да гласа против, но да ги опструира потезите на Владата, да не дозволува законите воопшто да дојдат на гласање, да зборуваме 25, 30, 35 дена само за еден закон е апсолутно невидена работа и се поставува многу логично прашање која е смислата на изборите, која е смислата на победа на избори и која е смислата на постоење на Влада доколку опозицијата одредува дневен ред во Парламентот, оредува кој закон колку ќе се дискутира, одредува кој закон ќе помине а кој не. 

За жал, овој парламентарен состав со тој начин на работа успеа да ги изневери и очекувањата на граѓаните. По бројните средби што ги имаме со граѓаните ни велат дека веќе не можат да го гледаат парламентот заради тоа што не можат да го поднесат тоа што се случува. Не можат да ги поднесат долгите говори, не  можат да поднесат еден пратеник пет пати да говори по иста точка во ист или втор ред, не може да поднесе тоа што колегите не влегуваат, а сите земаме еднаква плата и со тоа немаме кворум. 

Понатаму, би сакал да се обратам и да проговорам за вториот дел кој што беше проговорен тука, а тоа се европските и НАТО интеграции. Има една работа која што е факт, а тоа е дека овој Парламент е можеби основниот двигател кон прилагодувањето на Македонското законодавство кон Законодавството на Европската унија. Доколку имаме вака неефикасен парламент, никогаш, ама баш никогаш нема да се доведеме во ситуација да ги исполниме условите кои се потребни за Македонија да стане член на НАТО и Европската унија. Еден нов парламентарен состав ќе донесе квалитет, ќе донесе многу повеќе изгласани закони и ќе донсе многу, многу повеќе работа. 

Затоа, колеги пратеници, она што и е потребно на Република Македонија е нов парламентарен состав, е потребно овој парламентарен состав да се распушти да одиме на избори, да се погледнеме во очи, да ја провериме волјата на граѓаните и на тој начин да видиме и на тој начин да видиме кој ја заслужува одговорноста. 

И на крајот дозволете ми да ја изразам сопствената надеж дека следниот парламентарен состав ќе е многу поодговорен, многу подостоинствен, многу попатриотски и многу посилно и повеќе ќе работи за интересите на Република Македонија. Ако имаме избори на почетокот на јуни, веќе на крајот на јуни ќе можеме да гласаме вропски закони, НАТО закони. Во исто време кажа премиерот, се сретна и со господинот Бранко Црвенковски пред малку, продолжува НАТО и Европската Агенда, заради тоа што, внимавајте, ова сакам посебно да го потенцирам во помалку од две минути што ми остануваат. 

Промотор на евроатланските идеи во Република Македонија од самиот почеток од 1990 година, можете да го видите тоа и со одлуки на ова Собрание, е ВМРО ДПМНЕ. ВМРО ДПМНЕ е првата партија која поднесе Декларација за независност на Република Македонија за да се одвои од поранешната федерација ВМРО ДПМНЕ е првата партија која во своите програмски цели се залагаше за членство во НАТО и Европската унија, кога другите велеа дека ова треба да е оаза на мирот и дека не треба да се сврстува во ниеден сојуз и со никого. Тие се патеките на луѓето кои беа пред нас, тие се патеките на луѓето кои беа затворени за овие идеи, тие се патеките кои што ги следи оваа генерација на членови на ВМРО ДПМНЕ и кои што ќе ги следат генерациите што доаѓаат. 

Ви благодарам и се надевам дека достоинствено ќе им дадеме шанса на граѓаните да кажат што мислат за нас. Благодарам. 

Љубиша Георгиевски: Благодарам и јас. 

Да ги запишеме прво репликите. За реплики се јавија: Славица Грковска, Роза Топузова Каревска, Влатко Серафимовски, Цветанка Иванова, Марјанчо Николов, Весна Бендевска, Кире Гештаковски, Веле Митаноски, Благородна Цветковска и Слободан Најдовски. 

Зз процедурална интервенција се јавија Јани Макрадули и Павле Трајанов. 

Повелете господине Јани Макрадули со вашата процедурална интервенција. 

Јани Макрадули: Благодарам претседателе. 

Се извинувам ако ве пореметивме во правењето балони со вашата мастика, ама морам процедурално да реагирам. 

Член 82: Претседателот на Собранието се грижи говорникот да не биде прекинувам или со друга постапка да не биде ограничуван во слободата на говорот. 

Протестирам до вас зошто дозволивте студентот Влатко Ѓорчев да го попречува говорникот студент Александар Николовски и ние не можевме да видиме што се случува и практично го омаловажи, го понижи и не знам дали ова е меѓупартиска борба за  место на позициите во ВМРО ДПМНЕ, но ова е срамен чин, театар, што го направи студентот Влатко Ѓорчев кон студентот Александар Николовски. Ако наместо овие хартии што му ги носеше и заедно седнеа да научат нешто, за овие две години можеби ќе дипломираа. 

Затоа, протестирам до вас зошто е попречувам студентот Александар Николовски од студентот Влатко Ѓорчев и ние не видовме не видовме на крајот, дали можеби Латас се појави и зборуваше позади тоа. Благодарам. 

Љубиша Георгиевски: Дозволете, вашата процедурална интервенција е сосема на место. Се што правеа студентите беше за да ги задодоволат помладите асистенти и демонстратори да излезат на избори, бидејќи вие рековте дека се радувате дека после овие избори ќе падне ВМРО, тие само излегуваа во пресрет на вашите желби. Благодарам. 

(Смеење во салата) 

Процедурално има збор пратеникот Павле Трајанов. 

Павле Трајанов: Почитуван претседател, почитувани пратеници, 

Сакам процедурално да интервенирам. Со оглед на фактот дека тоа што господинот Игор Ивановски мислам дека го симна на едно улично ниво овој парламент, дека . . . 

(Реакција од пратеникот Игор Ивановски со зборовите: “по кој член од Деловникот е ова”)

Љубиша Георгиевски: Говорете господине Трајанов Процедурално. 

Павле Трајанов: Дека овој пат ги помина сите граници на едно културно однесување искажа тешки обвинувања, јас барам господинот Игор Ивановски, бидејќи искажа тешки искажувања без било какви аргументи се разбира, да се извини пред овој парламент и пред македонската јавност. Во спротивно, ќе морам да предложам да ја прекинеме седницата, господинот Игор Ивановски познат по надимакот “шема” да го упатиме на лекарски преглед за да ја видиме неговата психичка состојба. 

Љубиша Георгиевски: Ве молам, господине Трајанов, со такви работи да не се служиме. 

Павле Трајанов: Господине Игор Ивановски, не може да ве спаси ниту Бранко Црвенковски, последниот наследник на Милошевиќ на Балканот. Не може никој да ве спаси сакам да ви кажам дека ќе има избори и се надевам дека повеќе вие нема да стапите во овој парламент со начинот на кој настапувате. Благодарам. 

Љубиша Геогриевски: Повелете процедурално.

Игор Ивановски: Фактите говорат. Господине Павле Трајанов јас ја разбирам вашата нервоза. И јас да сум бил на вашето место, преку Евзони да поминувам со разно разно разни компромитирачки материјали ќе бев нервозен. Ама, господине Павле Трајанов дали некој ќе оди на лекарски преглед или не ќе одлучат граѓаните. Да имаше таква одредба јас ја поддржувам, можеби вие немаше да седите тука. Ама и по еден друг основ. Еве и лекарски да сте исправен и чист сакам господине Павле Трајанов да потпишете изјава до Комисијата за лустрација и да речете јас Павле Трајанов не сум соработник на ниту една служба, па да провериме во архивите на Удбата, каде што како швајцарско сирење се разменуваат досиеја, па да видиме што има за Павле Трајанов. Не само за вас, и за многу други што седат тука, и за многу други што се спремаат господине Павле Трајанов да бидат кандидати за пратеници, бидејќи од оваа пратеничка група на ВМРО-ДПМНЕ 5% ќе бидат сега само кандидати. Другите се надвор на Илинденска и сега шетаат надвор од Македонската држава.

Затоа господине Трајанов не се секирајте за моето здравје, не се секирајте, пак ќе стапнам тука. Не се секирајте и за тоа, ама пред да зборувате за сите, зборувајте си за сам себе си.

Бидејќи не ни дозволувате господине претседателе да ја формираме Комисијата за лустрација, за да докажам дека сум чист ќе потполнам таква изјава како што тоа ќе го направат сите пратеници на СДСМ и ќе ги стават на увид на јавноста. Мислам дека вие тоа нема да го направите, затоа што има многу што да криете. Ама ова е мала држава, се се знае. Се се открива и доказите. Ако не сега, бидејќи сте на власт после 10 јуни ќе излезат и тогаш господине Павле Трајанов ќе одговарате за многу повеќе дела, тогаш нема имунитетот да ви помогне.

Затоа уште еднаш господине претседателе го ставам предлогот да заседава Законодавно - правната комисија, пријателка му е на господинот Павле Трајанов, госпоѓата Дулиќ, може да му помогне, блиски се по годините и по убедувањата и господине претседателе да се изјаснат и да ни дадат мислење и став како ќе се иде на избори кога пратениците не можат да дадат изјава согласно Законот за лустрација. Ние тоа ќе го направиме самоиницијативно, вие дали ќе го направите или не ќе разговараме понатаму. Благодарам.

Љубиша Геогриевски: Повелете госпоѓо Грковска.

Ве молам барајте реплики, немојте процедурално. Сега ве молам ние имаме во многу начини да станеме смешни пред јавноста и едни пред други. Еден од тие начини е три дена да разговараме процедурално, но сакам да ми поверувате дека кога ќе се исполни извесна доза на пристојност која утре сигурно ќе ја видиме и во медиумите дека сме разговарале скоро 24 часа само процедурално на сите ќе ни биде незгодно.

Затоа ве молам господине Трајанов воздржете се. Воздржете се. Јас очекувам од постарите луѓе, постабилните луѓе во овој Парламент да дадат пример како може човек и да се воздржи од непотребни процедурални коментари бидејќи веќе 12 часа разговараме процедурално.

Ве молам, повелете госпоѓо Грковска.

Реплики да, а процедурално е промашена работа. Разговараме 12 саати процедурално.

Славица Грковска: Господине Николовски заради тоа што велите дека сакавте да зборувате за вистината и дека единствено во овие речиси две години опозицијата ја правела опструкцијата и оневозможувала Владата да работи, Парламентот да носи европски закони и НАТО закони и дека тоа ќе биде можно само со новиот парламентарен состав во име на вистинската вистина јас ќе ве потсетам дека не на крајот на јуни оваа година СДСМ ве моли една и пол година да се посветиме на приоритетите, а тоа се сите оние реформи кои што ќе не приближат до дата на преговори со Европската унија и до членство во НАТО.

Пред мене имам листа на гласање, една од последните, на 5 септември 2007 година. На наш предлог дневниот ред на седницата да се дополни со уште 20 закони со знакчето на Европската унија Илија Димовски гласал против, Силвана Бонева не гласала, Владимир Ѓорчев против, Јагнула Куновска против, Николовски Александар против. Цела пратеничка група на ВМРО-ДПМНЕ гласала против и вие нас ќе не обвинувате дека ние не сме ви ги гласале законите во знакчето на Европската унија.

За вас не беа приоритети ниту Европската унија, ниту НАТО. За вас беше приоритет личниот рејтинг на Никола Груевски, за вас беше приоритет државните празници во Република Македонија и новата идеологија во Република Македонија по теркот на ВМРО-ДПМНЕ.

Заради тоа, заради тоа што водевте надворешна политика од село Могорче, а не по европските центри заради тоа дојдовме денеска до ова дереџе. Затоа две години имаме од Европската унија негативен извештај, затоа немаме покана за НАТО и во Европската унија.

Вие се однесувате како да не сте мнозинство овој Парламент. Ако сте вие стабилно мнозинство и одговорно и сериозно немаше да бидете доведени во ситуација да бидете кворум.

Немањето кворум не е заради тоа што на некого му се разболела фамилијата, или некакви патетични изјави што вие ги кажувате тука, туку заради тоа што некои ваши пратеници се разболеа од шетање по шопинзите низ центарот на Скопје и не можете да ги приберете во салата.

Господине Николовски, бидејќи имате мнозинство и во собраниските комисии еве ви список на присутни членови на Комисијата за европски прашања. Дали гледате кој е тука потпишан. Во 10,00 часот јас и господинот Тито Петковски како претседател на Комисијата. Никој друг немаше присутен. Оваа седница на Комисијата се одложи заради тоа што вашите пратеници ги немаше. Ние бевме доведени во ситуација во присуство на германскиот амбасадор, во присуство на Фуере да седиме само претставници на опозицијата на Комисијата за европски прашања, а вашите пратеници никаде ги немаше. И се срамевме заради тоа што таква комисија и многу такви комисии не можат да се одржат заради тоа што вашите пратеници не присуствуваат.

Љубиша Геогриевски: Благодарам госпоѓице Грковска.

Повелете господине Александар Николовски со вашата контра реплика.

Александар Николовски: Благодарам господине претседателе.

Јас би сакал со една работа да се согласам и многу да демантирам.

Едната работа со која што сакам да се согласам е дека госпоѓата Грковска за жал е една од двајцата или тројца пратеници кои што редовно доаѓаат на работа од СДСМ и кои што си ја заслужуваат платата.

Но исто така факт е дека секогаш кога на ова мнозинство му требаат еден, двајца или тројца луѓе, нема кворум, таа е таа која што напушта и која што не брои.

Втората работа по однос на реформите би сакал недвосмислено да кажам две работи.

Првата е дека Радмила Шекеринска претседател на СДСМ и Бранко Црвенковски најистакнат член поранешен на СДСМ, актуелен претседател на Република Македонија, вклучително и во говорот што го имаше денеска овде кажа дека Владата ги направила сите овие реформи и дека добро работи на реформите и дека единствената причина заради која не сме член на НАТО е името.

Ако имаме нова влада и ако имаме нов парламент, со стабилно мнозинство и со одговорни пратеници, со патриоти пратеници уште повеќе ќе работиме на реформите.

Љубиша Геогриевски: Повелете госпоѓо Роза Топузова Каревска вашите три минути.

Роза Топузова Каревска: Благодарам почитуван претседателе, почитувани колеги пратеници,

Најпрво да изразам жалење до колегата што 20 месеци седел тука иу навистина голем напор вложил за платата што ја зема, но можеше седејќи тука ако не учеше за испити барем да прочита некој од законите и да доставеше некој амандман.

Почитуван колега вашите говори и реплики онолку колку што ги имавте 5-10 минути беа пофалби за Владата, исклучиво само тоа и ништо друго и морам да ви кажам да бидете повнимателни со амандманите од вашите идни коалициони партнери кои што се овде, затоа што можат сериозно да ви се налутат и потоа да трчате и пак да ја барате ДПА за во Владата. Бидете внимателни малку, а инаку ова се стенографските белешки од говорот на ВМРО-ДПМНЕ кога се носеше Буџетот за 2004 година. Не можев, немам количка за да ги донесам стенографските белешки кога се говореше, за Тетовскиот универзитет и никој не сакаше да ми помогне да ви ги донесам стенографските белешки кога се говореше за територијалната организација. Ако ги донесев тука навистина Парламентот ќе беше заглавен.

Во таа ситуација оваа сегашна опозиција тогаш кога беше на власт донесе 486 закони од кои најголем број го носеа знакот на Европската унија и поради тоа го добивме кандидатскиот статус. Вие го прокоцкавте, две години не се поместивте од местото каде што се најдовте, стоте чекори не ги изодевте ни до вториот чекор веќе се сопнавте и ви требаа нови избори. Зборувате за мандат. Па вие го имате мандатот, вие не сте во опозиција колега.

На крај што се однесува до кворумот имате 75 пратеници. Вашето мнозинство брои толку. Од 75 да не можете да се соберете 61 навистина е жално.

Јас се извинувам што со мојот говор ве прекинав во вашиот телефонски разговор, но тоа говори за вашата култура. Можевте барем додека ви се реплицира да го оставите телефонот. Но такви бевте од почеток такви останавте до крај.

Се надевам дека во идниот мандат ВМРО-ДПМНЕ ќе води малку сметка какви пратеници предлага за да не им биде досадно 20 месеци да седат на исто место. Благодарам.

Љубиша Геогриевски: Благодарам.

Молам, дали има контра реплика?

Повелете имате контра реплика.

Александар Николовски: Би сакал само да се осврнам на една работа, а тоа е дека ВМРО-ДПМНЕ откако ќе ја добие довербата на граѓаните ќе одлучи со кога да прави коалиција, зависно од распоредот на силите после изборите и Роза Топузовска Каревска не ги одредува коалиционите партнери на ВМРО-ДПМНЕ.

Второ би сакал да се извинам заради тоа што не ве следев цело време внимателно, но исто така би сакал да ве замолам вие мене да ми се извините за начинот на кој што ми се обративте, за начинот на кој што се обидовте да ме навредувате. Сметам дека тоа не е во ред и не е колегијално да се навредуваме помеѓу себе. Благодарам.

Љубиша Геогриевски: Благодарам.

Повелете вашите три миниту господине Серафимов.

Влатко Серафимов: Почитуван претседателе, почитуван колега Николовски,

Во вашето излагање наведовте една работа која што претседателот на Собранието не обвинува дека сме го злоупотребиле денот во процедурални забелешки.

Почитуван колега рековте во вашето излагање дека волјата на народот е променета. Волјата на народот ќе биде променета после следните парламентарни избори. Тогаш можете да кажете каква е волјата на народот и што сака овој народ. Ќе видиме после завршувањето на изборите.

Вака докажавте дека со ваков претседател на Државната изборна комисија сте спремни на фалсификат и не е битно кој гласа. За вас воопшто не е битно кој гласа и како ќе гласа. За вас е битно кој ќе брои. Таа цел денеска ви се исполни, таа цел со една опструкција од страна на опозицијата на која што вашиот лидер и премиер во заминување треба да даде отчит и пред јавноста и пред меѓународната јавност и пред меѓународните институции. Меѓутоа, и тој нема храброст да дојде да се соочи со пратениците од опозицијата и со вас како пратеници на позицијата.

Во вториот дел од вашето излагање спомнавте за неефикасен парламент.

Почитуван колега, кога имаше договор помеѓу пратеничките групи и кога ќе донесевме повеќе закони со предзнакот на Европската унија наредниот ден на дневен ред беше или Деловникот во Собранието на Република Македонија или Изборниот законик. Ниту за Деловникот сакавте да седнете со лидерот на опозицијата и да се договорите каков Деловник да имаме, ниту за Изборниот законик сакавте да седнете и да се договорите.

Сето тоа го правевте на мала врата. На мала врата, лажејќи ги ваши и наши колеги од помалите етнички заедници.

Сето тоа беше една игра во која што вие како најголема политичка партија, Парламентот сакавте да ги изиграте и нив и нас и целата македонска јавност. Тоа не ви го дозволивме. Тоа не му успеа на вашиот премиер. Тоа не му успеа на вашиот лидер. Затоа овие нервози кои што се појавуваат во овој момент од ваша страна.

Вие можете да го заштите Никола Груевски од одговорноста пред македонската јавност и пред Македонскиот народ. 

Вие како пратеници во овој законодавен дом сте само машата на Никола Груевски и затоа на наредните избори Никола Груевски да си оди од политичката сцена. Благодарам.

Љубиша Геогриевски: Благодарам и јас.

Контра реплика Николовски, повелете.

Александар Николовски: Благодарам на репликата.

Има две издржани работи на кои што сакам да одговорам. Првата е, ќе го повторам она што господинот после враќањето на госпоѓата Радмила Шекеринска, тоа е дека ВМРО-ДПМНЕ најмалку има намера да прави фалсификат на овие избори, заради тоа што ВМРО-ДПМНЕ некогаш е жртва на такви фалсификати. Тоа е прва работа.

Друга работа, ги возбудувате граѓаните. Не се случува ништо страшно, ништо тешко и невообичаено за демократија.

Се распушта Парламент, ќе има избори на кои што граѓаните ќе гласаат. И дополнително.

Македонија веќе има традиција на вакви избори и мислам дека и понатаму ќе се случува, така што нема потреба да ја ставате таа тензија на граѓаните.

Второ околу Деловникот. Јас би сакал само да ве потсетам дека со илјадници амандмани и истиот Деловник кој што го работеше претседателот на Собранието, Љубчо Јордановски, избран, изгласан од СДСМ. Значи, кога СДСМ е на власт одговара Деловникот, но кога СДСМ е во опозиција не одговара Деловникот. Тоа ќе биде една од задачите на новиот парламентарен состав, да има функционален Деловник.

Љубиша Геогриевски: Благодарам.

Повелете госпоѓо Иванова, повелете вашите три минути.

Цветанка Иванова: Благодарам почитуван претседателе.

Навистина јас сум разочарана од несериозниот однос од колегите на овој парламентарен состав. Смејте се вие колку што сакате колега, но народот гледа што овде циркус стварате.

Сега јас ќе се обратам со мојата реплика и до мојот млад колега Александар.

Внимателно го слушавме неговиот говор и навистина колега Александар јас сум сериозно разочарана од вашиот говор. Ако така мисли нашата младина тешка е иднината на нашата држава, искрено да ви кажам.

Зборувавте цело време дека сте зборувале од душа. Македонија не сака зборување од душа. Македонија бара работа од душа, а ние работиме од душа. Сме сработиле, сме добиле кандидатски статус. Вие наместо да зборувате овде, требаше да зборувате од душа. Требаше овие две години да работите од душа, како што работевме ние. Поднесувавме амандмани, зборувавме за подобрување на закони, ги направивме законите, гласавме за нив.

Сериозно и навистина многу сум разочарана, затоа што се што не чини, се што не ви оди, вас ви е крива опозицијата. Ќе имаме нови избори, можеби ќе се најдете вие на оваа страна. Опозиција мора да има и ќе има опозиција. Ние сме биле конструктивна опозиција, се надевам ќе бидеме конструктивна власт. Немојте да мислите дека народот ве чека и да ве испрати повторно на бели коњи. Затоа што она што сега го гледам што сте му го ветиле, ништо не е исполнето. Не ви е крива опозицијата за партизацијата на администрацијата, не ви е крива опозицијата за политичките вработувања, не ви е крива опозицијата за нерешавањето на проблемот на стечајците, не ви е крива опозицијата за местењето на тендерите, не ви крива опозицијата затоа што не сте го подобриле животот и не сте ја намалиле сиромаштијата, а сте ветиле. Не ви е крива опозицијата затоа што не сте донеле нови инвестиции. Вака како што се однесуваме уште долго време Република Македонија нема да има странски инвестиции. Сте напишале овде, мислењето на Европската комисија од 9 ноември 2005 година е најголемиот дел од нашата агенда. Тоа е приоритет број еден на Република Македонија. Она што ние  го сработивме, за она што ние 4 години макотрпно работевме, вие успеавте само за неполни две години да го срушите. И за вас членството во Европската унија не било само пуштање на жолто сини балони, за вас членството во Европската унија не значи ништо, затоа што дефинитивно верувајте ми, ова е мој став, од вечерва јас знам дека вие работите на една друга агенда, агенда која што не носи ништо добро на Република Македонија, агенда која што можеби е осмислувана и креирана од некаде од друго место. А тоа нема да го дозволиме да и се случи на Република Македонија, затоа што тука живеат нашите деца. 

Љубиша Георгиевски: Контра реплика господинот Николовски.

Александар Николовски: Благодарам.

Ако е убедена во тоа колешката, јас не знам на кој начин би можел да ја разубедам дека не е така. Но, факт е дека европската агенда и НАТО агендата е агенда број еден на ВМРО-ДПМНЕ и на Владата која што ја води ВМРО-ДПМНЕ. И токму заради тоа сакаме функционален и ефикасен парламентарен состав во кој што ќе можеме да носиме закони кои што ќе значат прилагодување на законодавството на Европската унија, но исто така закони кои што ќе значат подобрување на животот на граѓаните, заради тоа што законите се носат пред се за граѓаните. А причината поради која што не сме во НАТО ја знаеме сите и мислам дека нема потреба да ја вулгализираме. 

Еве, еден пример како законите го подобруваат животот на граѓаните, но вие не го дозволувате тоа. На пример, Законот за приватно јавно партнерство, доколку го изгласавме тој закон во потребен рок, доколку 6 месеци не беше во собраниска процедура, веќе ќе имавме започнати училишта и болници кои што се градат заедно помеѓу државата и приватниот сектор. Немаме нови училишта, немаме нови болници, заради тоа што 6 месеци го држите законот во процедура.

Љубиша Георгиевски: Вашите три минути господине Николов.

Марјанчо Николов: Благодарам претседателе, почитувани колеги, 

Го слушав колегата Николовски, искрено не кажа ништо што би можело да ме заинтересира, бидејќи пола од она што го зборуваше беше маркетинг на Владата и на нивната партија, а половина беше навреда кон опозицијата. Но, една работа ме заинтригира и би сакал околу тоа да му реплицирам, а се однесува на обвинувањата дека често ние како опозиција не сме правеле кворум за да се донесат одредени закони и во случаите кога требало еден, или двајца пратеници. Би го запрашал, дали се сеќава на седницата кога требаше да се донесе законот за стечајните работници. Дали се сеќава кога седеше на тоа место каде што седи сега и кога тој беше шеесет и првиот за да се изгласа законот, излезе и ја напушти седницата, за да не го бројат како шеесет и први и да не се изгласа законот за стечајните работници. Господине Николовски, кажете ми во која земја и во кој Парламент власта бега од Парламентот и од својата одговорност да ги решава проблемите на граѓаните. Би сакал да ви реплицирам и околу вашето големо залагање за европската иднина на Република Македонија. Објаснете ми зошто две години Република Македонија нема добиено датум за преговори и зошто сега кога имаме шанса, вие поведени од рејтингот на вашата партија кој што сакате да го заштитите, одите на избори, а не одите да ги решиме проблемите и да добиеме датум за преговори. 

Љубиша Георгиевски: Контра реплика господинот Александар Николовски.

Александар Николовски: Многу кратко. Мислам дека е лошо да се манипулира со судбината на стечајните работници кои што вие ги создадовте и кои што имавте можност да ги решите, но не ги решивте. 

Љубиша Георгиевски: Три минути, госпоѓа Весна Бендевска.

Весна Бендевска: Благодарам претседателе.

Колега Николовски, убедена сум дека во жарот на вашиот говор направивте ненамерна лапсус лингва, грешка. Па така наместо да кажете дека ВМРО-ДПМНЕ е гробар на евроинтеграциите, ви се испушти, рековте некаков промотор. Жалам што досега, иако некој можеби имаше дилема дека се работи за волонтаризам, за аматеризам, за непрофесионалност. Пред неколку дена веќе е јасно, има намера Владата на Груевски има намера Македонија да ја одалечи од евроинтеграциите и тоа токму најдобро го покажуваме со распуштањето на Парламентот, наместо следните два месеци сите заедно да ја одработиме НАТО и ЕУ-агендата. Нема да должам. Имам право и ќе ги почекам моите десет минути. Но, убедена сум дека цел овој циркус...

Љубиша Георгиевски: Госпоѓо Бендевска, ова е реплика, да се разбереме, после да не се караме. Не десет минути, ова е реплика. Подобро е да се разбереме отколку да се караме.

Весна Бендевска: Јасно ни е која е намерата. Само за да не дојде до ситуација од оваа говорница да каже дека веќе е одработена НАТО покана. Господинот Груевски ги собра сите најблиски од фамилијата и отиде, ниту НАТО покана врати, ниту името го зачува, господине Николовски. И јас бев убедена, верувајте дека кога вашиот колега Горчев почна овде да гради, да ве крие фактички со купови листови, мислев дека конечно ќе признаете од оваа говорница дека пред неколку дена убаво насмеан со вашиот колега и колешка  конечно успеавте со вашиот нов партнер ДУИ да ги договорите пензиите на ОНА. Затоа ли толку бевте расположен? Се едно господине, вие кокетирате еднаш со ДПА, еднаш со ДУИ. Не кокетирајте со македонската иднина. И уште нешто, многу сте млад, нема да ви кажам дека сте студент, тоа е ваше приватно право. Многу сте млад, немојте да ја градите вашата кариера врз рушење на она што СДСМ веќе го има апсолвирано, стабилни меѓуетнички односи. На ваш грб ќе биде таа кривица. 

Љубиша Георгиевски: Контра реплика има господинот Александар Николовски.

Александар Николовски: Благодарам.

Прво, би сакал да кажам дека сум изненаден од бројот на реплики, но тоа е стил на овој парламентарен состав. Би сакал да кажам една работа, а тоа е дека Владата на Република Македонија, ќе повторам и со ова веќе нема да го коментирам НАТО - прашањето, ги заврши сите потребни реформи за членство во НАТО. Според зборовите на Бранко Црвенковски ние не станавме член на НАТО, заради тоа што ни било понудено да се викаме Република Скопје (Македонија). Извинете колешке, но јас немам мандат од луѓето кои што ме избрале да го променам името на Република Македонија. Така што единствената причина поради која што не сме член на НАТО, ја знаеме сите, тоа е тоа што Грција стави вето. Не е никој од нас тука виновен, туку единствената причина е тоа што сакаме да го зачуваме нашето име и идентитет. 

Љубиша Георгиевски: Три минути господинот Кире Гештаковски.

Кире Гештаковски: Ви благодарам господине претседателе, почитувани пратеници, сакам да реплицирам само во неколку делови од говорот на мојот колега. Прв пат сега слушам во 6 години откако сум пратеник некој мој колега да критикува еден демократски начин на изразување, или давање на некој отпор, односно да се спротивстави на различното мислење на парламентарното мнозинство. Денес аргументите што ги покажа мојот почитуван колега беа листот хартија, пенкалото и моливот. Јас знам дека преферираат тие поинаков начин и поинаква борба опозициска. Улицата, блокадите, свирењата, тропањата, урлањето, заканите на пратениците да мора нас да не чуваат полицајците во нашите сопствени куќи итн. Ако една опозиција се определи нивното главно оружје да биде листот и хартијата, тоа не може никој да го запре. Да не си поигруваме со нервите на граѓаните, да не ги манипулираме, затоа што тие совршено добро знаат дека и само пет пратеници да има опозиција, не мора дваесет, туку само пет пратеници, ако опозицијата се определи за тој начин на борба, нема да се донесе ниеден закон. И затоа да не се манипулира дека од крајот на јуни ќе почне да се донесуваат закони. До крајот на јуни нема да бидат завршени изборите, ако воопшто завршат овој пат изборите. Крајот на септември Владата ќе се конституира по мое мислење. Капацитетот на оваа Влада за коалициски договори и соработки е многу низок. Иако помина една ипол година во вежбање на тие коалициски правила и договори, јас сепак мислам дека инаетот и суетата нема да му дозволи на идниот, сегашен премиер да ги заврши работите до крајот на септември. Значи поентата ни е, да не се убедуваат македонските граѓани дека Парламентот беше неефикасен од лошото работење на опозицијата. И пет пратеници да имала опозицијата, кога таа ќе одлучи да води таква борба, таа ќе направи опструкција.

Љубиша Георгиевски: Има ли контра реплика?

Нема контра реплика.

Три минути реплика господинот Веле Митановски.

Веле Митановски: Благодарам претседателе.

Сепак, јас ќе ве замолам вас, особено колегите да внесеме малку сериозност и аргументи во расправата. Мојот помлад колега од Охрид имаше едно пледоаје за Европската унија и НАТО. Јас навистина сакам да му верувам дека беше искрен и дека му е искрен односот кон нашата евроатлантска посветеност. Но, сепак треба да се имаат сите сознанија кога се втурнуваме во една ваква авантура што во случајов се вика предвремени избори. Имено не е доволно ние само да се колнеме во Европската унија и НАТО, а не знаеме каде се втурнуваме самите себеси. Јас само на примерот на неговата дискусија сакам да кажам дека со овој чин се загрозени и НАТО и Европската унија во еден сегмент кој што барем досега гарантираше успешни реформи и наша успешна контрибуција. Сега ќе кажам конкретно. Со овој чин ние ги загрозуваме редовните смени за учество на нашите борбени единици, нешто што барем како тема во овој Парламент имаше општ консензус и кога гласавме, гласавме 100%. Но, што сега почитуван претседателе, да почекам да го испиете кафето и да завршите со господинот Ѕинго, но ќе ни истече времето. Значи, почитуван претседателе конкретно на први и втори јуни следува ротација  на двата вода за Ирак. Да ве потсетам заедничко учество со американската армија. На 1 јули следува замена на четата во Авганистан, онаму каде што се кали НАТО и каде што ние претендираме, плус АЛТЕА итн. Кој ќе ги носи одлуките почитуван претседателе сега, за ние да се тупкаме во гради кон НАТО и ЕУ.

Љубиша Георгиевски: Контра реплика има Александар Николовски.

Александар Николовски: Навистина имам голема почит за колегата Митановски имам исклучително високо мислење и ја разбирам и ја ценам неговата загриженост. Но би сакал да го убедам дека постојниот парламентарен состав доколку продолжи да функционира на овој начин, ќе ги загуши и НАТО и ЕУ процесите. Ни треба нов парламентарен состав кој што колега Митановски ќе биде многу поефикасен и ќе може да ги заврши работите. Делиме исти визии, исти соништа и ако сакате дури имаме многу исти ставови за многу прашања, особено за нашите војници во Ирак и во Авганистан, но ни треба ефикасен Парламент за да може да ја турка ЕУ  и  НАТО агендата. Се надевам уште еднаш дека ќе ја примите пораката која што ја испратив. 

Љубиша Георгиевски: Три минути госпоѓа Благородна Цветковска.

Благородна Цветковска:  Благодарам.

Почитуван млад колега, навистина имавте голема чест во име на премиерот да се обратите вие овде пред пратениците. Лош пример сте избрале, млад колега, за учител, лоши чекори сте зачекориле. Ако тргнете по неговиот пат, одите во пропаст. Затоа додека е на време отргнете се од тој пат. Вашите врсници ќе ве осудуваат за чекорите што ги правите. Ова не е смешно, млад колега, затоа што уште примаш стипендија и седиш во овие клупи во Парламентот. Доцнат стипендиите 4 месеци, еве кажува колешката. Вашиот премиер го удрило рејтингот во глава. Меѓутоа, грижата за Македонија воопшто не и за Европската унија и за НАТО. Затоа почитуван колега повеќе водете сметка за вашето парламентарно мнозинство. Секој неефикасен Парламент зависи од првиот човек, од овој човек што седи овде на чело, што по цел ден е на телефон и со мастиката во уста и пие кафе, тој го блокираше Парламентот. И Владата на чело со Груевски ја фрли Македонија во бездна, не е за смеење, ова е за плачење, но вие немате слух за Македонија.

Вие немате слух за Македонија. Вие немате слух за НАТО  и за европските закони. Затоа , за вас приоритет беше веронаука во училиштата, градба на цркви, да има празници 30 во Македонија, да празнуваме.

Е, колеги пратеници, тогаш кога ќе се погрижите за законите со знакот на ЕУ да бидат од приоритетно значење, тогаш Македонија за овие две години ќе одеше напред, како во 2005 година кога ја градевме Македонија. Но, ние градевме држава. 

Вие сега Македонија ја фрливте во бездна и Македонија тоне. Вашите врсници ќе ве осудуваат. И, немојте вака да настапувате. И, веројатно дека имате добри учители па сега ќе ги амнестирате борците и од ОНА и тоа ќе биде ваша заслуга. 

Љубиша Георгиевски: Благодарам, вашето време истече.

 Благородна Цветковска: Не се грижите, нема да ви одземам многу од времето.

Благодарам, благодарам, голем кавалер сте.

Љубиша Георгиевски: Повелете господине Кондарко сега се вашите три минути, повелете.

Се извинувам господине Кондарко, галиба немате реплика?

Немате.

Повелете господине Кондарко.

Борис Кондарко:  Почитуван претседателе, 

Мислам дека треба да бидете малку посериозен. 

Љубиша Георгиевски: Па јас се извинив. 

Борис Кондарко: Не е доволно извинувањето. Загрижува, навистина вашето однесување. 

Колегата Николовски се жалеше на овие купишта материјали и хартии, се жалеше дека опозицијата не била присутна во Собранието и дека истовремено ја блокирала работата на Собранието. Како е тоа можно некој да е отсутен а да блокира, а при тоа вие имате мнозинство од 61 пратеник. Но, настрана тоа.

Исто така рековте дека и повторувате и вашиот премиер тоа го говори дека сте за НАТО и за ЕУ, за НАТО и за ЕУ. Лажете. Затоа што тој што мисли дека навистина е за НАТО и за ЕУ, нема да прави предвремени избори, затоа што со предвремени избори ја закопувата и ја загрозувате иднината на државата, безбедноста на државата, просперитетот мирниот живот на граѓаните на Република Македонија ,она што е интерес  и на вашите и на нашите гласачи. Еве настрана и тоа.

Знаете ли што е крупна разлика меѓу нас и вас?

Додека СДСМ во Собранието предлага закон,на пример за најниска плата од 8100 денари на работниците, вие ве гледам на телевизија преговарате со ДПА за пензии на борците на УЧК, бидејќи ве видов вас во ударната тројка патриоти на Никола Груевски заедно со Бонева и Китановски. Еве ја користам можноста и оваа реплика да ве запрашам колку е износот на најниската пензија на борците на УЧК што ја договоривте? Тоа да го одговорите. Откако ќе го одговорите тоа ќе имате уште потешка задача, не пред нас, не пред опозицијата, пред Македонците пред Македонските граѓани и гласачи. Па потоа пред Јанко- Бурек, пред Тања- Црн бумбар, и пред Латас - Грујовизија. Ним ќе треба да им го објасните тоа. Ќе дткаат на телевизија.

И на крајот, денеска дознавме д и променаека Груевски, наводно, прифатил и промена на името. Зошто тоа пропуштивте да го кажете во вашиот вдахновен патриотски говор, благодарам.

Љубиша Георгиевски: Благодарам и јас. 

Имате ли контра реплика, вашите 60 секунди.

Александар Николоски: Благодарам.

Мене ми е жал  што повторно од страна на СДС, како и многу  пати до сега, еброатланските интеграции се користат за градење на личен рејтинг на партијата  и се користат за блокирање на  процеси. Со  слично  вакво образложение сакат да ги оневозможите македонските граѓани да кажат што мислат за мене, за ВМРО-ДПМНЕ, со СДСМ  за останатите политички партии.  Нема ни една поубава работа во демократијата освен тоа граѓаните да добијат шанса да кажат што мислат. Тие се тие кои ќе оценат дали јас, вие или некој трет е во право, тие се тие кои најдобро можат да ценат каква политика треба да ги претставува.

А, по однос на присутноста на Парламентот, вие добро знаете, вие бевте заменик во Комисијата во која што јас бев шеф на делегација  во Западноевропската унија колку пати не можевме да учествуваме само заради тоа што јас како претседавач не можев да одам заради тоа што немаше кворум. Благодарам.

Љубиша Георгиевски: Благодарам и јас. 

 Повелете господине Ивановски. Вашите три минути.

Игор Ивановски:  Благодарам.

Го слушав барем во дел внимателно колегата Николовски и слушнав една работа за која што лично би бил пресреќен да е точно, барем во моментов. А тоа е дека, наводно оваа Влада, за оваа Влада биле приоритет и НАТО и ЕУ идека сте биле првите со кои тоа сте го направиле. Господине Николовски, шуќур да беше така, ама не е.

Господине Николовски заборавате една работа, не на вас но можеби на Влатко Ѓорчев му беше идол а за жал е сегашен сеуште министер за надворешни работи, се вика Антонио Милошоски, кој во 2001 до 2002 година, пред да оди на заслужен, со парите на граѓаните, платен одмор и стипендија во Германија, велеше дека НАТО е агресор и дека НАТО треба да си оди од  Република Македонија и дека Република Македонија  нема потреба и не треба да влегува во НАТО алијансата. Тоа се негови изјави бидејки ја следите Богосферата, како што велите, го имам интегрално интервјуто што го имаше  таму објавено, ако саката ќе ви ги дадам  лично цитатите.

Истиот тој, господине Николовски, министер за надворешни работи вие го поставивте да ве носел, наводно во НАТО. Истиот тој глумеше лудило со маички во Брисел, истиот тој министер удираше  на маси, кко и шефот негов Груевски по разно-разни селски трибини. Ама секој пат кога ќе требаше да се преговара и сериозно  да се разговара за аргументите на Македонија, и тој Груевски и тој Милошоски милчеа како Пинки кога го виде Тито. Како риб што не знае да се спротивстави на ниту еден сериозен аргумент.

Одлучија, господине Николовски да се прават јаки пред Владата ставајќи ги статуитеи удирајќи се во гради дека  со преименувањето на Аеродромот направиле големо светско чудо, ама штетата ја направија таму.

 И господине Николовски кога зборуваме за блокада, ова што го гледаме од двете страни е резултат на вашиот изборен законик, што сега го заборавате. Но ако саката да боруваме за вистинска блокада и да ги донесеме ние од СДСМ надгледните средства што вашиот, до сега што седи, во моментот седи Илија Китановски и Силвана Бонева, чукаа и удираа на овие столици, ќе треба целата кујна од Собрание да ја преселиме тука. И да ви ги донесеме сите тенџериња, лажици, ѓезвиња и да видите  што беше вистинска и несериозна и никакв опозиција. Е тоа е сериозната разлика.

Сериозната разлика е затоа што СДСМ пред 2 недели, кога ви беше падни- стани и ви се клацкаа столчињата, ви даде подршка на малцинска Влада. 

Тоа никогаш не можете да го сфатите и да го подржите.СДСМ го покани Никола Груевски  во Даблин кога ја поднесувавме Апликацијата. Вие немавте храброст да предложите да биде барем еден од опозицијата во Букурешт, да ви помогне, бидејќи ќе ви треба помош. Отиде Влатко Ѓорчев кој абер до вчера немаше и шеташе низ Аеродромските маала и играјќи џамлии. И тоа е сериозна разлика.

 И затоа денеска кога се ставаат на кантар, за жал, мене тоа ме боли во овој момент, каква беше Македонија во меѓународните очи пред и потоа?Факт е дека Македонија ја изгуби подршката а за тоа  резултатот не лежи таму надвор, туку лежи на Илинденска бб и во овој премиер кој упорно, дванаесет часот уште малку ќе дојде, не наоѓа за сходно дасе појави во оваа сала, а трча да дава изјави во студија и по панели во оа Собрание.

Е тоа не е премиер кој знае да ја движи државата. Благодарам.

Љубиша Георгиевски: Благодарам.

Повелете имате контра реплика.

Александар Николовски: Имаше доста аргументи треба да ги спротивставиме.

Првата работа, повторувам ние не сме член на НАТО, според зборовите на  Бранко Црвенковски заради тоа што не сме прифтиле Република Скопје (Македонија). Ако Игор Ивановски е подготвен да го прифати тоа ве молам да ни каже тука за да сме на чисто. 

Втора работа што е апсолутно битна е дека НАТО и оваа агенда која, повторувам  во еден поефикасен парламент, многу подобро ќе одат отколку што одат досега .

И трета работа, Антонио Милошоски колку што јас знам, баш така како што рековте вие не кажал, но тоа можете да го спротиставите со него, не би сакал јас да бидам негов потпарол. Но знам една друга работа, дека Антонио Милошоски е еден од најдобрите министри за надворешни работи кои што ги имала некогаш Република Македонија и кои што исклучително патриотски ја брани Република Македонија и се бори за НАТО и ЕУ агендата на оваа држава се бори што побрзо оваа држава да стане член и на НАТО и на ЕУ и уште повеќе тоа е човекот кој ги брани позициите на Република Македонија заедно со премиерот и со останатите луѓе и мислам дека треба да сме благодарни.

Љубиша Георгиевски: Благодарам . 

Повелете господине Витанов.

Имате збор вашите 10 минути.

Зоран Витанов: Благодарам почитуван претседателе.

Навистина ми е жал што цел ден,  повеќе од дванаесет часа чекам да дојдам за својата дискусија, меѓутоа  подобро е било кога отколку никогаш, бидејќи состојбата е крајно сериозна  дури и јас би сакал да кажам и алармантна.

Македонија оди на предвремени избори иако сите знаат дека ова се клучните  и историски моменти на Република Македонија, каде што за прв пат после илјада години имаме позитивно расположение во светот за Република Македонија, но ќе ми дозволите претседателе, тоа вам ќе ви се допадне и за Македонската нација. Најголемата светска веле сила на чело со нејзиниот претседател и лично се залага Република Македонија да го добие она што со милениуми го заслужува ние му вртиме грб. Република Македонија има искрен пријател во Република Словенија како претседавач на ЕУ ние и вртиме грб. 

Јас, оваа Влада, тоа сите го знаат во Република Македонија многу ја почитувам затоа што тоа е Влада посветена на економијата, меѓутоа повеќе од било која Влада во Македонија ја почитувам Република Македонија. Кога имаме искрени пријатели секаде во светот ние влегуваме во класично грчко сценарио. Ние можеби не знаеме но сме во војна со Република Грција и тоа крајно сериозна војна каде што Грција покрај тоа што ги асимилира Македонците во Егејскиот дел на Македонија се обидува да ги асимилира Македонците овде во Вардарскиот дел Македонија.

Љубиша Георгиевски: Се извинувам ова избегавајте, војна со Грција. 

Зоран Витанов: Да, да тоа е војна претседателе. Васкопулос се наоѓа во болница под сомнителни услови. Тоа е војна. 

Наместо тоа ние влегуваме во устата на лавот и викаме не ни треба Џорџ Буш, не ни треба Словенија, нам ни треба рејтинг, нам ни требаат нови избори. И јас сум за нови избори, да не се разбереме погрешно и мене ми сметаат 200.000-те амандмани на СДСМ и на ДУИ што за  било што ги поднесуваат. Еве и ова овде ми смета што е на ДУИ, меѓутоа ми смета кога не се става македонскиот интерес пред се, зборам за државниот сега. 

Република Македонија треба да оди на предвремени избори, но на први јули, кога Саркози ќе не пречека како претседавач со ЕУ. До први јули ние имаме агенда која што се брои со денови и со недели. Америка рече  - кип д моментум од името на Нулан. Кип д моментум - господине претседателе кој сте полиглот значи одржете го моментот. Сега Република Македонија има позитивен став светот кон неа и ние кон светот. Нам ни треба ПР-ефект. 

Денеска претседателот на Владата преку Сител телевизија на целата Македонска нација кажа дека овој парламент на работи. Тоа е точно, меѓутоа не кажа дека и негови коалициони партнери овде седат до 14 часот максимум и после ги нема од Собранието. Ова сепак не е допустиво. 

Исто така не кажа дека пред само 2 месеци и неговата партија го напушташе Парламентот. Ова сепак е политика на егоцентризам. И да ви кажам искрено егоцентризмот не е измислица на ВМРО-ДПМНЕ. Егоцентризмот подеднакво го практикуваат во овие 15 години и СДСМ и ВМРО-ДПМНЕ. Ама ја забораваме Македонија. Ова се клучни моменти. 

Дајте сите заедно да се договориме овде кои  си ја сакаме државата, а јас верувам колеги пратеници од Власта дека сите вие сте такви затоа што лично ве запознав овие години, ви го знам патриотизмот во срцето, одважете се, одложете ја оваа седница. Имаме кординатори имаме претседатели. Следи викенд. Седнете за викендот затворете се сите координатори и сите претседатели и не излегувајте заедно со Претседателот на државата, заедно со премиерот  и заедно со претставници на Америка и Европа. Тоа се Словенци и Американци, наши декларирани пријатели, па во понедделник ако треба ќе распишеме избори. Иако мојот совет е 1 јули кога Саркози не пречекува. Кој и да победи на овие избори драги мои пријатели кои  по име и презиме ми станавте семејни пријатели од двете страни, кои не ве двојам никако поинаку освен по патриотизмот,да седнеме заедно. Наместо Саркози да не пречека нас  со предлогот кој и да е новата Влада, Централна Република Скопје, Централна Балканска Република Скопје, бидејќи ништо друго од Саркози и од Грција не се очекува, дајте ние нив да ги пречекаме. Кип д моментум што би рекла Нулан. 

Јас сум свесен дека е тежок штитот на Александар Македонски, затоа 2000 години сме негирани, ама затоа ќе докажеме дека го носиме штитот на  Александар Македонски со заслуга. 

Лесно е да се бега од одговорност, ама тоа не е ништо друго освем политичко класично дезертерство. Па вие имате мандат и јас имам мандат и затоа ја подржувам оваа Влада. Оваа Влада е економска Влада а треба економски патриотизам. Зошто бегаме? Го имаме мандатот. Ако работиме на економија никој нема да гласа за СДСМ ако тие ја спречуваат, ама  тоа не го спречуваат. 

Мораме да бидеме искрени и да кажеме дека сепак ние бегавме од ЕУ темите. Мораме да бидеме искрени и да кажеме дека ние бегавме и од економските теми. Дајте сите да се погледнеме во очи. Еден мој пријател господин Кафеџиски, 30 годишен директор на многу важна институција вели дека сите ние сме свесни ама човечноста се познава по тоа дали сме совесни. Тоа о-то разликата од свеста во совеста е ореолот што сите ние го носиме во нас. 

Велигденски пости се господине Груевски. Немојте да паѓате на искушение за време на пости, демохристијан сте. Што смета, зошто во 24.00 држиме вакви овде циркуси, да ги кажам? Зоошто не преспиеме? Зошто не го искористима викендов? Зошто не се искоодинираме? И онака се фрли доза на сомнеж за сите обвинувања и за ДИК и за тоа кој ќе ги распише изборите. Еве јас сеуште не знам кој ќе ги распише изборите. Зошто да има сомнеж? 

Па ако ние излеземе со чиста совест пред граѓаните и ако имаме добри аргументи пред граѓаните нема да се плашиме кој ќе биде претседател на ДИК. Дајта да се искоординираме. 24 часа ништо не и значат на Република Македонија плус или минус. 

За да не останам нејасен јас пак ќе ви кажам и јас сум  за предвремени избори. Ама дајте ние да го надитриме Саркози , а не тој нас. Сите ние сме свесни дека цела нација е нервозна. Наместо утре јас да бидам во Охрид каде што има Годишно собрание на Берзата и каде што оваа Влада ќе го добие вистинскиот Фид-бек за тоа како работи на економско поле, ние овде дискутираме како полесно да ја уништиме и државата и економијата. 

Запамтете една работа. 10 април 2008 година е многу потешка дата од 10 април 2001 година. Тогаш ДУИ пукаше на Македонија. Сега ДУИ со ова и става бесилка на Македонија. Ова ДУИ го прави свесно или не, не знам ама во интерес на Грција, во интерес на Бакојани, во инерес на премиерот на Грција, во интерес на Саркози  кој што верувам  не знае дека не збори од името на француската нација. 

Да преспиеме. Да ја прекинеме веднаш оваа седница. Да се искоординираме утре. Ако се договори утре да се оди на избори да одиме ама немојте брзоплето да носиме одлуки, како што брзоплето го донесовме Крушевското востание. Сите историчари во Република Македонија се сложни дека брзоплетоста во Македонија многу често била погубна за Македонија. Вакви шанси добиваме еднаш на 10 века. Тоа беше Филип 5-кога ти ја изгуби битката на Пинта, денешен Прохор Пчински тоа беше Цар Самоил и тоа е сега.

Меѓутоа денеска интересот на Република Македонија е идентична со интересот на една светска веле сила. Лично Џорџ Буш лично се залага за Република Македонија, дури не збунува ваквата љубов кон Македонија. Ако тоа не го искористиме, никој во иднина нема да ни прости. Јас, простете, не сакам да бидат во тие. Дедо ми ме учеше вака, честа синко не може никој да ти ја земе, можеш само сам да си ја изгубиш. Јас мојата чест, сепак нема да си ја изгубам вечерва, во раните утрински саати или кога ќе се гласа. Сум за предвремени избори, да не се мисли дека и јас сум тука приврзан за ова столче. Меѓутоа, прво да видиме да направиме што викаат американците пост бенефит анализа, што добиваме, што губиме. Простете ама јас тоа не го слушнав ниту од лидерот на опозицијата, ниту од лидерот на позицијата. Ние овде се вреѓафме, ние овде правевме циркузи, ние овде се надитрувавме, ние воопшто не расправавме со аргументи. Затоа се наоѓаме на ова поле.

На крај да завршам, тоа што граѓаните очекуваат од нас е намалување на стапката на невработеност, зголемување на странски дирекни инвестиции, зголемување на  џидипито и секако тоа што е најважно намалување на странскиот дефицит. По сите тие 4 критериуми ние сме на исто ниво како во 2005 година. Благодарам.

Љубиша Георгиевски: Благодарам и јас господине Витанов на вашиот инспиративен говор.

Господинот Бучковски има реплика од три минути.

Владо Бучковски: Ќе бидам доследен, иако со многу работи не би требало да спорам, посебно околу дезертерството. Ќе спорам за спомнувањето на претседатели на држави за кои јас од друга страна можам да изнесам низа аргументи, со кои ќе потврдам дека се пријателски. Реагирав така кога беше спомнат и претседателот на Србија Тадиќ, кога беше спомнат претседателот на Руската Федерација Путин и сега кога е спомнат претседателот на Франција Саркози. Непотребно е врз основа на една импресија од заостанување на една од 26-те членки на НАТО на страната на Грција и респектирајки ги нејзините аргументи да извлекуваме погрешен заклучок. Истиот тој претседател на Франција, ние ако се обединиме ќе биде тој ќе ја соопшти радосната вест за Република Македонија. Немојте под импресија, под емоции да носите погрешни заклучоци.

Вториот погрешен заклучок, ние не сме во војна со Грција. Истата оваа администрација, истиот овој премиер, истата оваа министерка за надворешни работи рекоа да за Република Македонија во декември 2005 година и го добивме статусот кандидат, затоа што ние создававме, претходната Влада пријатели. И едно потсетување, бидејки вие сте аналитичар, не ги пренесоа коментарите нашите колеги од средствата за јавно информирање. Вечерта по соопштувањето на несреќната вест за Република Македонија сите грчки аналитичари, коментатори говореа ова е голем успех на Владата на Караманлист, но немаше ова да успееме да го направиме да не ни помогнеше Владата на Груевски. Не беше виновен Парламентот за преименување на Аеродромот, за глупостите кои беа правени со демонстрирање на патриотизмот и величањето на Александар Велики. Ги чувам честитките од тројца директори на институции кои ги плаќа Груевски, кои ни честитаа и сега Нова Година со честитки на кои е ликот  на Александар Македонски. Не бев јас протокол на премиерот да одам на оној на среќен ден на едно место каде што ние би требало да одаваме почит, а да не биде протоколот. Не сум убеден, почитуван колега Витанов, дека вака како што вие настапивте во еден момент, ние ќе го решиме проблемот. Се согласувам со вас, треба да се обединиме, не некој да дезертира, бидејки после ваков пораз за Република Македонија сметав дека секој треба да научи нешто, да ја научи лекцијата на животот. За жал, премиерот не ја научи.

Љубиша Георгиевски: Благодарам господине Бучковски.

Јас и ви благодарам за исправната акцентуацијана терминот Саркози не, туку Саркози, така треба. Странските државницитреба правилно да се изговараат, тоа е многу важно.

Контра реплика, повелете.

Зоран Витанов: Господине Бучковски ви благодарам за убавите зборови иза тоа аналитичар, бидејки тоа се трудам да сум.

Што се однесува до Грција, како заменик минситер за економија, како заменик министер на Република Македонија во воените денови на Република Македонија бев примен од претседателот на Грција Стефанополос како министер од Република Македонија. Во истиод ден бев примен од министерот за надворешни работи Папандреу како заменик министер од Република Македонија. Бев на вечера со господинот Стефанополос како Македонец на Глифада во Атина и бев примен од тогашниот претседател на Парламентот Какламанис како Македонец, затоа што имав пријателски односи со тие луѓе и тие беа социјалисти како и јас. Меѓутоа, сепак сакам да знам како парламентарец имам право да знам што се случува со господинот Васкополос. Ова не е несериозна работа и не е коинциденција. 

Што се однесува до Франција јас кажав, јас сум убеден дека францускиот народ ни е приајтел, меѓутоа исто така сум убеден дека господинот Саркози, господине претседателе, не ни е благонаклонет. Да се соочиме со фактите за д аможеме да направиме вистинска анализа. Ако останеме во заблуда, анализата ќе ни биде погрешна. Благодарам.

Љубиша Георгиевски: Благодарам и јас.

Повелете господине Најдовски, вашите 10 минути.

Слободан Најдовски: Благодарам господине претседателе, почитувани колеги пратеници,

Дозволете ми да го изнесам своето мислење по однос на предвременото распуштање на македонскиот Парламент, се со една цел, бидејќи во себе длабоко верувам вечерва Македонија ја воведуваме во најголемата неизвесност од 1990 година  наваму.  Знам дека нема со својата дискусија да ги премислам во своето гласање пратениците на ДУИ и на ДПА, бидејќи тие точно знаат што прават и си ја остваруваат својата агенда. Знам дека нема да ги премислам во своето мислење ни колегите од ВМРО-ДПМНЕ, бидејќи тие ја слушаат наредбата на господин Никола Груевски и на два тројца млади дилетанти кои ја воведуваат Република Македонија во една авантура. Знам дека најголемиот број на пратеници од ВМРО-ДПМНЕ не се согласуваат со таа авантура, но немаат моќ да му се спротивстват на својот лидер. Сето ова тие млади авантуристи го прават само со една цел, Република Македонија да не влезе во НАТО, се со цел да се избегне моментот кога треба да се воведе ред и поредок во Република Македонија. Колку човек и да сака да избегнува реторика во стилот предавници патриоти но не можам да избегнам од својот впечаток дека лидерите на ВМРО-ДПМНЕ, ДУИ и ДПА сега во овој момент Република Македонија ја турнуваат во неизвесност поголема од онаа во 2001 година. Кого го лажете, дами и господа, дека преговорите нормално ќе си продолжеле. Во тоа што го зборувате и сами не верувате. Кого го лажете дека меѓународниот фактор нема против избори. Да, против избори ништо нема само една држава, соседна Грција. И тие сакаат вонредни избори во Република Македонија. Но, вчера сите други беа јасни и од Европската унија и госпоѓа Нулан. Во прашање се денови и недели, а не месеци. 

Дами и господа, овде слушнав некои дека Парламент ќе се формирал на почетокот на јули и веднаш после тоа Влада. Не сакам да бидам пророк, но моето искуство покажува дека овој Парламент ќе го барате. Можеби ќе ви изгледа смешно, но ве убедувам дека Парламент Република Македонија нема да има конституирано пред септември. Знаете дека тогаш веќе завршува извештајот на Европската унија и тогаш за Република Македонија прашањето е затворено за европските интеграции во наредниве 3-4 години, а можеби да не бидам уште еднаш пророк многу години повеќе.

Дозволете ми да се осврнам на образложението на одлуката за распуштање на Парламентот. Господин Груевски кој нема храброст да седне овде вечерва и да се соочи со нас, преку Сител ни соопшти. Тој колеги пратеници, главната причина била неефикасно Собрание заради немање кворум долги дискусии, многу амандмани и не се донесувале закони за Европска унија. Невидена фарса. Немање кворум. Оние кои ќе гласаат вечерва за распуштање на Парламентот, господин Али Ахмети, господин Џафери, господин Фазли Велиу се пратеници кои најмногу отсуствуваат од овој Парламент и сега во наредниот Парлмент тие ќе правеле кворум. Неколку месеци моите колеги од ДУИ,нека ми извинат што вака им се обраќам, кои сега велат дека Собранието било неефикасно, незавлекоа со овие амандмани, не завлекоа со Законот за полиција. И, сега биле тие кои ќе го одблокираат Собранието. Наместо да кажат јавно дека се договорија со ВМРО-ДПМНЕ Република Македонија да ја воведат во неизвесност. 

Главната следна теза е дека не се носеле закони за Европска унија.

Почитувани дами и господа, во ова Собрание во овој момент има пристигнато само три закони со знакчето за Европска унија. Сите други се донесени. На кого и зошто сега му требаат избори. На ДУИ и ДПА е јасно за остварување на нивната агенда. На Груевски му требаат од следниве причини. Македонија да не влезе во НАТО и да не добие преговори со Европската унија. За да го пресретне разобличувањето на неговата политика завиена во обландите на пропагандата која што ќе ја покаже целокупната негова неуспешност. Груевски ги доби претходните избори за три цели. Покана за НАТО, отпочнување на преговори за Европската унија и економски напредок на Република Македонија. Покана за НАТО не добивме и сега сите велат проблем е името. 

Дами и господа, вие сите знаете, иако се правиме дека прв пат вечерва слушнавме дека господин Никола Груевски отиде во Букурешт со согласност за последниот предлог на господинот Нимиц и ја лаже македонската јавност дека не се согласил за промена на името. Колегата Александар Николовски можеби не забележавте што во една реплика рече. Проблем беше името за невлегување во НАТО и затоа сега ќе направиме ново парламетнарно мнозинство кое тоа прашање ќе го реши. Тоа ли ви е целта? Така ли ќе бидете патриоти. Ве прашувам што пратениците спречија да добиеме покана за НАТО. Што пратениците спречија за да добиеме датум за преговори. Овде господине претседателе на едно мое прашање и вие и премиерот Груевски се согласивте дека Парламентот ги заврши сите потребни работи за добивање на покана за НАТО. И имам уште многу аргументи да кажам, но со оглед на времето ќе напоменам само уште едно. Целокупната стратегија за влегување на Македонија во криза се заснова на тоа дека Парламентот бил неуспешен, се со една цел да се покаже, да се скрие најголемиот неуспех на оваа Влада. Пропаднатата економска програма, Македонија никогаш во последниве 12 години немала двоцифрена инфлација. Кога дојдовме во 2002 година благајничките записи беа со 18% камата. Успеавме да ви ги оставиме со 4,5%. Сега после толку години повторно расте каматата на благајничките записи. Таа ли е успешната економија. Велите дека се покачиле платите и пензиите. Дами и господа, сите знаете дека свесно со Буџетот што го носевте и за кој што ви велевме дека е погрешен ќе дојде до инфлација и тогаш ќе мора да се врши усогласување на платите и пензиите по претходните закони. И, сега, наместо зголемување на платите и на пензиите, имаме спротивен случај, помалку отколку со претходните закони кои што требаше да ја следат скапотијата во Република Македонија.

Почитувани пратеници, секој од вас ќе рече, па кога е неуспешна Владата, треба да се оди на избори. Да, треба да се оди на избори, но не во овој момент. Ќе го повторам тоа сите што го велат, не во овој момент кога ја имаме подршката од САД кога Словенија е еден од нашите најголеми пријатели и претседавач со Европската унија и кога треба Република Македонија конечно да ја внесеме во евроатланските интеграции. Сето ова покажува дека токму тоа ви смета. Се повеќе верувам, иако не сакам да бидам параноичен во исполнување на туѓа агенда. Верувајте ми на прагот сме да влеземе во подлабока криза од 2001 година. Јас сум убеден дека македонските граѓани во тоа на овие избори ќе ве спречат и ВМРО-ДПМНЕ и ДУИ и ДПА ќе ве спречат Република Македонија да ја внесете во таа неизвесност. 

Само уште кратко господине претседателе ако ми дозволите не цела минута. Во ред, господине претседателе, само една реченица, господинот Груевски нема храброст да се соочи со нас овде пратениците, но има храброст за едно да ги исполни сите барања на оние што се најголеми непријатели на Република Македонија.

Ќе завршам со тоа, дека граѓаните на Република Македонија нема тоа да му го дозволат и здравје Боже ќе се видиме после избори. Благодарам.

Љубиша Георгиевски: Благодарам и јас.

Дали има реплики?

Повелете, процедурално господине Бучковски.

Владо Бучковски: Претседателе, сега е 5 минути после полноќ 11 април. Предлагам овде да ја завршиме денешната расправа, има уште 34 говорници, сигурно утре ако ја почнеме расправата во 11, 00 часот според проценката треба 300 минути со се паузи утре некаде до 18,00 часот би завршила расправата. Тоа значи дека со вашиот потпис ќе почнат од 12 април да течат роковите. Нема потреба вака недостоинствено да биде распуштен Парламентот. 

Затоа, предлагам, не успеавте на 10 да го распуштите Парламентот за да се сметаат роковите најмногу до 60 дена и нема никаква причина повеќе да работиме. Заслужија пратениците одмор повеќе од 12 часа сме во Парламенот и утре овие 33 тројца кои останаа да можат да го кажат своето миселње. Очекувам дека со подршка и на другите пратеници, џентлменски би ви дале вас согласност овде да ја прекинете седницата. Благодарам.

Љубиша Георгиевски: Благодарам.

Јас ја земам сериозно вашата забелешка, но јас сум известен дека е гласано да се работи до крај и ќе видиме како тоа изгледа. Велам ќе видиме како тоа изгледа. Јас со резерва реагирав, затоа што не бев. Дозволете ми да реагирам така. Ќе се известам и се ќе биде во најдобар ред.

Повелете господине Николовски вашата процедурална интервенција.

Александар Николовски: Благодарам претседателе. 

Јас би сакал да побарам од колегата Слободан Најдовски да се извини во еден дел од својата дискусија каде што рече дека наводно јас сум кажал дека на ВМРО ДПМНЕ му треба стабилно парламентарно мнозинство за да го промени името. Јас знам точно што кажувам, тоа не сум го кажал, тоа не е политика на ВМРО ДПМНЕ. Напротив, ставот на ВМРО ДПМНЕ во однос на името е многу јасен. Ние бевме и сме единствените кои што се залагаат за референтум и сме тие кои сме за зачувување на името и националниот идентитет. Макар што знам дека сите сме уморни и дека сето ова долго трае, дека можеби некои работи не се разбрани или забележани како што треба, но би сакал на овој начин да укажам заради тоа што јас таква работа не сум  кажал. Доколку сум бил така сфатен, биу сакал еве да го поправиме тоа. 

(Пратеникот Слободан Најдовски бара збор бидејќи беше спомнат) 

Љубиша Георгиевски: Повелете господине Најдовски,  така е попрактично. 

Слободан Најдовски: Претседателе, можете да го сметате како процедурално три минути. 

Господине Николовски, можеби вие сте уморни, и јас сум уморен но едно да ви кажам: земете прочитајте го од пред еден час кога реплициравте. Рековте буквално вака: Македонија не доби покана за НАТО бидејќи е проблем името и рековте следново. Ќе ве цитирам буквално ако сакате, дека токму заради тоа ќе се распишат парламентарни избори, ВМРО ДПМНЕ ќе создаде ефикасна коалиција која ќе го реши тој проблем. Ако не е така, земете прочитајте. Тоа не е ништо друго господине Николовски, туку дека вие ќе се прогласите, и постигната ви е таа согласност со ДПА и ДУИ, да го промените името. И она што е најважно, вие воопшто не порекнувате дека господинот Никола Груевски отиде во Букурешт со став дека се согласува со последниот предлог на господинот Нимиц за промена на името. Овде не држеше нас пратениците два дена за да види како ќе се одвива таа работа, дали ќе му дадеме ние согласност, а истовремено организира надвор демонстрации за по пратениците да викаат предавници и кукавици. Знаете ли господине Николовски дека тоа е точно така. Значи таа црвена линија била ваша и со среќа нека ви е на вас тоа што сте го замислиле, но верувајте дека во Македонија има граѓани кои ќе ве спречат во таа намера. Можеби ви се испушти она што сте го договарале, бидејќи вие сте во таа млада екипа пет-шест авантуристи кои тоа го договарале. Можеби ви се испушти, но политиката е господине Николовски таква, мора секој збор да биде одмерен и зад секој збор да стоите. Јас не зум ви виновен што вие ги издадовте овде тие 5-6, кои тоа сте го договарале и затоа нема да ви се извинам бидејќи точно така рековте дека вие ќе создадете ефикасно парламентарно мнозинство кое ќе го реши проблемот со името. Благодарам. 

Љубиша Георгиевски: Благодарам и јас. 

Повелете, господине Александар Николовски. 

Александар Николовски: Благодарам. 

Јас не добив извинување и само фактите можат да го говорат она што го кажав. Не знам кој е рокот, за ден или два излегуваат стенографските белешки и ќе се демантираме преку прес конференции, ќе видиме кој што кажал. 

Повторно сакам да повторам дека многу е јасен нашиот став. Ние кажавме дека Република Македонија не доби членство во НАТО заради тоа што единствениот проблем кој што се појави е ветото на Грција заради тоа што Грција бараше да се промени нашето име. Ние не сме спремни да го направиме тоа и позицијата ни е многу јасна. 

Исто така, имавме многу јасна позиција во однос на предлогот на Нимиц, а тоа е дека тој предлог треба да оди на референдум. За разлика од нас други политички партии и други субјекти, Бранко Црвенковски, лицитираа со имиња и кажуваа кое име им е прифатливо. Ние немаме мандат од грѓаните и не сме избрани од граѓаните да прифатиме име поразлично од Република Македонија заради тоа што тоа не сме им го ветиле на граѓаните. Повторувам, нашиот став е многу јасен во однос на предлогот на Нимиц, дека за тоа треба да решат граѓаните на референдум, многу пати кажано од претседателот Груевски, многу пати кажано од нас. Се друго е обид за инсинуации и за гол политички маркетинг, што мислам дека никому не носи никаква корист. Би сакал тука да ја завршиме дискусијава, ќе ги провериме стенограмите за ден два и ќе ја исдискутираме работата. Благодарам.

Љубиша Георгиевски: Во врска со предлогот на господинот Бучковски, определувам пауза од 15 минути, односно прекин, заради моја консултација за да решам за предлогот. 

Има друг предлог, да го слушнеме за да можам да се консултирам. 

Повелете госпоѓо Шекеринска. 

Радмила Шекеринска: Господине претседателе, вие во текот на вчерашниот ден добивте и една информација, односно баање за итна седница на Собранието на Република Македонија, на која сакавме како пратеничка група да се дискутира за она што се случи на Самитот во Букурешт, за импликациите врз Македонија и она што е најважно, како да излеземе од оваа пат позиција. Јас навистина бев изненадена што на два пати иницијативата да се дискутира за најважното прашање во овој момент и во следните години за Република Македонија ние не добивме зелено светло од владеачката партија. Имав некое разбирање зошто премиерот одлучи да го држи Собранието вон од игра пред Самитот во Букурешт, сметав дека треба на нашите преговарачи да им дадеме максимална доверба и да им овозможиме да го извлечат максимумот на Самитот. Заради тоа не калкулиравме, заради тоа во ова Собрание не притискавме, можевме да направиме апсолутно посилна иницијатива тоа прашање да биде на дневен ред, но рековме дајте во овој момент треба да покажеме единство и пред македонските граѓани и пред меѓународната заедница. Меѓутоа, апсолутно ми беше нејасно зошто откако ни се случи тоа во Букурешт, не се има минимум чувство за држава и да се дојде во Собранието, да се каже еве го проблемот и за него да дискутира Собранието. Со што се не сме се занимавале! Затоа, не ги покажувајте овие хартии, тоа е најмалиот дел од проблемот на Собранието. Најголемиот проблем во Собранието е што молчи заради парламентарното мнозинство за најголемиот проблем за Македонија. Велам размислувавме и сакавме денес да дискутираме и на таа тема. 

Денес разбравме зошто премиерот Груевски и ВМРО ДПМНЕ бега и ќе бега како од црн ѓавол од тоа што се случувало пред Букурешт и од тоа што се случувало на самиот самит. Ние знаеме дека Македонија не доби покана и тоа е оромен пораз за оваа држава и со години ќе се раскасжува каде била одговорноста, дали можело подобро и дали можело поинаку. Меѓутоа, премиерот кој секој ден во последниве месец дена не се симнуваше од телевизиските екрани да говори дека тој е единствениот бранител на уставното име и да ги прогласува сите други за предавници, премиерот всушност дал зелено светло официјално како премиер на оваа држава за поинакво име за меѓународна употреба, Република Македонија Скопје. Тоа го објасни обидот на Груевски да избега по секоја цена од Собранието, не да ќе оди на Грујовизија, не да ќе оди на јадење бурек, секаде ќе се појави, само да не биде во Собранието и да не се соочи со македонските граѓани. . .  

Љубиша Георгиевски: Благодарам, завршивме. 

Радмила Шекеринска: . . . Извинете, и да им каже како најголемиот наводен македонски патриот успеал . . .  

Љубиша Георгиевски: Објавувам прекин. 

(Пауза од 00,16 часот)  

(По паузата седницата продолжи со р абота во 00,40 часот)

Уште еднаш ги повикувам пратениците да влезат и да ги завземат своите места за да можеме да продолжиме со седницата.

Дозволете почитувани пратеници да продолжиме со седницата.

Навистина интервенцијата на господинот Бучковски е на место. Навистина е веќе 00,40. Навистина сме сите многу уморни, но мојата консултација со стенографските белешки го вели следното: “Господинот претседавач,  потпретседателот на Собранието Бесим Догани вели од вкупно 111 регистрирани пратеници од кои гласале 83, сите 83 гласале за.

Констатирам дека Собранието ќе работи до завршување на точката на дневен ред”.

Значи по оваа линија затворен ни е патот како да ја скратиме седницава и да дојдеме до една разумна мерка. Мислам дека постои друг еден начин, се разбира ако го прифатите. Не мислам да го ставам на гласање, па тука мнозинството да доаѓа предвид не.

Просто, говорам најпросто, како можеме да ја скратиме процедурата на една разумна мера. Мислам дека секоја пратничка група треба да одреди два или три говорника ...

(Реакции на пратениците од место)

Не, не, јас само предлагам, можете да речете не.

И второ, мислам дека секоја пратеничка ...

(И понатаму реакција на пратениците од место)

Ве молам дозволете ми, не упаѓајте во збор. Мислам дека секоја пратеничка група која може вториод дел од мојот предлог да го прифати, да земе збор и да каже ние ќе гласаме за одлуката или ние нема да гласаме за одлуката. Тоа е затоа и за новинарите и сите да знаат каков е крајот, за да можат да си одат, а потоа ние ќе продолжиме да си работиме, не е никаков проблем.

Значи мојот предлог  е претставниците на пратеничките групи да го кажат својот генерален став. Тоа е по Деловник, никој не може да забрани.

(Реакција на пратениците од место и пратеникот господин Владо Бучковски бара збор процедурално) 

При крај сме господине Бучковски морам да ве запрашам по кој член ќе интервенирате, по член 64.

Владо Бучковски: Согласно членот 64 став 4 од  Деловникот предвидено е дека седниците на Собранието се одредуваат ден за ден. И претходно тоа што вие говорите злоупотребувате одлука важеше за 10 април. Денеска сме 11 април. Да, да, смеј се Трајко колку сакаш, смеј се Трајко колку сакаш. Значи затоа барам 10 пратеници поддршка да гласаме да работиме на 11 април од 11,00 часот до 24,00 часот. Благодарам.

(Реакција на пратениците од место)

Љубиша Геогриевски: Овде јасно пишува “Собранието ќе работи до крајот на точката”. Ништо друго не пишува.

(И понатаму реакција на пратениците во салата - вие мора да го ставите на гласање ...)

Не, не. 

Госпоѓа Поповска, повелете, имате збор.

Нов прекин од 15 минути, нема услови за работа.

Пауза од 15 минути.

(Пауза од 00,45 часот)

(По паузата седницата продолжи со работа во 01,06 часот)

Љубиша Геогриевски: Ги молам пратениците да ги заземат своите места.

Продолжуваме со седницата.

Пред да продолжиме со седницата би сакал на господинот Бучковски на процедуралната интервенција да му го одговорам следното: Се вели: “Седница на Собранието се одржува во  времето од 10,00 до 17,00 часот со пауза од еден час за ручек, ако Собранието за одделни седници поинаку не одлучи”.

Од член 65 се гледа дека Собранието имено поинаку одлучи, а одлучи како што цитирав од стенографските белешки со 83 за, ниту еден против да се работи до крај. Тоа е по повод на првата процедурална интервенција.

Понатаму во консултациите што ги направив со мнозинството, мнозинството зема обврска за да може да се скрати седницата во поразумни граници да не учествува во дискусијата, цело мнозинство. Значи говорам ДУИ, ДПА и мнозинството.

(Аплауз со реакција на пратениците во салата)

Не знам што значи ова, неартикулирана и недолична реакција.

Повелете господине Бучковски.

Владо Бучковски: Благодарам претседателе.

Љубиша Геогриевски: По кој член кажете ми.

Владо Бучковски: Согласно Уставот на Република Македонија ...

Љубиша Геогриевски: А, а, со Уставот!

Владо Бучковски: Членот 32 основни човекови права и слободи. “Секој вработен има право на дневен, неделен и годишен одмор”. Тоа е операционализирано во Законот за работни односи ...

(Општо смеење на пратениците во салата)

Законот за работни односи важи за нас, бидејќи ние сме професионално вработени. Вие сте наш работодавач и не смеете да не држите непрекинато на работа повеќе од 12 часа. По 12 часа имаме загарантирано право и ние и новинарите на осум часовен одмор. Затоа барам уште еднаш поддршка за овој предлог кој значи почитување на Уставот и законот, а за тоа не се гласа. Благодарам.

Љубиша Геогриевски: Добро е ако не гласавте самите.

Бидејќи госпоѓа Лилјана Поповска согласно договорот одбива ...

(Реакција на пратениците)

Давам збор на Илинка Митрева.

Госпоѓа Митрева повелете, ваш е редот.

(Реакција на пратениците)

Не, не, повеќе процедурално, не благодарам господине Бучковски. Благодарам не можете да малтретирате цела држава со 70 процедурални, не. Не, не, гласано е за тој предлог, еве ви цитирам дека е гласано. Од вкупно 111 регистрирани пратеници од кои гласале 83 сите 83 гласале за.

Владо Бучковски: Член 79 став 3.

Љубиша Геогриевски: Не, не.

(Господинот Владо Бучковски меѓу говорницата и пратеничките места во салата зборува)

Пауза 15 минути.

Пауза од 01,13 часот.

(По паузата седницата продолжи со работа во 01,28 часот)

Љубиша Геогриевски: Ги молам пратениците да влезат во салата за да продолжиме со работа.

Според изгласаната агенда 83:0 да се работи до крај на точката на дневниот ред.

Ги молам уште еднаш пратениците да влезат во салата за да можеме да продолжиме.

Продолжуваме со седницата.

Збор има госпоѓа Илинка Митрева.

Госпоѓо Митрева, повелете да земете збор.

(Реакција од пратеници)

Повелете госпоѓо ако не земете збор, ќе дадам на следниот. Повелете, повелете, нема што да се договараме.

Ве молам тишина да се слушаме.

Илинка Митрева: Господине претседателе, навистина не можам да ја одбијам вашата љубезна покана да му се обратам на Собранието, но верувајте и вашата креативност во толкувањето на Уставот и законите не доведоа во ситуација во која што не можеме да работиме онака како што е примерено за еден собраниски состав, но како и да е.

Значи, кога пред некој ден во едно интервју за македонски дневен весник ми беше поставено прашањето како се чувствувам како граѓанин на Република Македонија и како поранешен министер по фијаското во Букурешт одговорив: од Букурешт не го добивме она што го заслуживме покана за членство во НАТО и како граѓанин и како поранешен министер за надворешни работи силно ја чувствувам неправдата што е нанесена на Македонија. И покрај едногласната оценка на членките на НАТО дека Република Македонија ги исполнува сите критериуми, Грција до крај ја обработи антимакедонската агенда. Но не е во мојата природа да се обесхрабрувам. Ние Македонците сме мудар и достоинствен народ и знаеме дека ништо не сме добиле на лесен начин. Убедена сум дека можеме да најдеме вистински одговор на оваа нова ситуација. Македонија ќе стигне онаму каде што трегна. Ова драги колеги го мислев до вчера. До вчера мислев дека ова Собрание, дека овие народни избраници, дека овој политички врв во Македонија ќе смогне сила на собраниска седница да поразговара за она што ни се случи и за она што треба да ни се случи. Очекував дека претседателот на Собранието, Георгиевски барем еднаш во својот мандат ќе донесе самостојна одлука и ќе го окуражи ова Собрание да размислува за иднината на Република Македонија. Мислев дека барем еднаш господине Георгиевски ќе се оглушите од наредбите на вашиот партиски шеф и ќе дозволите овде да се зборува за иднината на Република Македонија. Вие тоа не го направивте и покрај образложената молба, барање, предлог на СДСМ и неговата  пратеничка група да поразговараме за она што ни се случува. И тоа не го направивте од неколку причини.

Прво, на оваа говорница ќе требаше да се појави премиерот Груевски и да положи сметка за тоа што во Букурешт Македонија не ја доби поканата за членство во НАТО.

Груевски ќе мораше пред ова Собрание и пред македонската јавност да каже со која македонска агенда одговори на антимакедонската агенда на Грција.

Груевски ќе мораше пред сите нас да каже која е неговата стратегија за Македонија напред, Македонија во Европската унија и Македонија во НАТО.

Вие господине Георгиевски му дадовте покритие на Груевски и не оневозможивте нас пратениците и македонската јавност да ги чуе неговите аргументи, да покаже во кој степен е одговорен за она што не ни се случи.

Ќе ми дозволите господине Георгиевски да ве потсетам на уште еден страшен гаф во вашата кратка и трагикомична кариера во ова Собрание.

Пред повеќе од една година во име на СДСМ барав седница на која ќе се расправа за зачувувањето на уставното име на Република Македонија. Пред повеќе од една година, некаде во средината на март. Вие се оглушивте на тоа барање. И сега разбирам зошто. Затоа што повод за тој разговор беше една изјава на вашиот партиски шеф во која што рече дека Македонија по однос на имете е пикната во ќош како глушец. Груевски се предаде уште пред да ја започне битката за името на Република Македонија. Таа битка никогаш не беше започната.

Ќе се согласите почитувани колеги дека ваш колега пратеник што во изминатиот период од 2002 до 2006 година бил министер за надворешни работи во клучен период за Република Македонија знае по нешто за тоа како се води битката за уставното име на Република Македонија.

Ќе се согласите почитувани колеги дека таа битка сигурно не се води од Могорче и Скудриње и сигурно не со молк и отсуство на контра офанзива на сето она што Грција го направи за да нас не стави во ситуација во која што ќе мора да ни се даваат, надвор од секоја логика, надвор од сите критериуми, надвор од сите платформи на меѓународните организации и дополнителни критериуми. Затоа дозволете ми да ве потсетам.

Во мандатот на Владата на СДСМ се случија неколку крупни работи, само крупните ги споменувам, не ги споменувам она множество од нешто и од потези кое што ја водеше Македонија напред.

2003 година почитувани колеги Јадранската повелба ја потпишав под името Македонија заедно со колегите од Албанија и Хрватска и потписот на државниот секретар на Америка Колин Пауел. Тоа е една и пол година пред признавањето на уставното име на САД на 4 ноември 2004 година.

Што се случи 2005 година почитувани колеги? Македонија го доби статусот на земја кандидат на членство во Европската унија. Немаше услови за  промена на името како дополнителен критериум. Го добивме името затоа што го добивме статусот и го зачувавме уставното име. Тоа е ситуација за која што треба малку да поразмислите и да проанализирате.

Што се случи понатаму?

Македонија како лидер во Јадранската повелба практично имаше одработена покана за НАТО. Меѓутоа, тоа не се случи. И не се случи заради отсуство на кампања на оваа владина гарнитура. Отсуство на кампања за одбрана на името. Отсуство на кампања за убедување на европските пријатели, на сите оние на кои што периодот до 2006 година до овде им беше од грчкото инсистирање и велеа навистина сме заситени од овие Грци.

До 2006 година ставот на Грција по однос на приемот на Република Македонија во меѓународниот организации беше следниот. Го паметите Караманлис, ист оној што сега вели нема решение, нема покана, го изработи тоа. Истиот тој Караманлис есента 2006 година пред да заборави Владата на ВМРО-ДПМНЕ како се бранат државните и националните интереси велеше Македонија не може да добие покана во НАТО под уставното име, може да влезе само како ФИРОМ. Тоа значеше дека во тој период Караманлис, Грција, грчката влада ја почитуваше времената спогодба. Што се случи колеги во меѓувреме?

Како што реков тотално отсуство на акција. Не можете да ја водите земјата напред и да ги браните нејзините интереси ако немате по 20 билатералки на ден на секоја меѓународна конференција и ако од А до Ш, од почеток, од самиот почеток на спорот не ги објаснувате сите работи, затоа што луѓето не знаат. Ние го правевме тоа и така ги стекнавме пријателите на Република Македонија. Така до 2006 година ја имавме нивната поддршка и за зачувување на уставното име.

Значи, колеги не е ова било какво прашање. Ова е прашање за кое што мислевме дека ќе седнеме овде и како луѓе и сакаат добро на Македонија ќе се договориме како понатаму. Која ќе биде нашата стратегија.

Очекував премиерот Груевски овде буквално да ги цитира зборовите на неговиот грчки колега и да излезе пред јавноста и да каже - имаме силна стратегија и таа стратегија ќе ја спроведуваме самоуверено, сериозно и одговорно. Тоа беа зборовите со кои што премиерот на Република Македонија требаше да парира на ситуацијата што ја креираше Грција. Тоа не се случи.

Сега во отсуство на чувство на одговорност пред овој Парламент и пред македонската јавност владеачката партија односно како што вели претседателот Георгиевски новото парламентарно мнозинство ВМРО, ДПА и ДУИ бара предвремени избори.

Утре ќе излезе СДСМ на избори и ќе ја однесе победата, ама СДСМ не мисли на своите партиски интереси. Бара изборите да се одржат откако ќе добиеме покана за НАТО и откако ќе добиеме дата за преговори.

Сакам да ве поздравам почитувани колеги и да ви кажам дека после два месеци ние ќе седиме овде во средината, а вие ќе седите таму и овде ќе седи владата на СДСМ.

Љубиша Геогриевски: Благодарам.

(Реакција на пратениците во салата)

За реплика се јавија Владимир Ѓорчев, Павле Трајановски, Роза Топузова Каревска, Васко Шутаров.

Повелете господине Владимир Ѓорчев.

Владимир Ѓорчев: Господине претседателе во интерес на времете се откажувам од репликата. Навистина оваа седница треба да заврши што порано, а госпоѓо Митрева мислам дека  едно десетина дена задоцнивте со репликата. Во врска со предвидувањата мислам дека посоодветно ќе беше да го кажувате на први април, а не на 11 април.

Во делот на надворешната политика бевте министер за надворешни работи и видовте госпоѓа Дора Бакојани кога тргна на пат, пред да оди од Атина порача. Пред да оди за Букурешт кажа јас позади себе ја имам поддршката на цела Грција, на позицијата и на опозицијата. Дора Бакојани кажа и доби дирекна поддршка од Џорџ Папандреу, од лидерот на опозицијата Дора Бакојани, а Караманлис имаат целосна поддршка за разлика од Грција македонската опозиција СДСМ и другите партии и направија мечкина услуга на Македонија, и помогнаа на Грција, ја ослабеа преговарачката позиција на Република Македонија, имавме ситуација во која што од една страна грчките медиуми секојдневно велеа конструктивниот, умерениот, добриот Црвенковски, истите тие медиуми што сакаа да ни го сменат името, а од друга страна ја преставуваа оваа влада како владина гарнитура како гарнитура која што нема поддршка во татковината. На тој начин индиректно и одмогнавте на македонската дипломатија, и одмогнавте на нашата татковина и ги загрозивте преговарачките позиции на Република Македонија.

Затоа ве повикувам во наредниот период да имате многу поконструктивна улога, да се угледате на Грчкиот парламент каде што опозицијата по прашањата кои што се поврзани со грчките интереси целосно стои зад Владата. Вашата позиција, вашите предлози и апологети во медиумите имаа позиција која што е многу поблиска до позицијата на Караманлис отколку на Владата на Република Македонија која ја има убедливата поддршка од македонските граѓани.

Љубиша Геогриевски: Благодарам.

Има ли контра реплика госпоѓа Митрева.

Илинка Митрева: Можам да го кажам само следното.

Младиот колега длабоко во себе комплетно се согласува со она што го кажав, меѓутоа не може од партиска дисциплина и од терор што над сопствената мисла го спроведува господинот Груевски да го каже тоа јавно. Благодарам.

Љубиша Геогриевски: Благодарам.

Господинот Павле Трајанов во интерес на времето се откажува од својата реплика.

Господинот Шутаров се откажува во интерес на времето.

Повелете госпоѓо Роза вие ги имате вашите три минути.

(Госпоѓа Весна Бендевска бара збор процедурално)

Госпоѓо Роза ќе земете збор или не, повелете, повелете.

Весна Бендевска:  Јас инсистирам на ...

Љубиша Геогриевски: Повелете, повелете, по 12 саати процедурално говориме. Ако имате релевантен предлог предложете пауза и состанок. Повелете.

Весна Бендевска: Господине претседател на Собранието на Република Македонија. Можноста да барам процедурално збор не зависи од вашата волја. Вие сте на менлива функција. Уставот и законите од кои произлегува овој Деловник ни го даваат тоа право. Имам мошне конструктивен предлог.

Да престанеме со овој циркус. Овој циркус е предизвикан од една мошне сериозна ситуација. Затоа согласно член 218 најважниот член според мене во овој дел од Деловникот гласи: “Собранието врши политичка контрола и надзор над Владата”.

Бидејќи нашите сознанија говорат дека токму во овие моменти во зградата на Собранието е присутен претседателот на Владата, нека дојде и да го објасни. Го цитирам извадокот од говорот на претседателот на државата господинот Бранко Црвенковски, дека токму Никола Груевски уште пред Букурешт го прифатил предлогот на Нимец, Република Македонија Скопје. Ако оваа фарса е само со цел за да господинот Груевски се крие низ оваа зграда за да не каже дека токму тоа го сторил квази патриотот и најголемиот квази чувар на името. Тоа треба ние да го знаеме бидејќи токму заради тоа и воопшто е закажана оваа седница. Господине претседател, ве молам обезбедете го присуството, секако е во оваа зграда, се разбира тајно,  претседателот на Владата за да го објасни овој навод. Многу легитимно да каже во кој момент го прифатил компромисот заедно со претседателот Црвенковски и отишол со својата дружба во Букурешт. Имам легитимно право да барам да го примените член 218 од Деловникот на Република Македонија. Многу јасно ќе биде дека доколку не го повикате, ова е фарса. Вие колеги пратеници, немојте да го амнестирате вашиот лидер бидејќи директно ќе бидете соучесници во досега најголемото предавство на Република Македонија. Бидејќи е предавство не буквално да оди на избори кои по наводи и изјави на неговиот коалиционен партнер ќе завршат со касапана и што ќе не одалечат секој час се подалеку од Европа. Претставува национално предавство на Република Македонија  што не е видено веќе еден век. Благодарам.

Бесим Догани:  Благодарам, благодарам.

По кој член ќе зборувате? Добро, повелете.

Александар Николовски: Почитуван претседателе, почитувани колеги пратеници, би сакал да повикам на смиреност, би сакал да повикам овој циркус да заврши и да продолжиме да работиме. Ставот на ВМРО-ДПМНЕ  е многу јасен, ние кажавме дека за секое решение ќе се изјаснат граѓаните на Република Македонија на референдум. Тоа е став кој што многу пати го кажал премиерот, тоа е став кој што многу пати го кажал Извршниот комитет на ВМРО-ДПМНЕ и целото ВМРО-ДПМНЕ. 

Значи, ставот е јасен, ве молам да не правиме циркус, да не одиме понатаму во овој циркус и да продолжиме да работиме. Ставот е многу јасен, секое решение ќе оди на проверка на референдум, односно на референдум за него ќе се изјаснат граѓаните на Република Македонија и ве молам да не манипулираме. Благодарам.

Бесим Догани:  Ви благодарам господине Николовски.

Госпоѓа Роза Топузова Каревска има реплика.

Господине Бучковски, ве молам, вие многу убаво знаете дека процедурално немате право бидејќи никаде...

(Реакција на Владо Бучковски од место)

Господине  Бучковски, господине Макрадули, господине Бучковски, господине Макрадули, ве молам. 

Повелете госпоѓо Топузова. 

Роза Топузова Каревска: Благодарам почитуван потпретседателе, пред да почнам со репликата да го честитам новото парламентарно мнозинство на ВМРО, ДУИ и ДПА. Се надевам дека истото ќе биде и по изборите, а доколку ВМРО освои добар број на пратеници. 

Меѓутоа почитувана госпоѓо Илинка Митрева вие кажавте за вашата доследност и вашата заложба и истрајност. Меѓутоа морам да ве разочарам и да ви кажам дека тоа многу малку допира до пратениците на парламентарното мнозинство затоа што за нив доследноста не е доблест туку ја сметаат за хендикеп. А дека е така, ќе ви кажам, и потврди од оваа изборна програма каде што Никола Груевски вели: ветувам дека ќе решам најмногу проблеми од која било Влада досега и дека во наредните 4 години со многу работа, труд и енергија Македонија ќе ја има најодговорната и најреформската Влада. Ништо од тоа, ниту 4 години, ниту реформска Влада. Понатаму во програмата на ДОМ може да видите: прва работа што ќе ја направам со влегувањето во новиот парламентарен состав ќе биде носење закон со кој ќе се обештетат работниците што останаа на улица како стечајни работници. Прва работа што ја направи, ги заборави стечајните работници. И уште нешто исто така, и господинот Владимир Ѓорчев, почитувана госпоѓа Илинка, кажува дека немала Владата подршка од Парламентот. Па ЛДП и лидерот на ЛДП од овде и преку медиуми побара Парламентот да расправа пред одењето во Букурешт и да му даде подршка и легитимитет на премиерот. Меѓутоа, тогаш не ви требаше, мислевте дека ќе отидете и ќе се вратите од таму како патриоти, животот го дадовме, името не го дадовме и дека ќе ја донесете поканата за НАТО. Дај боже да беше така, ќе ве поздравевме. Но, во дипломатијата не е се така едноставно господине Владимир Ѓорчев како отворањето на тендерите. Благодарам.

Бесим Догани: Ви благодарам госпоѓо Топузова.

Сега дозволете ми две минути јас да направам мала злоупотреба, да му се обратам на господинот Бучковски и господинот Макрадули, дека сум спремен, иако знаат дека немаат право да им дадам процедурално до девет часот наутро ако сакаат, не заради процедурата, но само заради тоа дека уживам да ги гледам како ДУИ ги мачи до сабајле. 

Процедурално господинот Владо Бучковски.

Владо Бучковски: Потпретседателе, тоа што се сменивте со претседателот, сега сте вие работодавач не ве иззема од одговорноста што ги малтретирате вработените во Парламентот. Значи, вие малку дремнавте, малку се одморивте. Сега отиде постариот претседател да спие до сабајле до 9 часот, но ние сме подготвени не до 9, туку утре до 19,00 часот да издржиме ова што вие го правите заради илјадниците граѓани кои не гледаат и кои се јавуваат и кои велат, некој мора да го доведе пред граѓаните на Република Македонија кукавицата Никола Груевски. Ние тоа ќе го правиме до сабајле.

Бесим Догани: Јас многу убаво ви кажав зошто уживам и кој ве малтретира и стојам зад тоа.

Господине Макрадули повелете.

Господине Макрадули пред да почнете да ви кажам дека не ви вадам душа јас, туку ДУИ, да знаете, да не ме окривите и вие како господинот Бучковски.

Јани Макрадули: Нема проблем. Потпретседателе јас исто уживав, колку радосни беа Бонева, Китановски и Александар Николовски кога почнаа да преговараат со ДПА за пензиите за ОНА и мислам дека цело Кичево беше воодушевено и цел Охрид беа воодушевени од тоа. Посебно доста бранители ми се јавија и лавовите од Прилеп. 

Согласно член 79 став 3 од Деловникот за работа барам поддршка од 10 пратеници заради прибавување на мислења од Владата. Со оглед на тоа што во едно интервју што господинот Милошоски го дал за еден странски часопис кој што сега на интернет го читав. Потврдува дека викендот пред Букурешт премиерот Груевски прифатил предлог Република Македонија Скопје. Затоа согласно член 79 став 3 и прибавување на мислење од Владата, барам подршка од 10 пратеници за прекинување на седницата. Премиерот е во зградава, да се симне без проблем, или да се качи, не знам каде се наоѓа во овој момент и да каже зошто министерот за надворешни работи Милошоски тврди дека премиерот Груевски го прифатил предлогот Република Македонија Скопје викендот пред одржување на самитот во Букурешт.  Ве молам, согласно член 79 став 3, овој предлог да го ставите на гласање.

Бесим Догани: Како прво, ние веќе се изјаснивме дека немаме желба да ја прекинеме оваа седница. Ние имаме точка на дневен ред. Господине Макрадули утре ќе побарате мислење, не е проблем. Ние господине Макрадули имаме започната точка. Одлучивме седницата да не ја прекинеме, гласавме за тоа. Кажавме јасно дека имаме точка на дневен ред. Изгласавме точката на дневниот ред да не се дополни со друга точка. Се изјаснивме да не ја прекинеме седницата. И затоа мислам дека вашето барање е неосновано. 

Јани Макрадули: Почитуван потпретседателе, 

Нели рековте дека сте воодушевени од тоа како ДУИ не малтретира. Така  што, што да правиме. И јас сум радосен што цел ДУИ го гледам тука конечно, тука го делиме мислењето. Но исто многу ми беше изненадувачки за мене колку радосен беше Александар Николовски кога дискутираше за пензиите на ОНА. Цел Охрид зобрува за тоа и тоа е многу добро. Значи согласно член 79 став 3 јас ниту барам нова седница, барам во овој момент оваа седница да се прекине согласно Деловникот максимум еден час. Значи не барам пауза, барам премиерот кој е тука некаде во зградата...

Да продолжам може? Благодарам.

Јас не знам можеби направив лапсус, реков Груевски, а не Георгиевски, ама ако сум згрешил такво нешто добро е. Иако мислам дека релевантен за овој момент е Груевски, бидејќи за жал Владата го третираше Собранието на тој начин што претседателот на Собранието Георгиевски не беше дел од државниот врв кога разговараа за името. Затоа да го повторам предлогот што го дадов кога со седницата претседаваше потпретседателот Догани. Јас не знам вие претседателе од што се воодушевувате инаку Догани е воодушевен од однесувањето на ДУИ, да потсетам. Значи согласно член 79 став 3, барам подршка од 10 пратеници каде седницата може да се прекине за прибавување на мислење од Владата. Во овој момент кога треба цела Македонија да се определи и гледа дали ќе одиме на избори или не, ние немаме мислење од Владата  по овој чин или оваа иницијатива на ДУИ. Затоа, сосема легитимен е нашиот предлог, мислењето на Владата да го добиеме и затоа барам да се гласа за ова и барам подршка од десет пратеници. Благодарам.

Љубиша Георгиевски: Гласано е за тоа и не може да се гласа два пати.

Јани Макрадули: (Зборува од место)

Не е гласано.
Има збор господинот Ѓорѓи Оровчанец.

Ѓорѓи Оровчанец: Господине претседателе, колеги пратеници, колеги новинари, претставници на медиумите. 

Не знам дали е денеска 11-ти септември, кога би, едноставно не би излегол, него би гласал за распуштање на Парламент затоа што една ваква Влада заслужува да оди. 

Меѓутоа, денеска сме не 10-ти, 11 април и ова е денеска после 3-ти април кога во Букурешт се даде вето на Република Македонија за влез во НАТО, денеска ова Собрание прави вето на влезот на Република Македонија во НАТО и во Европската унија. Ова Собрание го формира второто вето. И ве молам, колеги новинари, пријатели, граѓани, да ги снимите и регистрирате сите овие појави, затоа што ова е класичен пример за велепредавство кој треба да се памти и да се учи, доколку остане Република Македонија. Доколку не остане, ќе остане легенда, како за Хазарите или за Евреите во Масада што изгинале, а тоа е Собранието на Република Македонија кое сега има најординарен, самоубилачки чин на уништување на сопствената земја. 

И сето тоа последица на што? Последица на недефинирани приоритетни политики во оваа држава. Инспирација за ова ми даде денеска интервјуто на “Сител” на господинот премиер, каде што фрли дрва и камења на ова Собрание. Меѓутоа, и кажа некои работи, јас ќе ги коментирам за да ги сфатите и сите да ви биде јасно. 

Изминативе две години беа и видовме на дело и граѓаните видоа, меѓутоа видоа и пратениците на ДПМНЕ и нивните коалициони и сегашни и идни партнери и се уверија дека кога станува збор за премиерот имаме една работа. Тоа е :партијата- тоа сум јас, премиер - тоа сум јас, Владата - тоа сум јас, државата - повторно тоа сум јас. И бидејќи Парламентот не е тој, тој излезе вечерва со теза и вика: сега е период да се расчисти со Парламентот. Не да се распушти, да се расчисти со Парламентот. 

Како е можно да се оствари една ваква желба на парламентарно безусловно и поговорно, непоговорно спроведување на политиките на Груевски, како што тој кажа во своето интервју? Во Парламентот, драги колеги, едноумие без опозиција не може да има. Кога тоа ќе се оствари и на тој начин, тогаш Парламентот веќе нема да биде Парламент. Меѓутоа, кризата ќе биде овде и тоа е вовед во насилство или криза на насилство. 

Вика - овој состав на Парламентот мора да се прекине. Ваков исказ на премиер кој е на власт, кој има мнозинство, тоа е вовед во едноумие кое го заборавивме пред 20 години, сега го враќаме. И можеби предлогот на премиерот е да името на државата биде Социјалистичка Република Македонија.

(Дофрлање од место). 

Благодарам.

И сега, она што друго можеме да видиме, дали е можна воопшто коалиција и дијалог. Две години се води политички дијалог. Не се заврши политичкиот дијалог. Не се заврши. Проблемите се мултиплицираат и се димензионираат во нови проблеми кои ќе го заглават политичкиот дијалог. Единствени коалициони партнери останаа партии  - луѓе и партии на хартија. Према тоа, овој премиер нема капацитет да направи коалиција, затоа што државата тоа е тој. 

И сега, околу изборите во Република Македонија. Ова е суштината, дека правиме погрешна работа, во погрешно време, на најпогрешен начин, што практично сме доведени во чин на самоуништување каде што само вие можете да го разрешите. И сега, дали овој Парламент реално бил толку грешен, што предизвикот да имаме предвремени избори е само Парламентот. А неговата пратеничка група овде, госпоѓа Силвана Бонева и други, тврдеа како е ова Парламент кој најмногу изработил, за разлика од премиерот кој вика дека овој Парламент ништо не работи. 

Неговиот министер, со изјава во Букурешт кажува дека овој Парламент работи, тој вели - Република Македонија ги исполни сите стандарди, таму го кажа, што влезе во документот на НАТО каде се кажува дека Република Македонија ги исполни сите услови. Сите тие услови ги испонивме сите ние овде колеги, Парламентот ги исполни, не Владата. Владата имаше други приоритети. Владата трчаше таму каде што има пожар, таму каде што има канали, да се слика. Кога е во прашање одлука која е витална за Република Македонија, немаме месец дена чуено ништо од премиерот, буквално ништо. 

И сега дојдовме до оваа ситуација да се распуштиме и некој ќе каже да исчекориме на тој начин во НАТО. Мислам, таква демагогија и таква апсурдна лага, тоа е нешто невероватно што може некој да го каже и да остане жив. Знаете кој има интерес, желба во Република Македонија сега, во овој момент да се направат избори? Сите оние кои на Република Македонија не и мислат добро, да не кажам оние кои рачунаат Република Македонија да не постои. 

Како ќе резултираат овие пред парламентарни избори? Дали ќе бидат регуларни, дали ќе бидат демократски? Е, дај мои колеги, на политичките партии во Република Македонија и на политичарите не им треба соочување со сопствените граѓани. Витален интерес сега е да се соочат со европските вредности и традиции и потреби кон тие нешта на Република Македонија. Да се бара легитимитет од граѓаните што веќе го поседува премиерот, во оваа ситуација е сосема апсурдно за да ги изведе работите до крај. Значи, некој побегна од одлуките и во овој момент е тоа само политички неодговорно, тоа е политички слепо, тоа е отсуство на политички капацитет, манипулација на сопствените членови во партија и крајна манипулација на граѓаните. 

Бидејќи времето е кратко, оние кои ќе дадат глас овде за распуштање, тоа е гласот против Република Македонија и тоа да ви биде јасно, затоа што кризата во која ќе ја воведете Република Македонија може да биде таква да Македонија се подели по многу шавови, по многу шавови, да не ги спомнувам, од етнички, од политички, од неединство на народот, од не знам какви се причини. Меѓутоа, поделбата чука на отворена врата која ја отвори премирот Груевски. 

Оваа одлука што ќе се донесе денеска треба да ви биде уште една работа јасна. Ова е одлука не во овој момент и за утре и не за рејтинг или за било што, ова е одлука која го детерминира нашето  барање за следни  50 години. Во овој момент ние одлучуваме за судбина на генерации и тоа треба да ви влезе во глава и на тој начин да размислувате.

И на крај ќе завршам дека овие избори нема да бидат избори, ова може само да биде референдум меѓу граѓаните за тоа кои се за Република Македонија и за евроатланските интеграции и оние кои сакаат вилает од Република Македонија. 

(Громогласен аплауз)

Љубиша Геоергиевски: Репликите да ги запишеме.

Ѓорѓи Оровчанец: И не одговарам на реплики спрема предавници.

Љубиша Геоергиевски: Тале Герамитчиоски, Серафимовски, Жерновски, Роза Топузова-Каревска. Сите ќе ве запишам, ништо нема што да се грижите.

Го молам поштениот наоѓач на мојата карта која ја снема од овде да ми ја врати, по можност со извинение.

Го молам чесниот наоѓач на мојата карта да ми ја врати.

Бучковски, Филипова, Грковска, Макрадули, Спасовски, Ќуркчиев, Митрева. 

Не гледам дека побара Шекеринска, барате и вие госпоѓо Шекеринска?

Шекеринска, Грковска запишана, Цветанка Иванова, има ли уште, Ацо Киров. Добро, има ли уште. Нема.

Одиме по ред, повелете господине Тале Герамитчиоски, вашите три минути.

Тале Герамитчиоски: Благодарам претседателе.

Почитуван колега, вие започнавте нешто за кое што навистина јас немам време во своето обраќање да го кажам. Како работеше овој Парламент има право јавноста да знае и која е основната замерка на премиерот во однос на овој Парламент. 

Сведоци бевме на неговите неделни сеанси кога ги викаше владините седници на кои што имаше отворени, беа отворени за јавноста, злоупотребувајќи го собранискиот канал и покрај тоа што тоа не до крај регулирано ниту дефинирано.

Ќе ги повикаше министрите и ќе им дадеше задача до понеделник законот пошто-пото да биде на маса на дневен ред. Тие сироти, ќе климаат со глава, ќе дојдат во министерство, ќе ги повикаат службениците, бидејќи станува збор за обемен закон, ќе ги поделат на неколку луѓе, сите ќе работат 24 часа без да се координираат, ќе го спакуваат во нешто, ќе го донесат и министерот е пресреќен бидејќи на владина седница излегол со закон. 

Овдека, од петни жили настојувавме да докажеме со аргументи на пооделни закони дека има нелогичности. Точно е дека се расправаше 15 дена по одредени закони. Зошто аргументите не беа уважувани? Зошто воопшто немаше политички дијалог, зошто немаше договор кој што во претходниот состав на мандат на претходниот состав на Парламентот постоеше политички дијалог и постоеше политички договор. 

И сега, имало претходни дискусии! Донесовме Закон за јавни набавки, кој што е извор на можна корупција во идниот период, во кој што има море на нелогичности, во кој што има извор на можни судски пресуди. Катадневно сите тендерски постапки се во тешка криза, не завршуваат или завршуваат пред второстепена владина комисија заради недоречености. Ние тоа го кажувавме, укажувавме, но заради потребата премиерот да ја затвори агендата во тој дел, па уште се буни дека многу сме дискутирале. Ништо не беше прифатено. Јавноста тоа треба да го знае, можеби сега нема да ценат во оној обем кој што треба да се цени. Резултатите  на нивното неодговорно работење ќе покажат.

Љубиша Геоергиевски: Треба да го повикам Оровчанец оти не е тука, излезе. Не ја дослуша вашата реплика. 

Тале Герамитчиоскуи:Жал ми е. 

Љубиша Георгиевски: Не е добро од негова страна, неучтиво.

Значи, нема контра реплика бидејќи Оровчанец не е тука. 

Во тој случај, реплика има господинот Серафимовски. Ќе ја кажувате ли во отсуство на Оровчанец. Исто ви е, можете, во отсуство ќе ве чуе некако. 

Еве го, се враќа, повелете.

Повелете господине Серафимовски, вашите три минути.

Серафимовски: Почитуван господине Оровчанец.

Ја следев вашата дискусија и не сум препознат во предавниците на Република Македонија. Предавниците на Република Македонија седат во средината и не само во последниот ред. Затоа, не се секирајте, ќе си имаме добри реплики, меѓутоа вие ќе ја понесете одговорноста. 

Почитуван Оровчанец, ќе почнам од крајот каде што се согласувам со тезата дека Собранието ја донесе Република Македонија до вратите на НАТО, а Владата не одврати од таа отворена врата. И Владата во тој период кога требаше да даде поддршка и кога требаше да дојде до расправа во овие клупи, за да на Македонија и дадеме целосна поддршка, да одат со еден единствен став, а не да се плашат што преземале и како преземале. Меѓутоа, нив ги интересираше само тендерите и нив ги интересираше како да купат електрична енергија во четири очи. Тоа беше приоритет на оваа Влада. Тоа беше приоритет на господинот Груевски. 

Кажавте дека сакал да расчисти со Парламентот. Точно е дека сака да расчисти, бидејќи тој нема мнозинство во овој Парламент, затоа се одлучи на чекор да ја поддржи ДУИ и затоа се одлучи да направи нова владина коалиција како што кажа претседателот на Собранието на Република Македонија.

На почетокот спомнавте велепредавство. Точно е дека денеска ќе се изврши велепредавство на Република Македонија. Точно е дека денеска е првиот чекор на  федерализација  на Република Македонија.

Затоа почитувани колеги, одговороста ќе биде ваша. Знам дека ви се спие и знам дека тешко размислувате. Меѓутоа ние сме свежи и сме упорни во нашите опстојувања. Благодарам.

Љубиша Геоергиевски: Благодарам.

Господине Оровчанец, имате контра реплика.

Повелете.

Ѓорѓи Оровчанец: Само во поткрепа на она што кажав дека нема да реплицирам. Предавниците ќе се декларираат по чинот на гласањето и тогаш треба да сфатат кој се и што се.

Љубиша Геоергиевски: Благодарам на експертизата.

Сега реплика има господин Жерновски, повелете.

Андреј Жерновски: Благодарам претседателе.

Господине Оровчанец, мислам дека во вашата дискусија го кажавте најважниот збор што објаснува на кој начин актуелниот премир господинот Груевски го доживува Парламентот, ја доживува демократијата и терминот дека сака да расчисти со Парламентот всушност го кажува неговиот став за тоа како треба да функционира Република Македонија. 

Сакав да потсетам дека секој тоталитарен режим се карактеризира со такви изјави, со такви расчистувања со парламентите, со собранијата, затоа што на многумина од тие такви тоталитаристи Парламентот би бил непотребен. Го следевте интервијуто и сакам да ве прашам и тоа ми е репликата и прашањето, дали е точно, јас немав можност да го слушнам, затоа што мислам дека во овој  момент на нашите колеги од ВМРО-ДПМНЕ им е најтешко. Јас сум сигурен и убеден сум дека огромен, значителен број од нив ја сваќаат оваа одлука на ВМРО-ДПМНЕ како грешна, меѓутоа од разни причини не може да се спротивстават. Со некои од нив можев да разговарам претходно, апсолутно се свесни што се случува во партијата и во државата. Меѓутоа, господинот премиер во интервијуто на Сител го изјави следното. Изјави дека координаторот односно заменик координаторот на СДСМ ги броел пратениците од ВМРО-ДПМНЕ  како овци. Јас поголема навреда никогаш не би почувствувал како пратеник од ВМРО-ДПМНЕ ова да ми го каже претседателот на партијата и претседателот на Владата. Затоа што, ако се бројат како овци 61 пратеник, тоа кажува какво е неговото мислење, не само за Парламентот и за пратениците, туку и за сопствените пратеници. Значи, биле броени како овци. Јас цитирам и не сакам никого да навредам, тоа не е мој стил, меѓутоа сакам да ве прашам дали е тоа така и ако тоа го изјавил, гледам дека сте го следеле внимателно интервјуто, тогаш мислам дека сериозно треба да им помогнеме на пратениците од ВМРО-ДПМНЕ, да поразговараме со нив во овој период, затоа  што вие може да се смеете госпоѓо Дулиќ, ама знам дека не ви е пријатно кога претседателот на партијата ве нарекува така. 

Љубиша Георгиевски: Благодарам.

Ве молам тишина да ја чуеме контра репликата на господинот, а немате.

Госпоѓо Бендевска, повелете.

Весна Бендевска: Благодарам претседателе.

Колега Оровчанец, и човечката психа си има свои закономерности. Така оној што ќе го употреби глаголот расчистив односно оној што има намера да расчистува со Парламентот, веднаш се самооткрива од внатре. Ригидната тоталитарна структура на лицето што сака да расчисти со Парламентот по дефиниција крие патолошка несигурност во себе. И, се разбира фобија, страв од слобода на мислењето, страв од оној што мисли различно. Е, тоа е начинот на кој се создаваат и раѓаат диктатори. Но, за жал тоа е начинот на кој одумираат држави. Држави без слобода на мисла, без слобода на говор, држави во кои не се почитува различноста, во себе буквално ги негира основните карактеристики на организирана заедница. Денес почитувани колеги сме дел од едно страшно сценарио кое се спрема буквално со Република Македонија и за која вие, лично вие со име и презиме ќе учествувате во тоа. Јас многу жалам што еден колега пратеник кој многу ретко овде го слушав да дебатира при донесување на закон лично да придонесе во квалитетот  на законските решенија, сега клин. Колега, спремен ли си за влепредавство. Колега, ќе имате ли сон навечер кога после оваа ваша одлука ќе почне да се случуваат навистина страшни нешта за Република Македонија. Навистина  нема да ви завидувам навечер кога легнувате. Ние ќе имаме навистина чиста совест, мирно ќе спиеме и нема да се откажеме, без оглед што е 2,30 часот. За  Македонија вреди да се остане и докрај да направиме обид да ја зачуваме демократијата во Република Македонија. Благодарам.

Љубиша Георгиевски: Благодарам и јас.

Господин Оровчанец има ли контра реплика? (Нема)

Повелете господине Бучковски вашите три минути.

Владо Бучковски: Господине Оровчанец ќе се обидам со вас да полемизирам на темата легитимитетот на институциите во Република Македонија.  Појаснувањето кое го дадовте ја разоткрива идеата  дека некој решил во оваа наша држава да ги уништи сите иснтитуции кои имаат легитимитет. Се виде дека претседателот Црвенковски за нашите колеги веќе подолго време е господинот, денеска демонстрираа и нашите колеги од ДПА дека не е ниту господин, што значи во период кога се прави обид да го изгуби легитимитетот Парламентот, а кога е неизвесно дали ќе биде избран новиот Парламент, затоа штонекој вчера официјално најави дека во Република Македонија ќе се правикасапана, јас верувам дека тоа колегите од ДУИ ќе го сфатат, затоа што јас знам како течеше првата недела од кампањата кога бевме на валст, меѓу другото и ДУИ беше власт. Но, за тоа ќе мисли Македонија на 1 или на 8 јуни. Ние сме тука сега да предупредиме за сетоона што ја чека. 

И на крајот, во ваква ситуација кога ќе нема ниту една институција која има легитимитет, тогаш е лесно да се расчистува со сите оние кои мислат поинаку. Парламентот е во фаза на расчистување, затоа што се дрзна пред 10 дена и СДСМ и ДУИ и ЛДП и НСДП и Либерално демократската партија и групата на независни пратеници плус ДПА да испрати порака дека сака да прави компромис за иднината на Република Македонија. Тогаш, се отвори единствената можна варијанта за Груевски или да ги исчисти овие кои ако можат да гласаат за НАТО, можат да гласаат и за негова оставка или на варијантата која сега ја прифати, тогаш подобро да нема Парламент. Така мислеше на почетокот на својата кариера како голем демократ Елцин, кој за разлика од нашиот чистач испрати тенкови да го чистат тогашниот Парламент на Руската Федерација. Да ве потсетам колега Оровчанец, јас разговарав со вас на темата ако ние расправавме во понеделникот пред Букурешт ќе бевме поинаку чистени. Имаше одлука со сите демократски средства да се исчисти Парламентот. На прашањето ќе поминеме ли да не ги окрвавиме рацете одговорот бил не се знае. 

Љубиша Георгиевски: Дали има контра реплика господине Оровчанец? (Нема).

Тогаш на ред е за реплика госпоѓа Филипова, повелете вашите три минути.

Верица Филипова: Рековте дека се работи за велепредавство, рековте дека Груевски кажал дека сега е период да се расчисти со Парламентот. Дали мислите дека ова претставува крај на политиката на Груевски. Во момент кога ја закопа Македонија на економски и политички план, уште избори ни требаат. Нови ветувања, нови лаги и се така до бескрај. Не ми се верува дека ВМРО-ДПМНЕ не може еден мандат да истера до крај. Ако не можат еден мандат да истераат докрај, зошто граѓаните на Република Македонија мислите дкеа би им дале уште еден мандат. Убедена сум дека до колку сега има анкета, рејтингот на Груевски е преполовен. 

Љубиша Георгиевски: Благодарам.

Одиме по ред, никој нема да биде прескочен негрижете се, спокојно, негрижете се имаме време. Ако сакате да ве потсетам како ви е редоследот и тоа ќе ве смири малку. Еве вака: господин Макрадули, Оливер Спасовски, Ѓуркчиев, госпоѓа Митрева, госпоѓа Шекеринска, госпоѓа Цветанка Иванова и госпоѓа Топузова. 

Повелете госпоѓо Грковска вашите три минути.

Славица грковска: Благодарам.

Господин Оровчанец рековте дека ова Собрание прави вето на влезот на Република Македонија во НАТО. Меѓутоа, јас би сакала да ви препорачам да ги именуваме работите со вистинското име. Не ова Собрание, туку ВМРО-ДПМНЕ во коалиција со ДУИ и со ДПА става вето на Република Македонија за нејзиниот влез во НАТО. И, за жал, за тоа не се свесни ми се чини само пратениците на ВМРО-ДПМНЕ. Пред малку нашиот колега Витанов кажа дека ДУИ со оваа иницијатива и става јамка на Република Македонија.  И со тоа не се согласувам. ВМРО-ДПМНЕ е тој што во овој момент и става јамка на Република Македонија и тоа многу свесно, многу пресметано, заради тоа што сите наши меѓународни пријатели не убедуваат дека не се во прашање месеци, туку се во прашање недели и уште повеќе дека се во прашање денови кои што мораме да ги искористиме за да станеме и да добиеме покана за членство во НАТО. Зошто сметам дека ДУИ не е тој. Заради тоа што иницијативата на ДУИ можеше да заврши како многу иницијативи кои што СДСМ ги има поднесено до сега, воопшто да не бидат ставени на дневен ред. Меѓутоа, ВМРО-ДПМНЕ процени дека и покрај тоа штоне се бара итна седница од страна на ДУИ, да свика итна седница во 23 часот навечер само за да може да ја реализира својата цел. Да покаже дека нема  храброст да ги решава проблемите во државата. Да покаже дека не сака и да докаже дека не сака Република Македонија да стане членка во НАТО и заради тоа јас сум убедена дека членовите, пратениците на ВМРО-ДПМНЕ кои се одјавија од дискусии го направија тоа заради тоа што нема што да кажат или се плашат да признаат дека ова што денес го прават е погребен чин за Република Македонија. Дека ова што денеска го прават ги прави гробари на Република Македонија. Затоа се плашат и се однесуваат кукавички, да излезат да дебатираат, да дискутираат или уште повеќе да реплицираат. Затоа и Груевски се плаши да се појави пред Парламентот и да објасни за чии цели го прави овој чекор. Сигурно не за интересите на граѓаните на Република Македонија.

Љубиша Георгиевски: Благодарам.

Дали има контра реплика господин Оровчанец? (Нема).

Повелете господине Макрадули имате три минути.

Јани Макрадули: Благодарам.

Мојата реплика е дообјаснување согласно член 86 од Деловникот за работа на ова Собрание. Бидејќи господинот Оровчнец наведуваше примери со кои што ги потврди заложбите на премиерот Груевски за градење на тоталитарна власт во Република Македонија по теркот може да одбираме дали сакаме тоа да биде Чавез или Кастро во кој што Собранието ќе го уништиме до крај, само што заборави дека господинот Груевски иако сака да се прави дека инспириран од модерните германски  политичари како што е Меркел, очигледно има само еден политичар германски во глава, а тоа е Капларот и веројатно инспириран од однесувањето на Капларот, ист таков однос има и кон Собранието на Вајмраска или на Рајстагот на Вајмарска Германија кога Капларот неможејќи да се справи веројатно со опозицијата и неможејќи да го истрпи, го запали Рајстагот и така знаеме што потоа се случи. Практично, сите заложби на премиерот да нема Собрание, за жал одат во еден правец на уништување на парламентарната демократија, држава како што е дефинирана во Уставот, каде што Парламентот е тој што ја избира Владата, а не Собранието да биде заложник на еден човек. Затоа, ова Собрание остана без одговор, многу природно, не само пратениците до граѓаните освен што ќе го прашуваат, ќе гоказнат премиерот Груевски. Ќе остане без одговор зошто владината делегација од 46 члена беше составена само од роднинско пријателски врски со премиерот, зошто ни се случи во Букурешт двојно вето. Зошто  се напушти Самитот, наместо да се бориме до крај, зошто наместо да се однесуваме како земја членка на НАТО, храбро и одважно како нашите припадници на мировните мисии во Ирак, Авганистан, и Босна и Херцеговина, нашиот премиер доби шок и сега од тој шок ние 7 дена треба да чекаме да ни се случи нешто да чекаме стратегија, а всушност тој шок значел тајно преговарање со ДУИ, договарање за предвремени избори. Се сложувамсо една реплика од господинот Оровчанец, ќе треба навистина воиднина да се заштитат многу пратеници од ВМРО-ДПМНЕ, бидејќи за жал нив ќе ги нема на листите, а денес се тие заложници на само еден ум господинот Груевски.

Љубиша Георгиевски: Благодарам.

Чинам господине Оровчанец,не ве ни слушаше Макрадули и жалам, слуша на телевизија.

Користам прилика додека не се врати да го известам чесниот наоѓач на мојата карта дека добив резервна. Сега имам две. 

Повелете господине Оливер Спасовски сега вие сте на ред, вашите три минути.

Оливер Спасовски:  Премиерот не можете да го доведете, тоа е очигледно, заради тоа што немате ниту харизма, ниту минимум почит во неговите очи. Според тоа, немојте да се фалите, вие покажавте овие две години дека немате никаква шанса премиерот да го доведете. Вие работите по ноти кои тој ви ги кажува. Затоа, немојте да се правите на последниот ден од вашиот претседателски мандат многу храбри. 

Господинот Оровчанец е постоечко лице и сеуште е пратеник во Собранието на Република Македонија. Вие за мене сте на пример непостоечко лице, ама мора да ме слушате и денес да седите барем додека не ми заврши мандатот. 

Господинот Оровчанец кажа многу работи со кои јас би сакал да се согласам во овој момент заради тоа што ја кажа вистината во овој момент во Република Македонија: Груевски работи на некакво сценарио кое што веројатно го договара со Грција и тоа е повеќе од евидентно, заради тоа што додека тие лобираа за да испадне ваква состојбата со Република Македонија и додека му ги праќаа пораките од Брисел и Њујорк, тој одговараше на пораки од Радовиш и од околните села. Тоа апсолутно не личи на одговорен премиер кој што мисли одговорно за иднината на Република Македонија и нејзините граѓани. 

Мислам дека повеќе од јасно е дека најголемата пречка во Република Македонија за Груевски е токму овој Парламент и не случајно даде една таква изјава или интервју на телевизијата која сесрдно го поддржува дека сака да расчисти со Парламентот. Тој е научен да расчистува во партијата, расчисти со кандидатите за пратеници и стави пратеници кои не знаеја ниту да зборуваат ниту да мислат во дадени моменти, истото ги очекува и наредните кандидати да расчисти со нив само да разликуваат што е зелено, жолто и црвено за да може да гласаат така како што ќе им каже. Меѓутоа, се зафркна само во едно, ги потцени граѓаните на Република Македонија. Ги потцени заради тоа што сепак знаат да мислат, знаат да бидат одговорни, знаат да си ја сакаат Република Македонија, знаат да бараат да се валоризира нивниот труд и сите реформи кои ги направија на нивен грб конечно да резултираат со поканата за НАТО и членство во Европската унија. 

Токму заради тоа после овој ден  на распуштање на парламентот верувајте сите граѓани многу организирано и заедно ќе тргнат да расчистат со Груевски и со неговата политика. Благодарам. 

Љубиша Георгиевски: Дали има контра реплика господин Оровчанец? (Нема). 

Господин Ќуркчиев, повелете. 

Никола Ќуркчиев: Почитуван колега Оровчанец, кажавте многу работи во овие доцни часови, меѓутоа, има работи со кои морам да признам можеби ќе треба мало појаснување или не се согласуваме, особено кога зборувавте за тоа дека дури и опозицијата да е деструктивна велите дека одговорноста не е нејзина. Дали тоа значи дека треба да се има способност да се менаџираат политичките процеси во државата и што сакавте да кажете или јас лошо ве разбрав дека не треба да се оди на избори и дека во иднина Владата треба да ги избира пратенците. Благодарам. 

Љубиша Георгиевски: Има ли контра реплика? Повелете. 

Ѓорѓи Оровчанец:  Се добро ме разбравте колега Ќуркчиев, единствено претседателот на Собранието не разбра и се обидува со неговите досетки да го маргинализира мојот настап и да ја скрие вистината која јас ја кажав. 

Љубиша Георгиевски: Благодарам. 

Госпоѓо Митрева, сега е вашиот ред, повелете. 

Илинка Митрева: Господине Оровчанец, дозволете ми кон оној репертоар на предавства за кои колку инспирирано зборувавте да додадам уште еден. За оние што не слушнаа, му предлагам на господинот Оровчанец кон репертоарот за предавства за кои толку инспирирано зборуваше да додаде уште едно многу страшно, можеби најстрашно, а тоа е кога премиерот на една Влада ќе ја предаде надежта на своите граѓани. Граѓаните на Република Македонија го доживуваат членството во НАТО и во Европската унија како отворен пат кон стабилност, демократија, и напредок. Требаше извесно време да сватам дека она што господинот Милошоски го зборуваше за време на предизборието, а гласеше од прилика вака дека Македонија е оддалечена од Европската Унија колку земјата од месечината, всушност било платформа на надворешната политика на оваа Влада. Се покажа дека отсуството на амбиции на ентузијазам, на акција за придвижување на Македонија која што веќе го имаше добиено статусот на земја кандидат за членство кон повисок степен, кон кандидат кој отпочнува разговори, преговори за членство не била вистинската битка на оваа Влада. Затоа и верувам дека отсуството на таа амбиција, ако сакате повеќе на политичка волја и вистински капацитет да се спроведат стратешките цели се еден од крупните и клучните мотиви за овие предвремени избори, барање алиби за она што не е направено. Македонија две години за ред не добива позитивен извештај од Европската комисија. Македонија на Самитот на НАТО во Букурешт, ја испушти историската шанса да добие покана. Премногу го трошиме зборот историски како да ја изгубил смислата, меѓутоа, овој пат навистина стануваше збор за историска шанса. 

Љубиша Георгиевски: Благодарам. 

Господине Оровчанец немате контра реплика, во тој случај госпоѓо Шекеринска вашите три митути. 

Радмила Шекеринска:  Почитуван господине Оровчанец со вас ќе се согласам со една од тезите кои неколку пати сте ги споменале во Собранието, а тоа е дека атентат на една држава во овој век барем најчесто не се прави со тенкови и војска, туку со комбинација на домашни предавства и надворешни тн., пријатели, но пријатели со скриени намери. 

Исто така, постои уште една вистина а тоа е, демократијата најчесто се убива од заседа и обично тоа почнува со една ваква навидум наивна изјава која премиерот не ја кажува прв пат, ја кажувал и од моментот кога беше избран дека демократијата т.е. Собранието е најголемиот непријател на неговата тн., ефикасност и тоа го повторуваше неколку пати, што мислам дека и пратениците почнаа во тоа да веруваат. Единственото место каде што Груевски е обврзан да чуе и некое друго мислење, освен ако не се шета низ зградава без да собере храброст да влезе во салава, е Собранието и затоа Собранието е непријател број 1 на нашиот за жал премиер, за човекот кој што смета дека само власт во рацете на еден човек е ефикасна власт. Пратеникот Макрадули направи некои паралели и мислам дека можеме да одиме понатаму во паралелите и со Хитлер и со некои други владители во минатото. Знаетекако, не е проблемот што Хитлер го запали Рајхстагот, проблемот што секогаш тоа беше дел од широкото сценарио, го запали Рахјстагот, но ги обвини комунистите и тоа беше почетокот на крајот на германската демократија. Кога Нерон го палеше Рим, тој го запали за сопствена забава, ама ги најде христијаните како многу добар домашен непријател кои што потоа беа однесени и жртвувани во име на светлата иднина на Рим. Во овој момент Груевски ни ги тера двете сценарија, тој го уништува македонското собрание и на секој проблем во македонската држава има  резервен виновник, домашниот непријател, тн., неистомисленици со неговата врвна вистина. Затоа, кога ќе погледнеме некоклу од овие работи сфаќаме дека за жал Собранието во овие две години не беше на висина на задачата. Да беше на висина на задачата, првата опомена до Груевски ќе стигнеше од пратениците на неговата партија кои дел од нив и имаат некое парламентарно и политичко искуство и требаше да му кажат дека ова е брзиот пат до. . .  на партијата, ама и на државата. Груевски има многу едноставен рецепт да нема Собрание, да ги плаши и купува медиумите, да ги плаши и притиска граѓаните, дас создаде култна личност во кој Груевски како во последниот спот ќе биде сниман одоздола за да изгледа поголем како еден вистински лидер и сето тоа, чекор по чекор, македонската демократија ќе станува се послаба и послаба. Затоа денес работиме до три часот наутро. 

Љубиша Георгиевски: Времето ви истече госпоѓа Шекеринска. 

Радмила Шекеринска:  Господине Георгиевски и вие сте дел од тоа сценарио, а сметав дека малку повеќе ја знаете историјата. 

Љубиша Георгиевски: Госпоѓо Шекеринска, бил јас од тоа дел или не, вашето време истече во преносна и во секаква смисла. Тоа време истече. 

Сега имате ли господине Оровчанец контра реплика? (Не). 

Повелете госпоѓо Цветанка Иванова, вашите три минути. 

Цветанка Иванова:  Благодарам господине претседател, 

Јас се согласувам со сите тези кои во своето обраќање или во својот говор ги изнесе господинот Оровчанец и би сакала да ги доразвијам тезите или дел од тезите кои сакаше овде да ни ги изнесе. Притоа, да направам и една симулација. Практично Република Македонија се наоѓа во ситуација, доколку се изгласа Предлог одлуката за распуштање на Собранието, а секако ќе се изгласа имајќи ги предвид силите кои се овде, тоа значи дека за Република Македонија нема покана за НАТО, тоа значи дека за Република Македонија нема добивање на покана за отпочнување со преговорите. Што значи ова за ВМРО ДПМНЕ и останатите? Ова за ВМРО ДПМНЕ и останатите кои ја поддржуваат оваа идеа значи фотелји и власт. Што значи немање покана за НАТО и немање покана за преговори за Република Македонија? Сето она што значи во обратна смисла, значи имање на покана и отпочнување на преговори. Тоа значи нестабилни граници, тоа значи нестабилна ситуација, тоа значи Република Македонија со кревок мир, тоа значи Република Македонија без инвестиции, тоа значи Република Македонија без економија, тоа значи Република Македонија без подобар стандард и подобар живот на граѓаните. Значи сето она што беше заложба и што беше ветување на ВМРО ДПМНЕ во предизборието, ако сето ова значи негатива за Македонија, а кажав што ќе значи за ВМРО ДПМНЕ и останатите, прашувам овде или го прашувам господинот Оровчанец кој ќе ја сноси одговорноста за сите овие штетни последици кои  ќе ја снајдат Република Македонија. 

(Дофрлување од пратеникот Владанка Авировиќ)

Не госпоѓо Авировиќ, оние кои ќе гласаат за ова. Дали оние кои ќе гласаат за ова се спремни да ја понесат историската тежина на оваа одлука, дали сценариото на Република Македонија е влез или најважна работа за Република Македонија е влез во Европската унија и во НАТО. Сите околу Република Македонија, вклучително и парламентарното мнозинство, одработува едно друго сценарио. Дали за ова сценарио кое што ќе настане сте спремни сите вие што ќе гласате да ги сносите историските тешки последици. 

Љубиша Георгиевски: Благодарам. 

Контра реплика за пратеникот Оровчанец.

Ѓорѓи Оровчанец:  Имам едно подпрашање или лично сам се прашувам или дилема околу ова што го спомена колешката Иванова. Не ми е јасно како ВМРО ДПМНЕ ќе излезе на овие избори со дефинирана стратегија за НАТО и Европската унија. Имаат мандат и сега требаше да го решат. Тие немаат право да излезат пред народот и да кажат уште еднаш ние ве носиме во НАТО и Европската унија. Благодарам. 

Љубиша Георгиевски: Благодарам и јас. 

Господине Киров, вашите три минути. 

Ацо Киров:  Благодарам претседателе. 

Почитуван колега Оровчанец, вие во вашиот говор кажавте дека премиерот Груевски единствено со Собранието не владее, односно Владата - тоа сум јас, државата - тоа сум јас, а Собранието тоа не сум јас. 

Јас би сакал да те потсетам односно да ги потсетам колегите пратеници од ВМРО ДПМНЕ дека сите тие, односно сите во оваа сала и сите нивни членови се едни големи противници на комунистите. Тие не сакаат да ја кажат ни буквата К од комунизмот, а тие не сакаат да видат дека нивниот лидер Никола Груевски на некој начин спреведува не Титов социјализам, туку Сталинистички комунизам, тоталитарен комуниззам. Тој сака апсолутно да владее и со Владата и со државата и со Собранието. 

Требаше да го потсетите почитуван колега премиерот Груевски дека во Македонија од 1990 година имаме повеќе партиски систем, односно тој, колку и да не сака кога тој е на власт опозиција ќе има. Дали ќе бидат 30, дали 20 пратеници, секогаш ќе има опозиција и треба да заборави дека во Македонија тој апсолутно може да владее. Ќе владее еден одреден период и после тоа ќе увиди дека така не може да се владее, односно народот ќе го казни. 

Се надевам и сум убеден дека на следните избори, а еве можеби за неколку часа ќе одлучиме Собранието да се распушти, на следните избори ќе седи од оваа страна, односно ќе седат неговите пратеници од левата страна на Собранието. Благодарам. 

Љубиша Георгиевски: Благодарам и јас. 

Дали има контра реплика господине Оровчанец? (Нема) 

Повелете госпоѓо Топузова со вашите три  минути. 

Роза Топузова Каревска: Благодарам почитуван претседателе, почитувани колеги пратеници, почитуван колега Оровчанец,

Јас за разлика од вас да бидам искрена не сум изненадена од тоа што премиерот рекол да расчисти со Парламентот. А не сум изненадена поради тоа што таа политика против Парламентот, деградацијата на Парламентот и симнување на неговите најниски гранки, непочитување на уставната одредба на Парламентот се спроведува последниве две години.

Се што не чини во Република Македонија после Извештајот кој што го добивме од Европската унија излезе Груевски и рече дека лошото што го направил е Парламентот, а се што е добро во Извештајот од Европската унија тоа го направила Владата. Ако имаше толку многу добро што го направила Владата ние ќе го добиевме датумот на преговори. Видовме колку многу добро направила Владата.

Почитуван колега Оровчанец ова не е крај на демократијата како што рековте, туку ова е почеток на крајот на Република Македонија. За жал граѓаните се многу загрижени и тие се во право. И со оглед на тоа дека премиерот Никола Груевски не е до крај убеден дали во следниот парламент подобро ќе му оди со новата коалиција ВМРО-ДПМНЕ и ДУИ, со оглед дека тука е и господинот Тачи да му ги поматува сметките јас предлагам сега, кога ќе го распуштиме Парламентот веднаш да донесеме уште една одлука дека следни избори на Република Македонија не и се потребни. Тука засекогаш ќе успее Груевски да расчисти со Парламентот и нека остане Владата во сегашниот состав и така од неговото најблиско опкружување од Владата на Груевски половина не живеат во Република Македонија, останатата половина семејствата не им живеат во Република Македонија така да нивната грижа е многу далеку од грижата која што вие ја искажавте господине Оровчанец, затоа што и вашето и моето семејство и семејствата на сите овие колеги пратеници кои што јас ги почитувам, а некој ги нарекува овце живеат овде во Република Македонија. Благодарам.

Љубиша Геогриевски: Има збор за реплика Борис Кондарко, повелете.

Борис Кондарко: Јас мислам дека е намерно и малициозно од ваша страна, ова намерно да го правите.

Љубиша Геогриевски: Не, не, навистина немаше намера, се извинувам.

Борис Кондарко:  Не е битно, не ме интересирате, оставете ме за репликата сега.

Почитуван професор доктор Оровчанец. Јас во вашето излагање препознав некои тези кои ќе се обидам индиректно да ги интерпретирам, доколку не сум во право, ве молам да ме поправите.

Значи по секоја логика доколку Република Македонија добиеше покана за членство во НАТО немаше никој да прави проблем во оваа држава доколку нашиот премиер сакаше да си ги одмери силите на избори. И немавме ништо против доколку интересот за државата беше на прво место и ако нашата држава одеше напред, Груевски да распише избори. Можеби ќе победеше на тие избори, но доколку влезеше во НАТО.

Во спротивно моето толкување на вашата теза е дека апсолутно е погрешна политичка проценка, самоубиствена проценка на штета на државата, на штета на граѓаните која не враќа назад во изолација со Србија и со останатите, да се прават избори во овој момент кога државата не е обезбедена, не е стабилизирана. Кога државата не е извадена на чистина за да можеме да се занимаваме со меѓупартиски проблеми.

Понатаму, доколку еден Караманлис во Грција може да си дозволи неговата надворешна политика да ја гради со тоа што ќе собира внатрешни поени дома и ќе си прави ред дома, за жал нашиот Караманлис, читај Груевски не е во таква ситуација преку домашниот лажен патриотизам да гради надворешна политика со Грција.

На крајот на краиштата Караманлис може да си го дозволи тоа затоа што Грција е членка на НАТО, на Европската унија, со безбедни граници, економски и воено моќна земја. Груевски тоа не може да го свати, меѓутоа тоа треба да го направи, а не да оди на избори. Да ја обезбеди прво Македонија.

И на крајот, Груевски можеби се надева на нов четирогодишен мандат во кој би добил нови 4 години за бизнис, што е шверц. Ќе ви кажам еден обид за шверц од поновата историја. Сака со измени на законот да ги укине бандеролите на цигарите, шверцува цигари на големо. Јас би му препорачал да не се надава на нов мандат на Влада. Може да добие уште 2-3 мандата но во Идризово.

Љубиша Геогриевски: Благодарам.

Немате што да додадете на ова господине Оровчанец.

Во тој случај има збор господинот Никола Ќуркчиев.

Никола Ќуркчиев: Благодарам претседателе.

Почитувани колеги пратеници, почитувани гледачи на Собранискиот канал.

Во овој исклучителен и важен, би рекол сложен момент за Република Македонија очекував во текот на денешниот ден низ една собраниска расправа да се обидат многумина од овој Парламент да дадат изговор за она што се случува, или што го прават.

Без разлика од кого и со какви мотиви се покренува иницијатива за распуштање на Собранието и предвремени парламентарни избори во стилот сите гледаме, денеска е сега или никогаш тие не претставуваат ништо друго освен врв на неодговорност и ситно партиско мотивирано однесување.

Почитувани колеги.

После НАТО Самитот во Букурешт постои голема разочараност кај граѓаните во Република Македонија. Разочараност која што на прв поглед сите граѓани го вперија погледот во Република Грција, но исто така разочараност и од политиката на ВМРО-ДПМНЕ кои со сите непромислени потези за само 18 месеци Република Македонија  од земја со голем број на пријатели и искрени поддржувачи ја претвори во мала арогантна земја која што и самата не знае ниту каде ниту што прави.

Денес расправајќи по иницијативата за распуштање на Парламентот, иако наизглед се расправа за вообичаен демократски чин всушност на највулгарен и лош можен начин се расправа за судбината на Република Македонија. И токму затоа е толку голем бројот на граѓани кои што се јавуваат и ни праќаат пораки во овие утрински часови.

Не може почитувани колеги тргнувајќи од мајски, од мартовски, веќе ни самата Влада не знае со кого што се договорила и дали навистина воопшто нешто договорила.

И сега почитувани пратеници заради поразената политика на ДПМНЕ Парламентот е пред вистинска хамлетовска дилема да работиме за државата и да се обидеме во 03,15 часот да го решиме проблемот, или пак на сите досегашни и доследни пријатели од меѓународната заедница предводени од САД и Европската унија да им речеме дека ние имаме поважна работа, да не остават на мир, ние одиме на избори и тие ни се најважни или поважни од се.

На изборите почитувани пријатели ќе побараме мандат од граѓаните, пак токму за НАТО и за Европската унија, кои речиси 100% се потврдени како стратешки интереси на државата и народот.

Е, тоа е невидена срамота.

Затоа почитувани дами и господа иницијативата за предвремени избори не е само бегање од одговорноста, туку во голема мера е повеќе. Тоа е класична злоупотреба на стратешките, на државните интереси само за сопствен рејтинг. Оваа иницијатива е најсуровиот обид на неодговорност на тие што треба да бидат најодговорни.

Почитувани пратеници од власта,

Ова е ваша треба последователна изгубена година во интеграциите на Република Македонија во  Европската унија и НАТО. Дефинитивно од земја лидер во процесот на стабилизација и асоцијација ја бетониравте државата во друшто со Албанија и Босна, а за Хрватска да не трошиме зборови. Денеска веќе не споредуваат дека и Србија е веќе изедначена или пред нас.

Приказните за нестабилно мнозинство не е ништо друго туку приказни за мали деца. Имате и парламентарно и владино мнозинство, но или навистина не ве бива, или како што велат многумина не сакате да направите нешто корисно и добро за државата и народот.

Да имаш парламентарно и владино мнозинство и да дозволиш, или да си дозволиш да зборуваш за неефикасност навистина нема поголема брука. Каква ли ефикасност ќе имавте во едни поинакви услови. Јас знам дека и вие знаете дека последиците после оваа вечер ќе бидат огромни. Не ми е криво што набрзо после овој чекор на Владата на ДПМНЕ ќе падне и ДПМНЕ, туку цената ќе ја платиме сите ние, цената ќе ја плати македонскиот народ.

Почитувани дами и господа, 

Изборите се бегање од одговорноста за некои прашања, а не можност за решавање на истите. Дури ни најлошата влада во историјата на независна Република Македонија предводена од Љубчо Георгиевски не направи толку кардинални грешки како оваа. Ги надминавте дури и очекувањата на нашите т.н. пријатели. Едно на сите треба да ни е јасно, дури ни најсилните западни демократии не можат за три месеци, колку што ќе преостанат од оваа година да се исполнат барањата што Европската комисија ги бара од Република Македонија.

Денес нашите вистински пријатели загрижено се прашуваат дали е можно ова што се случува во Република Македонија. Дали е можно да не знаеме дека реформите и изборите не одат заедно. Меѓутоа, вие упорно не им дозволувате тие да ни помогнат. 

Почитувани колеги,

Се чудев и до ден денешен не знаев зошто често пати ни велеа помогнете ни за да ви помогнеме. Сега ни е конечно јасно. Што сакале нашите надворешни пријатели да ни кажат. Токму затоа уште еднаш ве замолувам добро да размислите кое копче ќе го притиснете после оваа денешна наша расправа.

Останува да се радувам и да кажам дека сепак јас сум убеден и знам дека граѓаните на Република Македонија го гледаат како и секогаш ќе ја одберат вистинската страна. Секогаш тоа го правеле мудро, го правеле чесно на сите избори и се надевам дека тоа ќе го направат и овој пат.

И, сосема на крајот да кажам дека јас не сум човек, или не сум од оние кои веруваат во некакви светски заговори и светски сценарија. Но, не можам почитувани колеги и после 18 месеци дел од вас да разберам. Не можам никако да поверувам како е можно, како е можно една влада која што во десната рака ја има поддршката на САД, а во левата рака ја има поддршката на Европската комисија на најголемиот број држави во Европската унија, на само еден чекор од НАТО Алијансата да се откаже од оваа историска можност и да одлучи, не знам по чија директива, да оди на избори.

Таква погубна политика никој досега не направил. Таков погрешен чекор за кој што сите сме свесни и во оваа сала и надвор од неа, затоа уште еднаш почитувани пријатели ве замолувам најпријателски и најдругарски размислете, заборавете за миг на партиската директива и помислете на она што ќе биде за 90 дена во Република Македонија.

Овие 45 дена, овие следни 60 дена ќе поминат брзо. Народот ќе го каже своето, меѓутоа после оваа наша вечерашна одлука многу работи нема да бидат исти во Република Македонија. Таа одговорност ја сносиме ние. За таа одговорност вреди да расправаме до утре вечер, да расправаме до сабота, да расправаме недела. Ве молам само уште една реченица.

Лесно е, лесно е да се седи и да не се зборува, меѓутоа уште потешко е верувајте да седите од левата страна на овој парламентарен дом, да барате можност да зборувате, да ви ја ограничат дискусија на 10 минути и кога само 10 секунди ќе пречекорите ќе ви кажат вие тоа не го заслужувате.

Благодарам, со ова ќе завршам.

(Процедурално бара збор господинот Јани Макрадули)

Љубиша Геогриевски: Повелете, повелете.

Јани Макрадули: Почитуван претседателе согласно член 4 став 2, ќе го прочитам “Собранието со тајно гласање може да одлучува само за избор, именување или разрешување на носители на јавни и други функции по предлог на претседателот на Собранието или на еден пратеник чие барање го поддржуваат 10 пратеници”.

Значи, барам Собранието да се изјасни за тајно гласање, бидејќи станува збор за разрешување на носители на јавна функција, тоа сме ние пратениците.

Член 4 став 2, молам поддршка од 10 пратеници и предлогот да го ставите на гласање.

Љубиша Геогриевски: Кога ќе го исцрпиме дневниот ред.

(Реакција на пратениците на СДСМ од место - не, не сега бараме)

Продолжуваме со ...

(Не, мора да го ставите предлогот на гласање)

(Реакција на пратениците во салата)

Продолжуваме како што се договоривме.

(И понатаму реакција пратениците во салата)

Кога ќе му дојде редот.

(Пратениците во салата почнуваат да тропаат по пратеничките клупи)

Има збор Оливер Спасовски.

Има збор Оливер Спасовски ...

(И понатаму остра реакција на пратениците на СДСМ)

Повелете, повелете.

(До кога ќе не правиш будали овде, до кога ќе не правиш будали овде, до кога)

Пауза 15 минути.

(Пауза од 03,28 часот)

(Пауза до 04,30 часот за координација)

(По паузата седницата продолжи во 04,37 часот)

Љубиша Георгиевски: Ги повикувам пратениците да влезат во салата за да можеме да продолжиме со седницата.

Уште еднаш ги повикувам пратениците да влезат во салата за да можеме да ја продолжиме седницата.

Почитувани пратеници, после координацијата постигнат е следниот договор за начинот и за времето на одвивањето на оваа седница. 

Значи, согласно договорот на координаторите на пратеничките групи седницата на Собранието ќе се одвива на следниот начин. Седницата ќе продолжи во 04,30 часот, значи сега продолжуваме и по ислушувањето на пет говорници, тука седницата ќе се прекине и истата ќе продолжи во 11,30 часот денес. Координаторите се договорија седницата да заврши најдоцна до 18,00 часот. Благодарам  на вниманието. А сега му давам збор според договорот на господин Оливер Спасовски.

Повелете господине Спасовски вашите десет минути.

Оливер Спасовски: Благодарам почитуван претседателе, почитувани колеги пратеници.

Денеска и вчера расправаме за едно значајно прашање кое што за прв пат се наоѓа на дневен ред во Собранието на Република Македонија од почетокот на повеќе партискиот систем и изградба на демократска Македонија и ако не сме во ситуација во која што сега се наоѓа државата тоа би претставувало еден демократски чин, еден чекор напред кон демократизацијата на општеството и на Република Македонија. 

Меѓутоа, за жал, мораме да констатираме дека Македонија се наоѓа во сериозен момент кога најмногу од се е потребно мудрост и одговорност пред се на оние кои што ја водат Република Македонија. Она што во овие две години откако ВМРО-ДПМНЕ и Груевски преземаа одговорност за Македонија и за перспективите на граѓаните на Република Македонија за кои што се стремеа во последните 17 години полека но сигурно се бележат само неуспех до неуспех, понижување на граѓаните, продавање на шарени лаги преку рекламите кои ги плаќаат граѓаните на Република Македонија од сопствените пари со кои што го полнат Буџетот, едноставно речено со свој камен по глава. Во овој момент кога во Република Македонија се сруши сонот на секој граѓанин на Република Македонија апсолутно не можам да поверувам на она што го кажуваше колешката Бонева дека ова е неостварен сон на сите ВМРО-вци во Македонија да влезат во НАТО и во Европската унија. Заради тоа што не се наоѓа за потребно Груевски да дојде пред законодавниот дом, да дојде пред истите оние пратеници кои што му дадоа мандат и одговорност да раководи со Република Македонија, да презема сериозни одлуки, да презема одговорности и да каже што е она што се случи на Самитот во Букурешт, дали и каде имаме пропусти, да покаже дека има визија за државата, да влее сигурност на граѓаните на Република Македонија, да им покаже дека има план и стратегија за судбината на нивните семејства и во него да се препознае една одлучност и сугурност кои што ќе гарантираат на секој граѓанин на Република Македонија дека Македонија и понатаму има стратегија, има сили, има начини врз основа на кои што ќе ги оствари сопствените стратешки интереси, а тоа е влезот во НАТО и во Европската унија. Меѓутоа, за да сето ова биде направено пред се потребна е политичка волја и потребна е агенда. Во овие две години откако Груевски и ВМРО-ДПМНЕ е на власт често пати се прашував, на која агенда се работи, дали се работи на агендата на приближување кон НАТО и кон Европската унија, на агендата на реформи кои што беа започнати, на агендата за остварувањето на овој вековен сон за кое што говореа сите во Република Македонија. Дали се работи на агендата за остварување на резултатите за реформите кои што премногу се вложија сите граѓани на Република Македонија. Меѓутоа, за жал, одговорот на ова прашање дојде во моментот пред да ни стигне одговорот. Очекував дека ќе се излезе пред Парламентот, ќе се кажат сите стратегии и планови, нема едноставно Груевски да одговара на секој повик од опозицијата, или од граѓаните дека, не се секирајте, имам план. Меѓутоа единствениот план бил како и на кој начин да го зачува сопствениот рејтинг, како и на кој начин да ја зачува власта во Република Македонија, како и на кој начин да продолжи со трошење на парите на граѓаните, како и на кој начин да ги пакува процентите од сите тендери во Република Македонија некаде на некоја сметка која што ќе ги троши за изборите. Заради тоа што добро ни е познато дека само со блокирана сметка најдобро успеваат на изборите и тоа се оние црни фондови кои што веројатно Сашко Мијалков, фамилијата на Груевски и сите околу него подготвуваат за да се најдат на изборното поле спремни. Меѓутоа, од тоа и таквиот резултат кој што дојде од НАТО произведе резултат со кој што Груевски не се појавува ниту во македонската јавност, ниту во Парламентот да даде отчет. И тоа говори за негова несериозност, за негова неодговорност, за неговиот страв да се соочи и со Парламентот и со одговорите кои што ги бараат граѓаните на Република Македонија во овој период. 

Мојата втора дилема беше, дали се работи на агендата која што значи подобар живот за граѓаните на Република Македонија. И немаше да биде залудно  потрошено времето од две години, ако барем нешто се одработи и за подобрување на животот на граѓаните. Ако нешто направевме повеќе во делот на развојот на економијата, ако го подобревме нивниот стандард и тогаш одговорно, совесно ќе можеше да дојде пред Парламентот и да каже: Да, не одработив доволно за агендата за НАТО, не станавме член на НАТО, меѓутоа имаме подобар живот. Што имаме ние од таа агенда која што впрочем не ја работеше? Само повисоки цени на сите продукти за прехранбени артикли и сите други продукти во Република Македонија благодарение на незнаењето на водењето на државата во овој момент или незнаењето како да се справи со оваа состојба. Да не зборувам за сите други сегменти, да не зборувам за тотална партизација и растурање на правниот систем во Република Македонија, да не зборуваме за делот на одбраната и безбедноста која што доживува целосна демонтажа, дури погруба демонтажа од онаа што ја правеше Доста Димовска и Љубчо Георгиевски. И впрочем се покажа дека е подобар ученик од учителите кои што му беа во тој период. Единствено за што се определи Груевски е да ги решава партиските проблеми, да ги прави партиските комбинаторики со своите коалициони партнери. И на крајот скриен како глушец во дупка, не тој самиот да излезе и да понесе одговорност, туку преку некој друг, преку друга политичка партија да понуди пред Парламентот иницијатива и великодушно да ја прифати за распуштање на Парламентот, токму во моменти кога на Република Македонија не и е потребен ваков луксуз. И токму од тие причини сметам дека со учество и работи токму на некое сценарио кое што веројатно го пишувала Дора Бакојани која што му го порачуваше додека тој беше во Радовиш и во околните села од каде се јавуваше со изјави. И на крајот, на последните состаноци веројатно пред почетокот на оваа седница се дрзна да не почитува ниту Устав ниту закон, да оди на распуштање на Парламентот без дефинирани правила на изборно однесување, со тоа да укаже дека подготвува фалсификат на овие избори, со цел што подолго да се најде на власт. Токму заради тоа одлуката не ни беше прифатена за промена на претседателот на ДИК. Тоа се гледа и во изјавата која што претседателот на ДИК ја има дадено вчера, дека: ќе поднесам оставка во оној момент кога ќе ме повика Груевски. Повеќе од очигледно е дека како негов предлог може и очекува да покаже на јавноста дека тоа што ќе му каже Груевски, ќе го направи во овој момент. Меѓутоа одбравте сите заедно да бидете неодговорни, да се служите со паметот на Груевски, одбравте да излезете на избори спремни сме и заради тоа мислам дека нема уште еднаш да повторам дека ќе расчистите вие со Парламентот, туку Македонија ќе расчисти со сите вас и со вашиот Груевски. 

Љубиша Георгиевски: Има збор господинот Влатко Серафимов, повелете.

Влатко Серафимов: Почитуван претседателе, почитувани колеги пратеници, почитуван премиер во заминување,

(Дофрлување од место од страна на пратениците на ВМРО-ДПМНЕ )

Не е тука.

Гледа на телевизија.

Денес е последна сесија на ова парламентарно собрание во овој состав. Затоа сметам дека треба да се обратам и на вас како пратеници и на македонската јавност. 

Почитувани колеги, очигледно е дека и вие како пратеници не можете да одлучите по сопствена волја. Знаеме дека одлуката за вас ја носи друг човек, а вие сте егзекуторите на Република Македонија. Знам дека ви е тешко, но не можам да ве разберам, затоа што се декларирате како демократска партија, а фактички вие сте далеку од демократијата. Тоа го покажавте во текот на вчерашниот ден, тоа го покажавте во оваа година ипол, тоа го покажувате и денеска. Меѓутоа, не ми е целта да расправам за вас, туку целта ми е да ве убедам доколку  се може да не го повлечете погрешниот потег за Република Македонија. Република Македонија се наоѓа на крстопат, дали да избере европска иднина, или да избере феудална Македонија во која ќе владее феудот Груевски. Вие сте тие кои  што одлучувате за, или против. За НАТО и Европската унија, господинот Груевски ниту знае што значат тие букви, ниту има поим. За него е тоа апстракција. Ако сакаше да бидеме дел од евроатланските интеграции, тогаш екскурзијата ќе ја организираше на поинаков начин. Екскурзијата организирана во Букурешт од негова страна лично заедно со неговата фамилија да бидат задоволени на сметка на граѓаните на Република Македонија, на сметка на сите даночни обврзници како што милува да каже еден наш колега. Меѓутоа, екскурзијата заврши неуспешно. Екскурзијата беше само една добра прошетка на  која што можеа да се сликаат. Идејата беше да се направи еден убав спот за овие предвремени избори, меѓутоа и тоа пропадна. Пропадна затоа што прво, составот на делегацијата беше траги комичен во која што прво не беа застапени пратениците од опозицијата, не беа застапени ниту пратениците од албанската националност се со цел неговата фамилија да биде побројна и полична. Меѓутоа, тоа беше еден од стоте чекори кое што не врати назад, кој што не враќа уште поназад и кој што ќе не врати во феудална Македонија. 

Почитуван господине Груевски, секогаш кога ќе наидете на проблеми се соочувате со бегање од проблемите. И сега  пред Букурешт, избегавте по Букурешт, избегавте од стечајните работници да се соочите, бегате од земјоделците, а ќе бегате и од народот. Секогаш зборувавте за реформи. Реформите во здравството, не ви се потребни ниту советници, ниту ништо друго, освен да земете да прочитате што пишуваат весниците, како пациентите се снаоѓаат и како пациентите мораат да си набават лекови и медицински помагала се со цел да се извлече. Ако се тоа реформи во здравството, тогаш не знам што не се. Од друга страна имав неколку прашања на кои што се надевав дека ќе ги одговори, меѓутоа очигледно ќе се соочиме во кампањата и тогаш ќе си дадеме одговори на неколку прашања. Бидејќи економски експерт требаше да даде одговор, која е економската опавданост на два клинички центри на растојание  од 35 километри? Дали таа економска исплатливост значи задоволување на некои потреби, или значи задоволување на неговите лични хирови. Дали дилот кој што е направен со ДПА за 5.000 нови вработувања е дел од подршката која што ќе му се даде денес. 3.000 вработувања се во редовен работен однос и 2.000 вработувања се по договор на дело. Ако не сте знаеле прочитајте ги весниците. Тоа се изјави на ваш коалиционен партнер. Меѓутоа, очигледно дека вие не можете да знаете и кој ви е коалиционен партнер. Претседателот на Собранието денеска обелодени нова владина коалиција во која што влегуваат ВМРО-ДПМНЕ, ДУИ и ДПА. Сега и вие ако не знаете на кого сте ветиле, тоа е ваша работа. Меѓутоа, вие треба да дадете одговор на тие прашања. Одговорите не можевме да ги добиеме. Одговорите ќе ги добиеме во кампања. Народот знае и ќе цени. Народот во Република Македонија е понижен од страна на ВМРО-ДПМНЕ. 

Се вадевте во овој законодавен дом дека опозицијата врши опструкција на Парламентот. Каков апсурд. Кој ви ја избра Владата? Опозицијата или вие? 

Опозицијата вршела опструкции со поднесување на амандмани. Зарем поднесувањето на амандмани не е демократска мерка во спротивставување на ставови? Зошто секогаш кога донесувавме закони со предзнакот на ЕУ и сега јавно ќе го прашам претседателот зошто Законот за води поднесен од Министерството за животна средина не е ставен на дневен ред кога е усогласен и со министерот, кога е усогласен и со пратениците од опозицијата, меѓутоа не е усогласен само со Никола Груевски. Законот за води носи европски предзнак. На Комисијата за транспорт, врски и екологија помина едногласно со подршка и од страна на пратениците од опозицијата и од страна на пратениците на позицијата. А зошто не е ставен? Затоа што  на господата, не на вас колеги пратеници, на господата од “Илинденска” б.б., не сакаат да ја видат Македонија во ЕУ, не сакаат Македонија да ја видат во НАТО. Тие сакаат да направат да владее хаосот , да владее безредието. Меѓутоа на наредните избори ние ќе се соочиме заедно на терен, ќе се соочиме заедно во кампања и ќе се соочиме заедно со народот на Република Македонија.

Народот не треба да го потценувате, народот на Република Македонија ќе ја донесе исправната одлука за оваа држава, исправната одлука по кој пат ќе ја однесе Република Македонија се со цел да се приближи кон ЕУ и кон НАТО. 

Вака на овој парламентарен состав можам само да се заблагодарам за добрата соработка што ја имавме и како позиција и како опозиција, меѓутоа не можам да заборавам на односот на Владата кон нас пратениците,  без разлика дали сте биле на позиција или сте биле во опозиција. Тоа најдобро го осетивме ние пратениците, сите 120 кои седевме во овие клупи. Ви благодарам.

Љубиша Георгиевски: Благодарам и јас. 

 Сега на ред е госпоѓа Грковска Славица. Повелете вашите 10 минути. 

Славица Грковска: Дозволете ми најнапред претседателе да го изразам своето огромно задоволство и да му го честитам последниот ден како претседател на ова Собрание на Република Македонија , што според мене ќе биде сериозен придинес за парламентарната демократија. 

Дозволете ми и вам, почитувани колеги да ви го честитам новото парламентарно мнозинство и новата коалиција заедно со ДУИ, нешто што господинот Мендух Тачи цело време не убедуваше, речиси 2 години дека е невозможно, а денеска конечно се оствари, ДПА и ДУИ заедно во коалиција со ВМРО-ДПМНЕ. Тоа, се надевам дека ќе имате можност во текот на изборната кампања да им го  објасните на граѓаните како успаеавте да го направивте. И зошто, ако тоа току лесно и на таков начин било можно да се усогласи и да функционира без никаков проблем, зошто ги правевте сите оние чекори што ја ставија Македонија во незавидна состојба? Зошто го напуштавте Собранието, зошто ја напуштавте Владата во пресудни моменти за Република Македонија , кога практично се биеше најголемата битка за признавањето, за добивањето на поканата во НАТО?

Благодарение на тоа денеска Република Македонија се наоѓа на раскрсница. Едниот пат е патот кон изолација, патот што веќе еднаш една наша соседна држава го одбра, патот на Милошевиќ. Другата насока е европска демократска Македонија што може да понуди добра иднина и добра перспектива за младите кадри.

Да бидам искрена, се до вчера бев убедена дека и покрај сите критики на Груевски и на ВМРО- ДПМНЕ ќе најдете сила да го одберете европскиот пат за разлика од другиот. 

За жал, се случи сосема спротивното. Вие го одбравте патот што ја води Македонија кон  потполна изолација, што ја води Македонија во иднина, што е неизвесна и во која што младите луѓе нема да гледаат перспектива. Тоа не можам да им го објаснам на оние пратеници кои сменија неколку политички партии во овој период за огромна сума  пари и лични интереси. Заради тоа што некој кој еднаш предал, кој еднаш се предал лесно може да ја продаде и државата, заради тоа што најмногу се цени себе си и личниот интерес. Не очекувам ниту да ме разберат, од нив ја очекувам токму таквата реакција каква што ја имаат сега. Иронично да се смешкаат, затоа што знаат дека е тоа вистина. Меѓутоа, знаат исто така дека  многу добро се  нафатирале и ја обезбедила иднината за своите деца. И дека утре, кога  ќе заврши оваа фарса, ќе го следат патот на нивниот вожд од ВМРО-ДПМНЕ Љубчо Георгиевски, ќе земат туѓо државјанство и ќе ја напуштат државата, без ронка срам за она  што го направиле за идните генерации во Република Македонија 

За жал, некогаш граѓаните прават грешки на изборите и ја даваат довербата токму на вакви луѓе. Меѓутоа јас сум убедена дека на овие избори, ако нешто добро произлезе од овие избори, тоа е дека граѓаните ќе увидат дека пред 2 години згрешиле што го дале мандатот на ВМРО-ДПМНЕ заради тоа што пред 2 години не му го дадоа мандатот да ја направат Република Македонија изолирана туку напротив, да реализираат една од определбите од Програмата “Во 100 чекори” а тоа е Македонија да стане членка на НАТО и ЕУ.

Она на што сме сведоци денеска, е класично признание на неуспешната политика на ВМРО-ДПМНЕ во изминатите 2 години. Класично признание на Изјавата на Мендух Тачи, дека институциите во ова држава не функциоираат и дека единствениот излез за ваквата состојба е ВМРО-ДПМНЕ да си оди од власт.

Меѓутоа, замислете чудо,  за многу брзо време ДПА се предомисли, за сега да се доведеме во ситуација да премиерот Груевдки  на една од националните телевизии да тврди дека институциите  во државата не функционираат. Истите оние институции каде што тој е власт што тој ги контролира и со  кои што тој  управува. Тоа е класично признавање на својата неспособност, класично признавање на неуспехот на неговата политика. Јас сум убедена дека граѓаните  ќе успеат тоа да го валоризираат на избори.

Имаме прилично контроверзна политика во изминатите 2 години. Политика што не доведе во ситуација да не добиеме покана за НАТО. Имено, овие 2 години Груевски правеше се она што нашите меѓународни пријатели не молеа да не го правиме за да добиеме покана за НАТО. Не молеа да не правиме непотребни провокации во последните неколку месеци пред Самитот. Ние го прававме сосема спротивното , зарди тоа што на Груевски единствено му беше важен личниот рејтинг, единствено му беше важно како ќе поминат анкетите во јавноста, а воопшто не му беше важно за државата. Заради тоа и го смени името на аеродромот, заради тоа и ги постави статуите пред Владата и заради тоа им даде добра отскочна даска на грчките дипломати да ја почнат својата офанзива по евроските центри за да ја претстават Република Македонија како држава што ја крши Привремената спогодба, за од друга страна во Република Македонија надворешната политика да се одвива од село Могорче каде министерот за надворешни работи имаше обврска да држи трибини и да ја претставува надворешната политика на Република Македонија. Заради тоа сме на ова дереџе. 

Заради тоа сум убедена дека Претседателот Црвенковски ја зборува вистината, дека на Самитот сме направиле буквално се за да ја добиеме поканата, меѓутоа не наравивме буквално ништо до Самитот за да не ги предизвикуваме негативните реакции на меѓународната јавност и да обезбедиме подршка од нашите пријатели за поголем притисок кон Атина и за спречување на ваквото нејзино однесување.

СДСМ на Република Македонија никогаш до сега не ја загрозил иднината на Република Македонија, никогаш досега не ги загрозил националните приоритети  на Република Македонија, нејзините европски и евро атлански перспективи без разлика дали е во власта или во опозиција. 

СДСМ на Македонија беше оној кој што излезе и кажа дека нема да ја злоупотребува ваквата политичка криза  во владеачката коалиција заради државните интереси на Република Македонија , меѓутоа вие   дури ни тоа не знаете да го цените заради тоа што единствено сте заинтересирани за личниот интерес, заради тоа што сте заинтересирани како да му ги исполните  желбите на премиерот Груевски кој што за жал, можам слободно да кажам од оваа говорница, воопшто не работи за Република Македонија. И нема да бидам изненадена доколку се покаже точно кога ќе изгуби на изборите дека ќе го следи патот на неговиот идол Љубчо Георгиевски, да ја напушти државата со извесно куферче, со извесна сума пари што ја обезбеди во изминативе 18 месеци, да земе друго државјанство  заради тоа што по сите процеси што ги прави покажува дека нема никакви чувства за Република Македонија, туку дека работи за друга држава.

Љубиша Георгиевски: Благодарам.

Повелете господин Николов вашите 10 минути.

Марјанчо Николов: Благодарам претседателе.

Почитувани колеги пратеници, 

Би сакал најпрво да ги поздравам сите оние гледачи кои сеуште не гледаат. Мислам дека денеска Парламентот беше најгледан во Република Македонија, не затоа што веројатно сме многу интересни, туку затоа што темата за која што расправаме директно, зависно од нашата одлука, ќе ја определи иднината на Република Македонија, иднината на сите нас како жители во Република Македонија .

Имаме иницијатива за распуштање на Парламентот поднесена од пратеничката група на ДУИ и за мене тоа лично претставува сомнеж дека Мајскиот договор, за што премиерот Груевски тврдеше дека не постои, па потоа тврдеше дека нема 5 точки, се покажува сега дека не само што има 5 точки, туку имало и една скриена, 6-та точка, а тоа е како да се направи состојба во Република Македонија односно да се донесат избори за да може после изборите да се направи коалиција помеќу ВМРО-ДПМНЕи ДУИ. За жал тоа се прави во најлош и најтежок момент за Република Македонија кога државата се соочува со многу предизвици, сриозни проблеми што оваа Влада не само што не сака да ги решава, туку и во одредени моменти и ги игнорира, правејќи се прокупирана со некои други приоритети.

Би сакал колеги да ве потсетам, кога во 2006 ја добивте довербата на граѓаните на Република Македонија , тогаш бевте прва Влада што имаше можност 3 години да се занимава само со економски прашања, немајќи никакви пречки или избори тоа да го остварите. Немавте нарушени меѓуетнички односи немавте разнишана меѓународна положба на државата. Имавте почеток на економски раст кој што беше исто така континуиран и стабилен во последните години заврши со 4%. Имавте кандидатски статус  за влез во ЕУ. Имавте готова покана за НАТО. 

Каде, само после 20 месеци од вашто владеење ја донесовте Република Македонија?Ја донесовте повторно во една состојба како во 2001-2002 година. Предизвикавте нарушување на меѓуетничките односи, при тоа користејќи една тактика на која што сакавте да ги скарате меѓусебе двете албански партии, оценувајќи дека  тоа е добро за рејтингот на  вашата партија. 

Се покажа дека и во едниот и во другиот случај се што сте преговарале со двете албански партии ќе треба да го исполните но во недостиг на храброст и одговорност тоа да го направите, бегате во избори. Во однос на меѓународната положба на Република Македонија успеавте, како што кажав од добиен  кандидатски статус, од добиена покана за НАТО да ги изгубите и едното, а за второто да не добиете датум за преговори, што за мене лично е тотален пораз на вашата надворешна политика. 

Како успеавте 2 години, ако сте толку успешна Влада, ако толку големи реформи правите, ако толку придонесувате за напредокот  на оваа држава 2 години да добиваме негативен извештај? Како успеавте од добиена покана за НАТО  каде што нигде како услов не беше спомнувано името, да ја испуштите оваа историска шанса што се остварува еднаш во историјата на една држава и таа шанса да ја испуштите кога ни беше на дофат на рацете? 

Одговорот  е едноставен. Тоа се должи на вашата неодговорна популистичка политика, политика што мислевте дека носи резултати и граѓаните многу ви веруваат. За жал сте се излажале. 

Упорно се фалите дека сте постигнале големи резултати во економијата. Да ве потстетам само на неколку работи.

Вашата Влада, за првпат после 17 години од историјата Република Македонија, има двоцифрена инфлација. За прв пат во историјата на Република Македонија успеавте да направивте најголем буџет да соберете најмногу пари од граѓаните на Република Македонија и да ги трошите за реклами, пропаганди и кампањи се заради подигање на вашиот личен рејтинг, а не да ги користите за инвестиции за развој на државата, за отварање на работни места, за зголемување на животниот стандард.       

Цените на основните продукти во Република Македонија достигнаа највисоко ниво. Сите мерки што ги превземавте во сите области пропаднаа. Она за што ве фалиме, меѓународните институции се вредности кои што беа достигнати претходно. Макроекономската стабилност е постигната наназад веќе 10 години. Фискалната дисциплина во смисла на каква таква избалансираност на Буџетот, да нема големи дефицити или суфицити е пристигната веќе претходно. Немате  буквално сеуште никакви резултати во делот на економијата. Граѓаните живеат и полошо и посиромашно и потешко отколку во 2006 година. И кога на сите овие полиња не покажавте никаков резултат, се определивте за последната карта, а тоа е да играте на картата на патриотизмот и национализмот претставувајки се како бранители на името на Република Македонија и на интересите на Република Македонија. 

За жал, се покажа денеска дека таа карта ви пропадна,односно беше кажано дека Владата се согласила со последниот предлог на Метју Нимиц за името. Месеци во Република Македонија  држевте тензија дека некој сака да го смени името, дка тоа било црвената линија, дека вие никако како Влада и како партија нема да се сложите тоа да го направи и ќе гоосудите секој таков обид. Се покажа дека сте ја манипулирале јавноста и дека сте дале согласност да се промени името на Република Македонија. За жал, целата таква ваша политика не доведе денеска во ситуација да разговараме за предвремени избори, испуштајќи ја шансата кога ви се нуди компромис од сите релевантни политички субјекти во Република Македонија за подршка да го решите името, кога имаме подржувачи од Меѓународната заедница да ни помогнат да го решиме проблемот со името, вие велиме ќе одиме на избори. Исто така, велите дека тоа било добро да се даде оттчет пред граѓаните и да се соочиме со нивната доверба.

Ве прашувам колеги, зошто не го барате отчетот по 4 години кога треба да кажете што сте оствариле за  мандатот кој што ви го дале граѓаните на Република Македонија. Одговорот е едноставен, не можете да издржите 4 години на власт, затоа што немате никакви резултати. Кога ќе давате отчет на граѓаните да им објасните не што сте сакале да направите и што сте сакале да постигнете, туку што сте направиле и што сте постигнале. Како успеавте државата повторно да ја ставите на стаклени нозе, да ја испуштите историската можност Република Македонија да оди напред. Граѓаните на Република Македонија не се наивни. На овие избори ќе ве казнат, ќе дадат доверба на луѓе кои ќе знаат тоа да го направат и Република Македонија повторно да се врати на колосек кој што значи одење напред, а не назад. Ви благодарам.

Љубиша Георгиевски: Благодарам .

Повелете господине Киров вашите 10 минути.

Ацо Киров: Почитуван претседателе, почитувани колеги.

Еве јас се мислам од каде да почнам, дали за Европа, НАТО или од мојата омилена тема во овој Парламент за овие две години од земјоделството. Сепак, ќе почнам од земјоделството кратко, па ќе продолжам понатаму.

Јас во ова Собрание дојдов некаде на 14 септември, а на 16 септември беше првата седница, работна седница на која што бев присутен и беше намалувањето на данокот на додадена вредност на земјоделските репро материјали, механизација и т.н. Тоа беше бомбасто најавено со сликање, со реклами и т.н. дека ете ВМРО-ДПМНЕ доаѓа на власт и на првата своја работна седница овој Парламент го намалу ДДВ-то за земјоделците. 

Но, почитувани колеги пратеници, до ден денес тоа го тврди, мислам го тврадат од ВМРО-ДПМНЕ, од моите колеги пратеници кои сме во иста комисија и од вас овде тврдите дека и после близу две години нон-стоп повторувате дека го имате намалено ДДВ-то. Меѓутоа, тоа не пали кај народот. Народот знае колку пари била една вреќа ѓубре пред две години, колку биле другите земјоделски артикли и т.н. Значи, колку и да зборувате дека го имате намалено ДДВ-то, сепак народот, еве тоа јас најискрено ви го кажувам, земјоделците во Република Македонија соочени со еден проблем што имаат многу скапи репро материјали. Тоа е факт и еве и колешката Силвана Бонева сигурно е долу во Струмичкиот регион на теренот и навистина особено вештачките ѓубрива и семенските материјали во Република Македонија се многу скапи. 

Друго што би сакал да спомнам за овие две години односно тоа е нешто пред некој месец кога исто така бомбасто беше најавено дека земјоделците само со 1600 денари ќе дојдат до пензија т.е. пензиското и здравственото осигурување ќе почне со 1600 денари, како да е тоа нешто ново во Република Македонија. Само малку би се осфрнал на тоа и бикажал дека и до сега беше 1600 денари или 19 илјади и 200 денари на годишно ниво. Само што беше распореден по катастарски приход до 50, 90 и над 90, што значи оние што имаат повеќе земја, само тие плаќаат повеќе, а инаку грото односно 75% од населението т.е. земјоделците во Република Македонија плаќаа по 19 илјади и 200 деанари за пензиско, инвалидско и здравствено осигурување на годишно ниво. Значи, без разлика колку да се фалиме, колку да се рекламираме, колку да правиме спотови вистината е таа дека земјоделците во Република Македонија без разлика на овие фантастични 42 милиони, па следната година 70 милиони, сепак многу малку пари доаѓаат до земјоделците. Голем број од оние што  поднесуваат сега апликации за субвенциите не ги поднесуваат од големите проблеми на кои наидуваат односно луѓето не можат да ги пополнат, бидејки се многу комплицирани. 

Сега би се осврнал на најновите случувања односно за тоа што во оваа сала се повторува еден ден, два дена дека СДСМ се плаши од избори.

Почитувани колеги од ВМРО-ДПМНЕ, СДСМ не се плаши од избори. СДСМ е загрижен за иднината на Република Македонија и сакам да го знаете тоа и оние кои се овде во оваа сала т.е. коибиле во претходниот мандат знаат дека СДСМ имаше голем рејтинг се до одредени моменти односно кога го потроши својот рејтинг за доброто на Република Македонија. Затоа требаше и премиерот Груевски сега кога дојде моментот да се реши судбината на Република Македонија, кога бевме на еден чекор до Европската унија, до НАТО, а потоа и влез во Европската унија, а следната година и безвизен режим, требаше да го направи овој последен чекор за доброто на Република Македонија. Но, СДСМ,како што реков, го изгуби рејтингот вложувајки во Република Македонија во претходните 4 години кога беше на власт. Е, сега, Никола Груевски нашиот премиер не сака ниту еден процент да потроши од својот рејтинг пошто треба да го вложи во Република Македонија, а тоа СДСМ го направи. Ем висок рејтинг, ем НАТО, влез во Европа не оди заедно. Затоа мене како граѓанин на Република Македонија можеби тоа малку и емотивно ќе го кажам многу ми е жал што сега со овие избори кои што следуваат за два месеци Република Македонија се одалечува од НАТО и од Европската унија. Не знам зошто не се направи и овој последен чекор кој што можеше премиерот Груевски и вие во оваа сала и сеуште има време, иако резултатот го знаеме однапред односно какво ќе биде гласањето, сепак требаше да се направи овој чекор, затоа што ние не бегаме од избори и не велиме дека изборите треба да бидат после 5 години или во редовен термин. Ние кажавме влез во НАТО и нека има веднаш избори. Значи, тоа може да биде од два месеци, ништо повеќе, бидејќи препораките кои ни дојдоа овие денови во претходната недела од Европа, силни пораки имавме дека не ни требаат месеци, туку денови за да го решиме нашиот проблем односно да влеземе во Европската унија. Сега, тоа д ане го повторувам знаеме што значи, знаеме дека значи влез на странски капитал, поголем економски раст, подобар живот на нашите граѓани, безвизен режим и т.н. 

Затоа јас се  запрашувам на крајот, почитувани колеги пратеници, иако сме сега малку овде зошто толку слепо верувате односно ќе гласате спротивно од својата волја. Јас знам и вие мислите  како и јас дека сега бевме многу малку само еден чекор до НАТО, но ете тоа го прокоцкуваме, бидејќи така ни е наредено и затоа што премиерот Груевски едноставно бега од товарот кој што требаше да го понесе во овие 30 дена, можеби ќе беа и 20, можеби и 40 дена, тоа е многу краток период. Но, премиерот Никола Груевски не сакаше таков товар да носи сега во овие наредни два месеци ќе се расплини работата, ќе имаме избори. Да не повторувам дека американската администрација или луѓето на Буш некаде до септември ќе функционираат и после се оди во неповрат. 

Затоа, јас како граѓанин на Република Македонија и вие како граѓани на Република Македонија треба да се запрашате зошто или како што кажа почитуваниот колеги Оровчанец зоштоја осудувате  Република Македонија и понатаму да тони, кога можевме многу лесно и многу брзо да ја извлечеме од овие тешки моменти односно уште потешката иднина која што ќе ја снајде Република Македонија.

Затоа,последните зборови на колегата Оровчанец беа многу добри, вие ја осудувате Република Македонија и понатаму да пропаѓа односно ги осудувате вашите и моите и децата на сите граѓани на Република Македонија. Тоа е многу жално.

Љубиша Георгиевски: Благодарам.

Сега, според договорот овде ќе прекинеме денес.

Продолжуваме утре во 11,30 часот. 

Ве молам, имам намера утре да започнеме во 11,30 часот, да не се толкува тоа злобно, се договоривме во 11,30 часот ќе почнеме на време. Ете, само тоа сакав да ве предупредам.

Ви благодарам денеска на вниманието и на се друго со што ме удостоивте.

(Седницата прекина со работа во 05,32 часот)

